
        
            
                
            
        

    
	ЧУЛУУН АРСЛАН

	(Төвөд ардын үлгэрүүд)

	 

	“БНМАУ АБЯ-ны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Төвөд ардын үлгэр «Чулуун арслан» номд ажил хөдөлмөр, эрдэм номд шамдах, нөхөрсөг тусч чанар, аливаад авхаалж самбаа, арга ухаантай хандахыг эрхэмлэн сургасны дээр залхуу хойрго, заль мэх, сувьдаг шунахайг жигших үзлээр манай хүүхэд багачууд залуу үеийг хүмүүжүүлэхэд чухал ач холбогдол үзүүлэх нь дамжиггүй.

	 

	Орчуулагч Т. ЖАМЪЯНСҮРЭН

	 


ГАЙХАМШИГТ ҮР

	 

	Олон зуун жилийн өмнө Төвөд нутагт Було гэдэг томоохон гүрэн байжээ. Түүний оршин суугчид нь зөвхөн мал маллаж амьдарна. Иймээс тэд үхэр, хонины махаар хоол хийж, сарлаг ямааны сүүгээр цайгаа сүлнэ. Өөр хоол, ундны зүйлийг мэдэхгүй явжээ. Арвайн гурилаар замбаа зуурч, бас согтоох ундааны зүйл гаргадаг гэж хэн ч сонсоогүй байж л дээ.

	Було гүрэнд хийхгүй юм байхгүй нэгэн дархан хүн байсан юм гэнэ. Тэр бээр ухаантай, даруухан, эрэлхэг зоригтой нэг хүүтэй байжээ. Түүний нэрийг Ачу гэнэ.

	Ачу хүү нэг удаа, янз бүрийн бараа таваар зарж явсан харь орны худалдаачнаас амтат хоол, унд гаргадаг арвайн алтан шар үр байдаг гэж сонссон юм байжээ. Энэ гайхамшигт үрийг ерэн есөн өндөр уул, ерэн есөн өргөн голын цаана оршдог уулын савдаг Жуда харанхуй агуй дотор хадгалж байдаг юм гэж худалдаачин хэлжээ.

	Ингээд Ачу хүү ард олондоо арвайн үр гуйж авчрахаар уулын савдаг руу явахаар шийджээ.

	Тэгээд хүү энэхүү бодлоо эцэг эх хоёртоо хэлжээ. Эцэг эх хоёр нь төрсөн ганц хүүгээ тийм хэцүү, аюултай аянд явуулахгүй гэж удтал татгалзжээ. Гэвч хүү нэгэнт шийдсэн учир эцэг, эх хоёр нь дуртай ч дургүй ч зөвшөөрөхөд хүрч л дээ.

	Ингээд Ачу уулын савдгийнх руу хорин сайн найзтайгаа хамт явах болж, дархан аав нь бүгдэд нь хурц илд давтаж өгчээ. Тэд зуны нэгэн өглөө эртлэн алсын замд гарчээ.

	Тэдний зам нь хэцүү байсан учир Ачу нөхдийнхөө хамт их ч удаан явж гэнэ. Арай гэж нэг уулыг давахад нь дахиад л бас уул, арай гэж нэг голыг гаталтал нь дахиад л бас нэг гол тааралддаг байлаа.

	Ачуг дагалдан яваа зоригт эрсээс гүн ангалд унах нь унаж, түргэн урсгалтай голд живэх нь живж, зэрлэг ан амьтдад уруулах нь уруулж, хорт могойд хатгуулах нь хатгуулж, амь үрэгдсээр байлаа. Ингээд ерэн найман уулыг давж, ерэн найман голыг гатлахад, Ачу л гав ганцаараа амь мэнд үлджээ.

	Ачу морио хөтөлж, ерэн ес дэх уул өөд алхам алхмаар авирч эхэллээ. Ингээд тэр даваа дээр гармагцаа, нарс модны дэргэд утас ээрээд сууж байгаа эмгэнийг харлаа. Ачу түүн рүү ойртож очоод хүндэтгэн бөхөлзөж, уулын савдаг Жудагийнх хаана байдаг, яаж хүрэхийг асуужээ.

	— Чи хэний үр сад хэн гэгч вэ? Чамд Жуда ямар хэрэгтэй юм бэ? гэж эмгэн асуужээ.

	Ачу хаанаас яваа юун тухай энд ирснээ нуулгүй ярьжээ. Дэлхийн дарь эх, тэр эмгэн эелдэг сайхан зантай хүүг ихэд таашааж;

	— Жудагийнхийг олоход одоо их амархан. Энэ уулнаас буугаад явтал нэг гол харагдана. Түүнийг гаталж гараад, эргийг нь өгсөөрэй. Тэгээд голын эхэнд асар том хүрхрээ тааралдана. Тэндээсээ савдгийг нэрээр нь гурван удаа дуудаарай. Тэгтэл чиний өмнө гарч ирнэ гэжээ.

	Ачу тэгээд ерэн ес дэх голын эхэнд хүрч очоод, өндөр уулнаас асар их дуу чимээтэй цацран буух хүрхрээ байхыг харжээ.

	Ингээд хүрхрээ рүү харж зогсоод;

	— Уулын хүндэт савдаг Жуда аа! Таны хэрэг тун их болоод байна. Та гарч ирээд, өршөөл хайрлаач! гэж байдаг тэнхээгээрээ гурван удаа дуудан хашхирч гэнэ. Гэтэл гэв гэнэтхэн хүрхрээ дундаас маш том биетэй өвгөн гарч иржээ. Тэр өвгөний толгой нь уулнаас дээш гарч, харин гол хүртэл унжсан урт сахал нь хүрхрээтэй тун төстэй харагдаж гэнэ.

	— Хэн намайг ингэж аянгын дуугаар дуудав? Чи арай биш биз дээ, хүү минь! Чи хаанаас хүрч ирэв? Миний хэрэг юу болов? гэж өвгөн асуужээ.

	— Уулын хүндэт савдаг Жуда гуай минь ээ! Би Було гүрнээс энд хүрч ирлээ. Танд арвайн гайхамшигт үр байдаг гэнээ. Та түүнээсээ жаахныг надад өгч хайрлаач. Би ард олондоо аваачиж өгөх гэсэн юм гэж хариулжээ.

	— Хүү минь, чи андуурч байна. Надад ямар ч үр байхгүй. Тэр арвайг чинь могойн хаан Кабулэ ургуулдаг юм. Ганцхан түүнд л тэрхүү арвайн үр байдаг юм гээд уулын савдаг хүд хүд хөхөрчээ.

	Ачу хүү аргагүй сэтгэлээр унажээ. Тэгээд могойн хаан хаана байдаг. Түүнээс арвайн үрийг яаж авч болохыг уулын савдгаас асуужээ.

	Могойн хааныд хурдан мориор бол долоон өдөр явж очно. Эднийх асар том уулын агуйд байдаг юм гэж уулын савдаг хариулж гэнэ. Гэвч тэр бол айхавтар харгис, хэрцгий, харам нь дэндсэн амьтан шүү! Кабулэ тэрхүү үрийг хүнд өгч хүний гар цайлгах ч амьтан биш. Тэднийд олон хүн арвайн үр авахаар очсон боловч бүгдийг нь нохой болгож хувиргаад, идчихсэн юм гэдэг. Хэрэв чи очих л юм бол чамайг нохой болгоод, дараа нь идчихнэ гэжээ.

	— Би ерөөсөө айхгүй байна. Надад гагцхүү арвайн үр л олох хэрэг байна. Тэгэхдээ би юунаас ч айхгүй гэж Ачу хэлжээ. Уулын савдагт зоригт хүү аргагүй таалагдаж могойн хаан Кабулэгийнд яаж хүрэх арга замыг зааж өгчээ.

	— Кабулэгаас арвайн үрийг хулгайлан авах ганц л арга байдаг гэж Жуда эцэст нь хэлжээ.

	Могойн хаан намар ургацаа хурааж аваад, тэр авсан үрээ шуудайлж, түүнийгээ хаан ширээнийхээ ард тавьдаг юм. Тэгээд тэр ширээг нь зуун харуул хамгаална. Могойн хаан арван өдөр болоод л лууг дээд эзнийд айлчлан очихоор явдаг юм. Гэвч ариун зулаа бөхөөгүй байхад л дорхноо буцаад ирдэг юм байна лээ. Гэвч харуулууд нь энэхэн завшааныг ашиглаж, түр зүүрмэглэж амардаг юм. Энэ үед л Кабулэгийн агуйнаас чи хэрэгтэй үрээ хулгайлан авч амжих хэрэгтэй гэж Жуда захижээ. Тэгээд уулын савдаг өврөөсөө аяганы чинээ үрэл гаргаж өгөөд:

	— Би одоо нас өндөр болсон чамд тусалж чадахгүй ээ. Би чамд энэ салхины сувдыг бэлэг болгож өгье. Үүнийг чи биедээ авч яв, хэрэг гарвал аман дотроо хийгээрэй. Тэгээд чамайг салхинаас хурдан гүйхэд тусална шүү. Могойн хаан чамайг нохой болгож хувиргачих юм бол түүнээс даруй гүйж зайлаарай. Нохойн дүртэй болчхоод байхад чинь чамайг хайрлаж, дурлаж чадах бүсгүйг олж уулзахыг хичээгээрэй. Тийм бүсгүйг олохоороо нутагтаа буцаарай. Чи тэндээ очоод дахиад хүний дүрдээ орно.

	За ингээд яв даа. Хүү минь, чамд сайн сайхан бүхнийг ерөөе гэж хэлжээ.

	Ачу мориндоо мордож, цааш явжээ. Могойн хааны эзэмшил нутагт ирмэгц, эмээл дээрээсээ богцтой хүнсээ буулгаж аваад, хазаар, ногтыг нь мултлан морио тавьжээ.

	Тэгээд богцтой хүнсээ үүрээд, могойн хаан Кабулэгийн суудаг уул өөд авирч гэнэ.

	Нэг хавцал өнгөртөл могойн хааны агуйн харалдаа жижиг агуй байхыг Ачу олж харжээ. Тэгээд холгүй байгаа жижиг агуйг хуурай өвс, мөчрөөр таглаж, нууц байр засжээ. Тэндээ хэвтэж харгис ширүүн Кабулэгийн хаалгыг нүд салгалгүй ажиглана. Кабулэ, лууг дээд эзнийд айлчлан очих өдөр нь иржээ. Харин Ачу хоргодох байрандаа зүүрмэглэж байтал, уянгат дуу түүнийг гэнэт сэрээжээ. Могойн хаан бие хамгаалагчдынхаа хамт агуйгаасаа гарч ирэхийг Ачу сэмхэн ажиглажээ. Тэр тоо томшгүй олон мөнгөн хонх хадсан могойн хайрсан дээл өмссөн байлаа.

	Кабулэг лууг дээд эзнийд айлчлахаар явж байна гэдгийг хүү мэджээ. Тэр хоргодох байраас бушуухан гарч, хавцал руу дорхноо бууж, могойн хааны суудаг агуй руу мөлхөв! Агуйд арай гэж хүрээд, үүдэнд нь харуулууд унтаж байхыг харжээ. Кабулэгийн байр руу нэвтэрч орохыг завдтал, дахиад л мөнгөн хонхны дуу сонсогдож гэнэ. Энэ бол могойн хаан буцаад ирж байгаа нь ажээ. Харуулууд нь сандарч, бужигналдан босжээ. Ачу замын хажуугийн өвсөн дотор ухасхийн ороод, амьсгаагаа даран, хэвтэж гэнэ дээ.

	Могойн хааныг агуйдаа дөнгөж ормогц, Ачу өвсөн дотроос сэмээрхэн босоод, дахин нуугдаж гэнэ. Тэгээд хоргодох газартаа хэвтээд могойн хааныг дахиад явахад буцаж ирэхээс нь өмнө арвайн үрийг яасхийж хулгайлан авч болох вэ гэдгийг удаан хугацаагаар бодож гэнэ. Эцэст нь хажуудаа ургасан модноос аргамж уяад, түүгээрээ дамжин маш хурдан агуй руу ороод, буцаж гарах юм байна гэдэг аргыг сүвэгчлэн бодож олж гэнэ.

	Могойн хаан, лууг дээд эзнийд айлчлах өдөр нь дахиад болж гэнэ. Яг үд дунд болоход могойн хаан, бие хамгаалагчдынхаа хамт агуйгаас бас л гарч ирж гэнэ. Тэр үед Ачу цаг мөчийг алдалгүй, өндөр модонд авиран гарч, бүдүүн мөчрөөс нь аргамжаа бэхэлж уяад, түүнийг дагаж зоригтойхон буужээ. Бүдүүн бөх аргамж дагасаар, тэр Кабулэгийн яг хаалганд буужээ.

	Ачу унтаж байсан харуулуудыг маш болгоомжтой тойрч, гараад, агуй дотор оржээ. Тэнд хав харанхуй байлаа. Иймээс хүү нэг гараараа ханыг нь тэмтрэн барьж явлаа. Тэгээд цааш сүлжиж явсаар гол танхимд хүрч гэнэ. Тэр танхимд том алтан ширээний өмнө мөнхийн зул асаж, бүх тасалгааг гэрэлтүүлж байжээ. 

	Харуулууд нь ширээний дэргэд унтаж байжээ. Гэтэл ширээний цаахна шуудайтай үр харагджээ.

	Ачу харуулуудыг нэвтэрч гараад хүзүүндээ унжуулсан богцондоо алтан үрээс хийж эхэлжээ. Тэгээд богцоо дүүрэхэд хоёр гартаа байдгаараа атгаж аваад хаалга руу явжээ.

	Ачу баярласандаа гэнэ алдаж, агуйн аман дээр хоёр харуулыг санаандгүй шүргэчихжээ. Харуулууд тэрхэн зуурт ухасхийн урт жадаар хүүгийн замыг хаалаа. Ачу огтхон ч сандарсангүй ээ. Тэр гартаа атгаж явсан үрээ харуулын нүд руу цацаад илдийг нь шүүрэн авч л дээ. Харуулуудыг нүдээ арчиж байх хооронд хүү агуйгаас гарч амжжээ. Гэвч бусад харуул нь шуугианд сэрж Ачуг зөгий шиг шавж хүрээллээ.

	Зоригт хүү баруун, зүүнгүй цохиж унагасаар, тэдний бүслэлтээс гарч гүйн зугтаалаа. Түүний гүйж явах замд нь гай болоход могойн хаан буцаж яваад, яг тулгарчихжээ.

	Урдаас нь могойн хаан гарч, араас нь харуулууд нь хөөж явлаа. Энэ үед Ачу яаравчлан салхины сувдаа амандаа хийгээд эгц хясаан дээрээс уулын хавцал руу үсэрчээ. Могойн хаан үүнийг үзээд хорсолтойгоор хөхөрч, гараараа хүүгийн зүг нэг дохиход тэр дороо л аянга нижигнэж, цахилгаан гялбан Ачуг шар нохой болгон хувиргажээ.

	Гэвч уулын савдгийн захиасыг санаж, улам холдон гүйж гэнэ. Ганц үсрэхэд түүнд далавч ургасан юм шиг агуйн дээгүүр дүүлэн нисэж, өндөр уулыг давж гарсан байлаа. Түүний ард аянга нижигнэж, цахилгаан гялбаж байвч Ачуг гүйцэх нь нэгэнт өнгөрсөн байлаа.

	Шар нохой болж хувирсан Ачу Було гүрэнтэй хил залгаа оршдог Лужо хошуу хүртэл их гүйжээ. Лужод амуу тариа тарьдаггүй, харин хошууны ноёны шилтгээний ойролцоо л цөөн тооны жимсний мод ургадаг байсан юм гэнэ. Сарлаг хонь эргэн тойрон, эзгүй талд нь бэлчинэ. Ачу, тэндхийн ард иргэдээс ноёны нэрийг Кэньпан гэдгийг сонсжээ. Кэньпан гурван охинтой юм санжээ. Түүний их охины нь нэрийг Зэтан, дунд охиныг нь Хамупо, багыг нь Эмань гэдэг юм байжээ. Энэ гурван охины дотроос Эмань бол хамгийн гоо үзэсгэлэнтэй төдийгүй туйлын өрөвчхөн, сайхан сэтгэлтэй нь байжээ. Тэр охин ядуу хоосон хүн бүхэнд тусалж, адгуус амьтдыг ч гэсэн энэрэн хайрлаж, хамгийн аймтгай шаазгай ч түүний гараас хооллоно.

	Ачу уулын савдгийн захисан үгийг гэнэт санаж «Намайг Эмань л аварч магадгүй» гэж боджээ. Охиныг эрж олоод арвайн үрээ бэлэг болгон барьж түүнтэй үерхье гэж шийджээ.

	Нохой болж хувирсан Ачу Кэньпаны шилтгээнийг тойрон хэдэн өдөр явжээ. Тэгээд Эманийг шилтгээнээсээ гарч, нугаас цэцэг түүж байхыг арай гэж нэг харлаа.

	Ачу гүйн очиж, баясан боргож хормойноос нь шүдээрээ зөөлөн чангааж, сүүлээ шарван эрхэлнэ. Тэр бүсгүйд сайхан шар нохой гойд таалагдаж, бөхийж толгойг нь илэн өхөөрджээ. Харин нохой, Эманийг хүний ухаалаг нүдээр харж, хүзүүндээ байгаа богцоо хөлөөрөө заажээ.

	Эмань, Ачугийн хүзүүнээс богцыг нь аваад, болгоомжлон задалтал дотор нь алтан үр байжээ. Гэвч хүүхэн энэ юун үр болох, ямар ашигтайг мэдсэнгүй ээ. Тэгтэл нохой хүүхний хормойноос дахин татаад, газар хонхойлон ухжээ. Тэгээд хамраараа үр руу нэг заагаад, ухсан нүх руугаа нэг заагаад байжээ. Эмань, нохой юу гээд байгааг арай гэж ойлгоод Ачугийн ухсан нүхэнд алтан үрийг нь хийгээд шороогоор булжээ. Эмань бүх үрийг арай гэж тарьж дуусаад, шилтгээндээ ганцаараа биш, харин шар нохойгоо дагуулан харьжээ.

	Өрөвчхөн сэтгэлтэй тэр бүсгүй эрх нохойд улам л хайр нь хүрч, нохой нь ч түүнээс алхам ч холддоггүй байлаа.

	Гэтэл удалгүй намар болжээ. Бүх л үр жимс боловсорч, үхэр, хонь ч тарга хүчээ сайн авч гэнэ. Кэньпаны охид ч нөхөрт гарах болжээ. Намрын нэг дулаахан орой Кэньпан шилтгээнийхээ урдах ойн чөлөөнд сайхан найр хийжээ. Ойр хавийн нутгийнхнаас нь нэр төр, хэргэм зэрэгтэй хүмүүс авгай, хүүхдээ дагуулан энэ найр хуримд иржээ. Олон сайхан дуу дуулж, бүжиг хийж хоол цай идэж ууж наргижээ.

	Ингээд Кэньпан ноёны охид ханиа сонгож авах хамгийн сүүлчийн бүжиг хийх болжээ. Энэ бүжиг нь эртний заншил ёсоор эмэгтэй нь гартаа жимс барин бүжиглэж байгаад тэр жимсээ сонгож авсан хүндээ өгдөг байж л дээ. Бүжгийн анхны тойролтоор Кэньпаны том охин жимсээ шадар зөвлөгчийн хүүд өгөөд, бүжгээс гарч гэнэ. Бусад нь бүжиглэн хоёр дахь тойрогт эгч дүү хоёр охин бүжиглэж, дунд охин нь жимсээ зэргэлдээ хошууны ноёны хүүд гардуулж өгөөд бүжгээ дуусгажээ. Харин Эмань бүжгийн гурав дахь тойрог дуусахад жимсээ хэнд ч гардуулж өгсөнгүй ээ. Ийнхүү бага охин нь хэнийг ч сонгож авсангүй. Цугларагсдын дотор олон сайхан эрчүүд байсан боловч тэдний хэн нь ч таалагдсангүй. Хэнд нь ч гэсэн зүрх сэтгэлээ ийнхүү өгч чадсангүй ээ. Харин залуус:

	— Ер нь Эмань хэнийг нөхрөө болгож, сонгож авах юм бол? гэж хоорондоо шивэр авир ярилцаж, энэ ухаалаг, үзэсгэлэнтэй сайхан бүсгүйн нөхөр болох юм сан гэж бүгдээрээ хүсэж байлаа. Бүжгийн дөрөв дэх тойрогт Эмань бүжиглэх гэж гарснаа, хайртай шар нохойгоо гэнэтхэн харжээ. Ачу зочдын дунд нүдэндээ доголон нулимстай Эманиас огтхон ч хараа салгахгүй харагдана. Эманийн зүрх гэнэт догдлон, бүжиглэж байснаа шар нохойдоо өөрийн эрхгүй гүйж очжээ. Тэр охин, нохойг нөхрөө болгон сонгож авах гэж бодоогүй нь мэдээж л дээ. Тэгээд гэнэт халтиртал жимс гараас нь унаж яг нохой руу өнхөрчээ.

	— Эмань нохойг нөхөр болгон сонгож авлаа! Эмань нохойг нөхөр болгож авлаа гэж түүнээс жимс авах горьдлого нь тасарсан залуус хор шардаа тохуурхан хашхиралдана. Хоёр эгч нь ч гэсэн хөөрхөн муу дүүгээ өрөвдсөнгүй, харин хүмүүстэй дуу нийлүүлэн шоолон хөхөрчээ. Кэньпан ноёнтон бол туйлын ихэмсэг, биеэ тоосон хүн байлаа. Хүмүүс түүний охиныг шоолон хөхөрч байгааг хараад уур омог нь учиргүй бадарч, Эманийг зааж

	— Чи ингэж нохойд хайртай дуртай болно гэнэ ээ хө! Бүхний өмнө нохойг хань нөхрөө болгон авч байгаа юм бол эндээс наад нохойтойгоо түргэхэн шиг зайл. Хэзээ ч миний ордонд бүү үзэгд гээд хөөжээ. Эмань ч мэгшин уйлсаар, бүр холдон явлаа. Харин шар нохой нь түүнээс алхам ч холдохгүй дагаж гүйнэ.

	Эмань гүйн гүйсээр арвайн үр суулгасан талбайдаа иржээ. Алтан шаргал тариан түрүү түүнийг угтан мэндлэх мэт ганхан найгаж гэнэ. Эмань газарт тэрийн унаж, нохойгоо тэврэн урьдаасаа улам чанга уйлж гарчээ.

	— Ухаантай, сайхан Эмань минь ээ! ингэж уйлж, гунихын хэрэггүй ээ! гэж нохой нь гэв гэнэт хүний хэлээр ярьжээ.

	Хүүхэн санамсаргүй тохиолоос цорхирон уйлахаа больж чимээгүйхэн мэгшиж, хайртай нохойгоо айсан, гайхсан нүдээр ширтлээ.

	Битгий айж, гайхаарай. Би бол нохой биш, хүн юм шүү гэж Ачу үргэлжлүүлэн хэлж гэнэ.

	— Чи хүн байсан юм уу? Яагаад нохой болж хувирсан юм бэ? гэж Эмань дуу алдан асуужээ.

	Ачу санаа алдан:

	— Чи Було гүрний тухай мэднэ шүү дээ. Би бол тэр гүрний нэгэн нэртэй дархны хүү юм. Манайхан танайхантай нэгэн адил арвайг урьд өмнө ер тарьж байгаагүй. Түүгээр хийсэн хоол хүнс ч хэрэглэдэггүй байлаа. Тэгээд би могойн хаан Кабулэгийнхээс арвайн үр хулгайлан авсан юм. Гэтэл тэр хаан хонзогнохдоо намайг нохой болгож хувиргасан юм. Гэвч би эргээд хүн болж чадна л даа! гэжээ. Эмань боловсорч гүйцсэн арвайн их талбай руу харж гэнэ. Өмнөө байгаа нохойгоо харсан чинь шар нохой биш харин хатан зоригтой нэгэн сайхан залуу зогсож байх шиг болж гэнэ. Бүсгүй нохой руугаа тонгойгоод, түүнийг тэврэн авч:

	— Чи хэзээ дахин хүн болж чадах юм бэ? гэж чичирхийлсэн хоолойгоор асуужээ.

	— Нэгэн эмэгтэй намайг чин сэтгэлээсээ хайрлаж дурласан цагт л... гэж Ачу хариулжээ.

	— Би чамд дурлаж байна. Би ёстой чин үнэнээс дурлаж байна. Тэгээд яагаад хүн болохгүй байгаа юм бэ? Би чамд өөр яаж тусалбал зүйтэй вэ? гэж дуу алдан асуужээ. Хэрэв чи надад үнэхээр л дурлаж байгаа бол эхлээд арвайн боловсорсон түрүүг цуглуулан аваад, хүүдий оёж, түүндээ хийгээрэй. Тэгээд надтай манай нутаг руу хамт яваарай.

	Тэгээд замын дагуу арвайгаа цацаж явъя. Хүмүүс түүний үрийг авч хэрэглэг. Тэгээд л манай хотод очиход чи намайг хүн дүрээ олсон байхыг харах болно гэж Ачу хэллээ. Эмань зөвшөөрсний тэмдэг болгон толгой дохижээ. Тэгээд л ургацаа яаравчлан хураав. Дараа нь хормогчоо урж, хүүдий оёод арвайн үрээр дүүргэж гэнэ. Ачу, Эмань хоёр арвайн үрийг газар сайгүй суулган тарьж удаан явжээ. Тэгтэл өмнө нь өндөр ханаар хүрээлэгдсэн том хот харагджээ. Ачу:

	— За, одоо чамайг би энд орхиод явна. Би шар нохой байгаа цагтаа чамайг дэргэдээ байлган, нутгийнхандаа харагдах эвгүй юм гэж хүүхэнд хандаж хэлжээ. Чи хот руу явж ороод, хэн тааралдсан хүнээс дархных хаана байгааг асууж мэдээд, шууд л яваад очоорой гэж хэлэнгүүтээ. Ачу нүдэнд харагдахгүй болжээ. Эмань хотын хаалганд хүрмэгцээ л дархных хаана байдгийг нэг хүнээс асуужээ: — Та зах руу очоод, хэн тааралдсан хүнээс асуухад заагаад өгнө гэж тэр хүн хариуллаа.

	Эманийг дөнгөж зах руу ортол шар нохой нь өөдөөс нь гүйж иржээ. Тэгээд хүүхэнд хүрэхийнхээ алдтайд, нохой зогсосхийснээ гэнэт бүрхсэн цагаан утаан үүлэн дунд замхарч гэнэ.

	Тэгээд утаан үүл төдхөн сарниж нохой байсан газар өндөр, сайхан залуу зогсож байхыг Эмань харж гэнэ.

	Энэ бол Ачу биеэрээ байлаа. Тэр Эманийг хөтөлсөөр эцэг эх хоёр дээрээ ирж гэнэ.

	Төрсөн ганц хүүгээ амьд мэнд ирсэнд эцэг, эх нь учиргүй баярлан, баярын нулимс унагажээ. Тэд хайрт хүүг нь могойн хааны бузар илбээс аварсан гоо үзэсгэлэнт бүсгүй Эманийн ач тусыг хэрхэн хариулахаа мэдэхгүй байлаа.

	Ингээд удалгүй дархны гэрт Ачу, Эмань хоёрын цэнгэлтэй хурим найр эхэлж, жирийн олон ард хүрэлцэн иржээ. Шинэ гэр бүлийнхэнд зориулж олон сайхан дууг хурим найрт оролцогсод ар араасаа залган авч дуулжээ. Нэг хэсэг нь ард түмэндээ арвайн үр олж ирсэн Ачугийн чин зоригийг алдаршуулан дуулжээ. Нөгөө зарим нь үзэсгэлэн төгөлдөр Эманийн сайхан сэтгэл, чин үнэнч хайрыг магтан дуулжээ.

	Тэр үеэс төвд орон даяар арвайг тарих болж түүний алтан шар үрээр төвөдүүдийн дуртай амтат бор гурил хийдэг болсон юм гэнэ.

	 


ЧӨТГӨРИЙГ ХУУРСАН ЯДУУ ХҮҮ

	 

	Эрт урьд цагт Цангпо голоос холгүй нэгэн агуйд Агваан гэдэг ядуу хүү амьдарч суудаг байжээ. Түүний эх эцэг нь бага насанд нь өөд болсон бөгөөд түүнд төрөл төрөгсөд, найз нөхөр гэж байсангүй ээ. 

	Эцэг эхийн өмч хөрөнгөнөөс Агваанд ялимгүй жаахан газар, нэг үнээ, нохой л үлдсэн юм гэнэ. Тэр ядуу зүдүү амьдрахдаа сэтгэл санаа гуньдаггүй боловч гагцхүү чөтгөрөөс ухаан алдталаа айдаг байж л дээ. Шөнийн цагаар чөтгөр ирэх юм бол, түүнийг өөртөө дасгаж байгаад дарна гэж боддог байжээ. «Хэрэв би чөтгөрийг залхааж дөнгөвөл тэнгэрийн бурхан болно доо. Иймээс бүх чөтгөрийг шатааж үнс болгоод, газар ухаж гүн нүхэнд булаад жирийн хүмүүсийг хөнөөдгийг нь болиулах юм сан» гэж бодох болжээ.

	Чөтгөрийн тухай ингэж бодож, бодож чөтгөрийн бүх л гай гамшгийг өөртөө татах болжээ.

	Уулын дээгүүр мөнгөн сар дээхэн мандсан нэг орой Агвааны нохой нь гэнэт гангинан гасалж гэнэ. Түүнийг ямар нэгэн хүн л бороохой модоор цохиж байгаа юм шиг болжээ. Тэгж байснаа алсаас морин туухай тэрчигнэх нь сонсогджээ. Тэр дуу улам л чангарсаар л байж гэнэ...

	Агваан сарны саруулд хар морь унасан хоргой торго болсон дээлтэй нэгэн эр явж байхыг цонхоороо харжээ.

	«За, энэ чинь яг чөтгөр. Яагаад ч хүн биш! Нохой маань даанч гасалж гангинаад байсан юм» гэж Агваан айхдаа боджээ.

	Тэрхэн зуур үнэхээр чөтгөр болох нь мэдэгдлээ. Тэр чөтгөр Агвааны хар овоохойд яг хүрч ирээд, мориноосоо буув. Тэгээд хөлөөрөө үүдийг нь өшиглөн онгойлгож гэнэ. Агваан айхын ихээр айж, жирийн төвөд хүн нэр хүндтэй зочдоо хүндэлдэг заншлаар хэлээ цухуйлган, сөгдөн мөргөж гэнэ. Тэгснээ чичирхийлсэн хоолойгоор:

	— За! ороорой, та. Би танд шар тостой цай чанаж өгье гэжээ. Чөтгөр учиргүй инээж:

	— Би өнөө шөнө, чиний энэ аймхай зүрхээр зоог барих гэж ирлээ. Гэвч чи намайг ихэд хүндэтгэж байна. Иймээс би чамайг одоохондоо амьд үлдээе. Долоо хоногийн дараа, намайг ирнэ гээд хүлээж байгаарай. Би энд дахиад хүрч ирнэ гэж хэлэнгүүтээ л мориндоо ухасхийн мордож, бараа сураггүй алга болжээ. Агваан шөнөжингөө эргэж хөрвөсөөр байгаад унтаж чадсангүй гэнэ. Тэгснээ:

	— Гараа хумхиад, үхлийг хүлээн сууж, хэрхэвч болохгүй. Хаашаа ч хамаагүй зугтъя. Маргааш өглөө энэ нутгаа орхиж чөтгөр байхгүй хэр нь аз жаргалтай амьдрах газрыг эрж олъё байз гэж шийджээ. 

	Агваан маргааш нь үнээ, нохой хоёроо аваад, муу навсгар овоохойгоо салах ёс гүйцэтгэжээ. Тэгээд урссан горхи даган, үзээгүй газар руу явжээ. Агваан том улаан хаалгатай байшин харагдтал хоёр өдөр, хоёр шөнийн турш зогсолтгүй явж гэнэ. Тэгээд түүнд орж, унтъя гэж боджээ. Гэтэл чөтгөр улаан хаалгатай байшинд амьдрах дуртай байдаг гэж хөгшнүүдийн ярьж байсан үг гэнэтхэн санаанд нь ороод, цаашаа улам ч хурдлан алхалжээ. Агваан дахиад таван өдөр алс замд явж гэнэ. Тэгтэл цагаан хаалгатай цагаан байшин харагдаж гэнэ. «За, энд яагаад ч чөтгөр байхгүй дээ» гэж бодоод зоригтой нь аргагүй, байшинд орохоор шийджээ. Ядуу хүн босгыг дөнгөж алхмагц айснаасаа болоод, арай л үхсэнгүй ээ. Тэгтэл тасалгааны дундах түшлэгтэй өндөр сандал дээр, түүний зугтаж явсан нөгөө чөтгөр биеэрээ сууж байжээ. Түүний толгойд зоригтой бодол төрж, чөтгөр руу очоод:

	— Өнөөдөр таны манайд очих өдөр биз дээ. Гэвч урт зам гатлуулж, таны ажлыг хүндрүүлээд яах вэ. Ингээд биеэрээ ирлээ гэжээ.

	— Ха, ха ха! чи намайг үнэхээр тэгж хүндэлж байгаа юм уу. Тэгвэл чиний амийг өршөөе. Чи тэгээд манай энд суурьшиж миний адуу, үхэр, сарлагийг хариулж бай, гэж гэнэ. Харин чиний зүрх хаана байна? гэсэн миний ганц асуултад хариул гэжээ. — Яг энд миний зүрх байдаг юм гээд Агваан цээжээ заагаад, харин таны зүрх хаанаа байдаг юм бэ? гэлээ.

	— Миний зүрх бол арц уугиулдаг бойпор дотор байдаг юм, гэж гэнэ. Тэгээд л: Чи миний морийг бушуухан эмээллэ! Би ажлаар нэг тосгон руу явна. Шөнө орой буцаж ирэх байх. Малыг минь сайн тэжээж услаад над оройн хоол хийгээд байгаарай гэж тушаажээ.

	— Тэгэлгүй яах вэ гэж Агваан хэлэх зуураа, бодож гэнэ. «Чи яах вэ, холдоод яв, Одоо чамаас салах аргаа олсон доо» гэж боджээ.

	Чөтгөр ч яваад өгчээ. Агваан цаг алдалгүй түргэлж гишүү цуглуулан авчирч түүн дээрээ шар тос хийж их гал асаажээ. Тэгээд чөтгөрийн гайт хар зүрхийг агуулсан арц уугиулдаг бойпрыг авч халуун гал руу шиджээ. Галын дөл улалзан улаан оч зүг бүр тийшээ цацран, орог саарал утаан багана тэнгэрт босжээ. Ингээд л хар санаат чөтгөр алагдаж, төгсгөл болжээ.

	Харин Агваан бүх малыг нь авч өөрийн муу овоохойдоо буцаж иржээ. Тэр үеэс чөтгөрөөс огтхон ч айхаа байсан гэнэ.

	 


ЦАГААН АРСЛАНГ НОМХОТГОГЧ

	 

	Эрт урьдын цагт Төвөд оронд Лувсан гэдэг нэгэн харгис, хэрцгий хаан амьдарч байжээ. Тэр нэг удаа гоо сайхан гэргий Дулмаадаа учиргүй уурлаж, түүнийг алс холын ой тайгад аваачиж хаяад, араатан амьтны идэш хоол болго! гэж үнэнч зарцдаа тушааж гэнэ. Харин Дулмаа нь тэр үед хөл хүнд байсан юм санжээ. Зарц нь хөөрхий эмэгтэйг ихэд өрөвдсөн боловч, хааны зарлигийг биелүүлэхгүй бол өөрөө толгойгүй болох учир, Дулмааг Лувсангийн нүднээс хол авч явжээ. Тэр өдрөө явж гэнэ ээ. Маргааш нь бас л явж гэнэ. Уул нь улам өндөрсөж, ой нь бүүрч өтгөн болж иржээ. Гурав дахь өдрийнхөө үдэш Дулмааг мориноос нь буулгаад, жаахан идэх юм хэт цахиур мөн нэгэн хутгатай өгөөд, өөрөө нутгийн зүг эргэн давхижээ. Дулмаа хүнгүй, зэлүүд гүн ойд гав ганцаараа хаягдсандаа айн уйлж, хандсан зүг рүүгээ явжээ. Тэр яваад л байж, яваад л байж. Тэгтэл эвдэрч, нурсан жижигхэн овоохой тааралджээ.

	Дулмаа «бүх араатан амьтдаас хамгаалагдаж болох юм» гэж бодоод тэр овоохойд амьдрахаар шийджээ. Хөөрхий бүсгүй хүнд амьдралтай тулгарлаа. Тэр зэрлэг үр жимс, ургамлын үндэс түүж иднэ. Үснээсээ авч тор сүлжээд жижиг амьтад бас, шувуу барьж хооллох боллоо. Зарим үед жижиг гол горхиноос загас жараахай гараараа барьж авна. Дулмаа зүрхэн доороо хүүхэд тээж яваагаа мэдрэх тутам түүнийхээ төлөө өөрийн амьдралыг улам тордохыг хичээх боллоо. Гэвч амаржих хугацаа болоход хүүхэд төрсөнгүй ээ. Харин гурав дахь жил дээрээ эрүүл чийрэг, цог золбоотой хүү төрүүлжээ. Хүү нь ер бишийн хүү байлаа. Тэр төрсөн дороо л ярьж гарчээ. Дулмаа хүүдээ Дорж гэж нэр өгчээ. Тэр нь «Аянгын сум» гэсэн утгатай үг ажээ. Дорж хүү өдрөөр биш, цагаар өсөж том болжээ. Нэгэн жил өнгөрөхөд, хүү арван тавтай гэмээр болж, нум сумаар сайн анчнаас дутахгүй харвах болжээ. Энэ үеэс Дорж өдөр бүр л шив шинэхэн ангийн мах авчирч Дулмаа хоол хүнсний талаар санаа зоволтгүй болжээ. Дорж нэг удаа анд яваад, тарган бор гөрөөс агнаж гэртээ иржээ. Гөрөөснийхөө махыг эвдэж байгаад, ээжээсээ гэнэт:

	— Амаа! (төвөд хүүхэд эхийгээ ингэж дууддаг) Хүүхэд болгон аавтай байхад, би яагаад ганцаараа аавгүй байдаг юм бэ? гэж асуужээ. Дулмаа нулимсаа арай хийн барьж:

	— Хүү минь чи одоо даанч бага байна даа. Улам өсөж, том болоод, жинхэнэ сайн анчин болоорой. Тэр үед би чамд бүгдийг ярьж өгнө гэжээ.

	Дахиад нэг жил өнгөрчээ. Хүү улам ч бяр чадал сууж, хүч тэнхээ оржээ. Уулын баавгайг дор нь намнаж, том бугыг ч харайж байхад нь гүйцдэг болж гэнэ. Нэг удаа Дорж анд яваад, Дулмаа хэчнээн хүлээсэн боловч эргэж ирэхгүй их удаж гэнэ. Тэгээд үдэш болоход том бар үүрсээр хүрч иржээ. Дулмаа хүүгээ ямар эрэмгий зоригтой, мэргэн анчин болсныг үзээд, тун ч их баярлажээ. Харин Дорж барын арьсыг өвчиж авангаа;

	— Амаа! Миний аав хэн юм бэ? Тэр одоо хаана байдаг юм бэ? Би энэ барынхаа том арьсыг аавдаа бэлэг болгож өгье! гэж дахин асуужээ. Дулмаа учиргүй уйлж:

	— За хүү минь, чиний аав бол манай улсын одоогийн энэ хаан байгаа юм гээд, гунигт түүхээ хүүдээ ярьжээ. Дорж ээжийгээ тэврэн авч хэсэг дуугүй бодолд автсанаа:

	— Ээж минь! Та битгий гуньж гутраач. Би маргааш хааныд очиж, өөрийгөө хүү нь гэдгээ мэдүүлээд, таныг ордонд нь эргүүлж очуулна гэжээ. Дулмаа хүүдээ сэтгэл зовж, айсандаа түүнийг болиулах гэж хэчнээн ятгавч хүү өөрийнхөөрөө зүтгээд болсонгүй. Хүү маргааш нь үүрээр, барын арьсыг хуйлж мөрөн дээрээ тавиад, нум сумаа аваад замдаа гарчээ. Тэр, Лувсан хааны суудаг хотод хүрэхийн тулд олон ч даваа давж, олон ч хөндийг гаталжээ. Ордны нь хаалган дээр хүрч очиход түүнийг харуулууд нь зогсоож:

	— Чи хэн гэгч хүн бэ? Ямар хэргээр манай хаантай уулзах гэж явна вэ? гэж асууцгаажээ. Дорж:

	— Би бол хол нутгийн ууланд амьдардаг анчин хүн. Энэ барын арьсыг хаандаа бэлэглэх гэсэн юм гэж хэлж л дээ.

	Харуулууд нь хаандаа энэ тухай мэдэгдэхэд, тэр бээр хүүг оруулахыг зөвшөөрчээ. Доржийг орж ирэхэд хаан түүнийг хараад:

	«Би бүх нэртэй анчдыг мэднэ дээ. Харин ийм том барыг агнасан хүчтэнийг үзээгүй юм байна» гэж боджээ. Тэгээд:

	— Чи энэ барыг хаанаас агнав? гэж асуужээ.

	— Танай нутгийн захын нэг уулаас агналаа гэж залгуулан хариулжээ. Лувсан:

	— Ийм сайхан арьс өгсний чинь хариуд би чамайг юугаар шагнах вэ? гэж асуужээ. Дорж;

	— Надад ямар ч шан урамшил хэрэггүй. Би гагцхүү аавыгаа л үзэх гэж энд ирсэн юм гэж хариулжээ. Хаан:

	— Чиний аав чинь хэн гэгч, одоо хаана байгаа хүн юм бэ? Надад хэлчих. Би түүнийг чинь ордондоо дуудаж ирүүлье! гэжээ.

	— Миний эцэг бол та өөрөө шүү дээ! гээд, ээжийнхээ ярьсан бүх л түүхийг Дорж өгүүлжээ. Лувсан, хүүгийн яриаг сонсоод хөмсөг зангидан, бодолд орж: «Энэ хүү хэрэв энэхүү барыг ганцаараа агнасан бол мэдээжээр ер бишийн хүн байна. Надад яагаад ч ингэж сайн сайхнаар хандах учиргүй. Харин ээжийнхээ өшөө хонзонг авч, миний хаан ширээнд суух гэж байгаа юм байна. Иймээс яаж ийгээд үүнээс салах хэрэгтэй юм» гэж боджээ.

	Тэгээд баярласан дүр үзүүлэн, их л эелдэг байдлаар:

	— Би ер нь ямар аз завшаантай хүн бэ? Ийм хүч тэнхээтэй, эрэлхэг зоригтой хүү над төрнө гэдэг ямар их аз завшаан бэ? Харин хүү минь чи урьдаар миний зарлигийг биелүүл. Тэгэхээр би чамайг өөрийнхөө хүү гэдгийг зарлаж, ээжийг чинь ордондоо эргүүлж авчиръя гэж гэнэ.

	— Би юу хийх хэрэгтэй вэ? Түүнийгээ хэл л дээ гэж Дорж баяртай нь аргагүй өгүүлэв.

	— Тэртээ хойд ууланд нэгэн цагаан арслан байдаг юм. Тэр арсланг энэ ууланд амьдрах болсноос хойш хэн ч гэсэн түүгээр явахыг зүрхлэхгүй болсон юм. Чи л тэр цагаан арсланг агнаад, арьсыг нь надад авчирч өг! гэжээ. 

	— Тэгье л дээ. Харин амласнаа марталгүй намайг хүлээж байна биз дээ гэж Лувсанд хүү мэхэсхийн хэлээд, ордноос гарч явжээ.

	Дорж шууд хойд зүг чиглэн яваад л байж. Яваад л байж. Тэгээд нэгэн өндөр ууланд хүрч, замын уулзвар дээр модны сүүдэрт амарч байгаа цагаан сахалтай өвгөнтэй тааралджээ. Хүү түүн рүү очиж, хүндэтгэн мэндлээд:

	— Өвгөн ах аа! Энэ нутагт том цагаан арслан байдаг уу? Би түүнийг яасхийж олох вэ? гэж асуужээ. Өвгөн:

	— Чамд нагаан арслан ямар хэрэгтэй юм бэ? гэж сонирхов гэнэ.

	— Манай хаан тэр арсланг намнаад, нутгийн хүмүүсийг түүний аюулаас аврахыг надад тушаасан юм гэжээ.

	— Чи бол туйлын их зүрх зоригтой хүн байна. Гэвч цагаан арслан бол ерийн нэгэн амьтан биш. Түүнийг намнана гэдэг маш төвөгтэй. Тэр бол ид шидтэй амьтан шүү дээ гэж анхааруулж;

	— Уулын энэ нарийн жимээр шув шулуухан л яваад бай. Тэгтэл нэг даяанч ламын урцанд хүрнэ. Тэр л цагаан арсланг ялж дийлэхэд чамд тусална даа гэж хэлжээ. Дорж, өвгөнд баярласнаа илэрхийлээд, уулын замаар орж явжээ. Тэр зам цаашлах тутам улам нарийсаж, тун бэрхшээлтэй болж гэнэ. Гишгэсэн газрын чулуу бүр нурж гүн ангал нүх уруу уначих гээд аюул занал алхам тутамд нь нөмөрч байлаа. Дорж бүүр хүч тэнхээ алдсан боловч, улам урагшлан мацсаар л байлаа.

	Явсаар байтал тэр жим түүнийг авсаархан овоохой байгаа нарийн хөндийд хөтлөн авчирчээ. Хүү эцэж цуцсанаа ч мартаж, түүн руу байдаг тэнхээгээ шавхан харайсаар очиж, үүдийг нь тогшлоо.

	Үүдийг нь их удаан цохижээ. Гэтэл үүд цэлийтэл нээгдэж, час улаан хувцастай туранхай өндөр хүн хаалган дээрээ гарч иржээ.

	— Хөөе, энд чи юу гэж ирэв? Миний сууцыг чамд хэн зааж өгөв? гэж тэр их л ширүүн байдлаар хүүгээс асууж гэнэ. Тэр хүү хааныхаа зарлиг мөн түрүүнд уулзсан цагаан сахалт өвгөний тухай түүнд хэлжээ. Даяанч лам хүүгийн бүх намтрыг сонсоод, зөөлөрч, гараас нь бариад алсын алсад үзэгдэх зөрөг замыг зааж:

	— Миний үгийг анхааралтай сонсоод, сайн тогтоож аваарай. Энэ замаар чи яваад байтал, уулын, нуурын эрэгт хүрнэ. Тэр нуурын эрэгт зандан мод байгаа. Цагаан арслан ус уухаар үдэш бүр тэнд ирдэг юм. Тэр мод өөд авирч гараад, зандан мөчрөөс нь хугалж аваад, арсланг хүлээгээрэй. Эхлээд нуураас ус уухаар шувууд нисэж ирнэ. Тэднийг огтхон ч үргээлгүй сайн хараарай. Дараа нь бусад ан амьтан ирнэ. Чи тэднийг бас л битгий сочоож айлгаарай. Хамгийн сүүлд цагаан арслан хүрч ирнэ шүү. Түүний нуруун дээр үсэрч мордоод, зандны мөчрөөр ороолгоод: «Чи над туслах уу? Үгүй юу» гэж хэлээрэй. Арслан эхлээд тонгочиж давхина. Тэгэхэд нь чи айлгүй дэлэн дээрээс нь чанга атгаад, нөгөө мөчрөөрөө түүний толгой руу нь цохиод байгаарай. Тэгтэл арслангийн тамир тэнхээ нь барагдаж, чиний төлөө зүтгэе гэх байх. Хэрэв чи айх л юм бол, чамайг нуруун дээрээсээ хаячхаад, хэдэн хэсэг тастаад хаячихна шүү! гэж захижээ. 

	Хүү даяанч ламд чин зүрхнээсээ баярласнаа илэрхийлээд уулын нуур руу явжээ.

	Нуурт дөхөж очоод, ариухан үнэртэй цэцэглэж байгаа зандан модыг харжээ. Тэгээд Дорж энэ мод өөд авирч гараад, мөчрөөс нь хугалж аваад, өтгөн мөчир дунд орж нуугджээ.

	Удалгүй тэнгэр харанхуйлан, маш олон сүрэг шувуу нисэн ирж гэнэ. Тэд даль жигүүрээ хумин бууж эргийн дагуу ус ууж ханаад, агаарт хөөрч, ганганан гунганан, дуугарсаар оджээ. Түүний дараагаар нуурын зүг бүрээс нь янз бүрийн амьтад сүрэг сүргээрээ ус уухаар иржээ. Энд уулын буга, гахай, аргал, угалз, хулан зэрэг олон амьтан байжээ. Дорж модон дээрээ амьсгаагаа барин сууж, цагаан арслан ирэхийг хүлээжээ. Амьтдыг дөнгөж ус уугаад дуусахын сацууд, орчны уулсын оройг доргиулсан, аймшигтай хүрхрэх чимээ гарчээ. Айж сандарсан амьтад, хандсан зүгтээ таран оджээ. Асар том цагаан арслан нуур руу давхиж иржээ. Үхрийн чинээ том биетэй тэр арслангийн цав цагаан өнгөтэй дэл нь газар шүргэн байжээ.

	Арслан зандан модны яг дор нь ирж зогсоод, эргэн тойрноо сэрэмжлэн харж гэнэ. Айж сандарсандаа зүрх нь догдолжээ. Гэвч тэр зориг гарган, модноосоо арслангийн яг нуруун дээр үсэрч, нэг гараараа дэлээс нь зуурч, нөгөө гараараа зандны мөчрөөр арслангийн толгой руу ороолгож;

	«Чи надад туслах уу? Үгүй юу?» гэж хашхирчээ. «Үгүй ээ, үгүй» гэж хүрхрэн дэлээ сэгсэлзүүлэн, сүүлээ шарван, хүүг унагах гэж тонгочин булгижээ. Гэвч хүү дэлээс нь улам сайн зуурч, хоёр бөөрийг нь хөлөөр хавчаад, зандны мөчрөөр түүний толгой руу угсруулан гуядаж, 

	— «Чи над туслах уу? Үгүй юу?» гэж орилж байлаа. Зандны мөчрийн ид шидийн хүчинд галзуу арслан тэгсээр аргагүй номхорч;

	— Залуу минь, намайг суллаж тавиач! Би цаашид чамд тусалъя. Чи хаа байгаа газраасаа зандны мөчрөөрөө дөнгөж даллаж:

	— «Над руу ир!» гэж хэлүүт чинь, би тэр дор нь очиж, чиний бүх зарлиг тушаалыг биелүүлж байя гэж арслан ам өчиг өгчээ.

	— Тэгвэл сайн байна. Хаа нэгтэй тааралдсан замын хүнийг хэзээ ч битгий дайр. Номхон дөлгөөн явж бай гэж Дорж хэлжээ.

	— Чиний хэлснээр болгоё гэж арслан зөвшөөрөөд, уулынхаа зүг алслан оджээ. Дорж уулын гангад унан тусан ухарч бөмбөрөн явсаар арай гэж ордонд хүрч ирэхэд, хааны амралтын өрөөнд харуулууд нь оруулжээ.

	— Цагаан арслангийн арьс хаана байна вэ? Чи яагаад миний зарлигийг биелүүлэлгүй буцаж ирэв? гэж хаан их ширүүн хэлжээ.

	— Би тэр цагаан арсланг номхруулсан. Тэгээд түүнийг алаад яах вэ гэж шийдлээ. Тэр одоо хэнд ч аюулгүй номхон болсон гэж залуу хариулжээ. Хаан:

	— Чи тэгээд цагаан арсланг номхруулчихлаа гэж үү? Түүнийгээ чи надад яаж нотлох юм бэ? гэж эргэлзсэн байдалтай хэлж гэнэ.

	Тэгэхээр нь Дорж зандны мөчрөө даллаад «Над руу хүрч ир» гэж арсланг дууджээ. Энэ үгийг бараг хэлж амжаагүй байтал нь хүчит салхи исгэрэн үлээж агаарт чулуу, тоос шороон үүл босож гэнэ. Ордон нь долгио мөргөсөн завь адил дайвалзан гайхаж гэнэ. Хүрхрэн хүржигнэсэн аймаар дуу гарч, ордонд аварга том цагаан арслан орж иржээ. Хаан айж, залуугийн ард нуугдан чичирсэн хоолойгоор:

	— Цагаан арсланг хөөж зайлуул. Цагаан арсланг хөөж явуул! Би чамайг хүүгээ гэж, бүхэнд мэдэгдье. Ээжийг чинь буцааж авчиръя гэж дуун нь тасалдан байж ам өчиг өгч гэнэ.

	Гэвч цагаан арсланг холдож явахад, хааны дотор нь уужирч, «Хэрэв би энэ анчин хүүг үгүй болгож тонилгохгүй бол, тэр намайг алах юм байна. Тэгэхээр би түүнд, дахиад яасан ч эргэж ирэхээргүй бас даалгавар өгье байз гэж бодож гэнэ. Тэгээд Лувсан их л эелдэгхэн Доржид хандаж:

	— Чи үнэхээр миний хүү болж чадах юм байна. Тэгэхээр миний хүү, энэ дэлхийн хамгийн сайхан хүүхнийг эхнэр болгон авах ёстой гэж гэнэ. Энэтхэгийн хааны охиноос илүү сайхан хүүхэн энэ хорвоод ерөөсөө байхгүй юм гэнэ лээ. Харин түүнийг харгис хар мангас хулгайлан аваад өмнө зүгийн өндөр уулын дундах яагаад ч нэвтэрч орж болшгүй цайздаа аваачжээ. Хэрэв чи энэ хүүхнийг гэргий болгон авч чадах юм бол, би чамайг баяртайгаар хүүгээ болгоно гэжээ.

	— За, тэгье ээ, тэгье. Тэр гүнж дээр би очъё! гэж Дорж зөвшөөрөн хэлээд алс замд гарахаар бэлтгэжээ.

	Тэгээд шуудайд хэдэн атга бор гурил, хатаасан бяслаг, жаахан борц хийжээ. Нум сумаа агсаж, зандны мөчрөө аваад, алс замд гарчээ. Дорж хэдэн өдөр өмнө зүгийг чиглэн явтал, замд нь нэгэн том нуур тааралджээ. Тэр нуурын эрэг дээр өндөр нүсэр том биетэй нэгэн хүүхэн зогсож байжээ. Хүүхэн, залуу хармагцаа нуур руу тонгойж, усыг нь балгасаар бүгдийг нь уучхаж гэнэ. Дорж учиргүй их гайхаж:

	— Эгч ээ, та ямар гайхалтай хүн бэ? Ганц бөхийнгүүтээ л нуурын усыг бүгдийг нь уучихлаа гэжээ. Хүүхэн:

	— Миний юу нь гайхалтай байх вэ дээ. Би харин цагаан арсланг номхон болгосон нэг анчин байдаг гэж дуулсан. Тэр л үнэхээр гайхалтай хүн дээ! гэжээ.

	— Тэгвэл тэр анчин чинь би байна.! гэж Дорж өгүүлжээ.

	— Залуу минь чи намайг битгий хуурах гээд бай! гээд хүүхэн үнэмшсэнгүй ээ. Тэгэхээр нь тэр зандны мөчрөө даллан цагаан арсланг дуудаж л дээ. Тэгтэл хүчит хуй салхи гарч тэр хоёрын өмнө аймшигтай архирсан, аварга том цагаан арслан зогсож байжээ. Хүүхэн айж, Доржийн ард нуугдаад:

	— Энэ цагаан арсланг хөөгөөд өгөөч хөөчихвөл, чамд тус болно шүү гэж хашхирч гэнэ.

	Тэгээд хоёулаа нэвтэрч орохын аргагүй мангасын цайз руу явжээ. Замын хагаст ч ороогүй явтал нь гартаа алтан нум барьчихсан нэгэн хүүхэн ямар нэгэн юм эрж хайж байгаа бололтой тэнгэр өөд хараад зогсож байжээ. Дорж:

	— Дүү минь, тэнгэрээс юу эрээд байгаа юм бэ? гэж асуужээ.

	— Би өглөө тэнгэр өөд алтан сумаа харвасан юм. Тэр одоо очиж, унаагүй л байна даа. Би түүнийгээ л харж байгаа юм гэж хариулжээ. 

	— Та чинь тэгвэл мэргэн харваач хүн юм даа гэж залуу аргагүй гайхжээ. Хүүхэн:

	— Тэглээ ч гэсэн цагаан арсланг номхруулсан анчинтай эн зэрэгцэх яагаа ч үгүй байна даа. Тэр бол харин үнэхээр мэргэн хүн гэж сөргөн хариулжээ. Тэгснээ хүүхэн:

	— Залуу минь тэр цагаан арслангаа энэ хүүхэнд үзүүлээдхээч гэж нөгөө нуур уучихдаг хүүхэн хэлж, хөхөрчээ. Дорж зандан мөчрөөрөө даллатал, догшин арслан хүрхэрсээр тэдний өмнө ирж зогсжээ. Хүүхэн үнхэлцгээ хагартал айж, алтан нумаа унагачхаад, өөрөө Доржийн араар нуугдаж:

	— Арсланг бушуухан зайлуулахыг гуйя. Түүний төлөө юу хүссэнийг чинь биелүүлж, тус болохоо амлая гэжээ. Ингээд цааш гурвуулаа явжээ. Гэвч мангасын эзний ордон руу ойртох тутам, урагш ахихад улам л бэрхшээлтэй болжээ. Зөрөг зам ч үгүй болж, явах газрыг нь энд тэндгүй өндөр хадан хясаа, гүн ангал, хавцал хаасаар байлаа. Дорж хэсэг бодож байснаа, зандан мөчрөө даллатал, тэдний өмнө цагаан арслан иржээ. Дорж: «Чи биднийг мангасын эзний ордонд хүргэж өгч чадахгүй биз» гэж асуулаа. За нуруун дээр минь гарцгаа. Тэгээд дэлээс минь сайн бариарай! гэж арслан хэлжээ.

	Гурвуулаа арслангийн нуруун дээр гарчээ. Арслан хаднаас хаданд үсрэн харайж, ангал, жалга дээгүүр дүүлэн өнгөрч, тэднийг ордны яг хананы дэргэд авчирчээ. Тэр ордон яг л уул мэт сүндэрлэж харагдана. Хана нь хадан хясаа зүйж хийсэн, хаалга нь ган төмрөөр гагнаж хийсэн учир, нэвтэрч орохын аргагүй байлаа. Дорж туслагчдынхаа хамтаар том модны цаана нуугдан, гүнжийг яасхийж барьж авах вэ? гэж бодлоо. Тэгтэл хоёр хэрээ модон дээр ярьж байжээ. Түүнийг чагнатал нэг нь Энэтхэгийн хааны гүнжийг эндээс хулгайлан авахаар хүмүүс ирээд, яаж авахаа мэдэхгүй байна гэж нөгөөдөө хэлж гэнэ. Тэгтэл нөгөө нь чи тэгвэл яаж авах аргыг нь мэдэх үү? гэж асууж гэнэ.

	— Мэдэлгүй яах вэ дээ. Хааны гүнж өглөө бүр л бараа бологчдынхоо хамт ус авахаар явдаг юм. Гэвч тэд цөмөөрөө ижилхэн гоо сайхан, ав адилхан хувцасласан байдаг. Харин ганцхан гүнжийн духан дээр бадам лянхуа цэцэг зурсан байдаг юм. Түүгээр нь гүнжийг ялгаж танина. Булаг руу очих үед нь л түүнийг барьж авч болно л доо.

	Тэглээ ч мангасын хаанаас зугтан зайлж чадахгүй шүү дээ. Түүний дэргэд цагаан арслан ч гэсэн, чадалгүй амьтан шүү дээ гэж гэнэ. Тэгэхэд нэгдэх хэрээ нь: - Мангасын хааныг ч дийлж болно л доо. Түүний цээжинд зүүлттэй байгаа оюу чулууг алтан нумын алтан сумаар алдахгүй харвавал ч, тэр үхэлгүй яах вэ дээ, гэж хариулжээ. Дорж хэрээний яриаг тогтоож аваад, өглөө болохоор хэн юу хийхийг нөхдөдөө хэлээд, тэд үүр цайхыг хүлээжээ.

	Үүр хаяарч, уулын орой улааран, нар тусахын өмнөхөн, цул гангаар давтан хийсэн ордны хаалга чахран онгойжээ. Хулсаар сүлжин хийсэн сагс үүрсэн хэдэн хүүхэн хаалганаас гарч ирээд, Доржийн нуугдсан булгаас ус авахаар явлаа. Хүүхнүүдийг булгийн дэргэд ирмэгц, духан дээр нь бадам лянхуа цэцэг зурсан хүүхнийг бушуухан барьж аваад, цагаан арслангаа дууджээ. Гүнж айн хашхирч, бараа бологч хүүхнүүд нь ч орилолджээ. Энэ дуу чимээгээр мангасын хаан уур омог нь бадарч, ухасхийн гарч иржээ. Түүний ширүүн үс нь сагсайн босоод, соёо шүд нь ярзайн, том амнаас нь галын дөл цацран байжээ. Харин алтан нумтай хүүхэн харвахад бэлэн байлаа. Шөрмөслөг гараараа татаж тавьсан алтан сум, мангасын хааны цээжин дэх оюу чимгийг бут цохиж, түүний хар зүрхэнд нь шигджээ. Тэр амьсгал хураан унахад, түүнд туслахаар бусад мангас нь гүйж иржээ. Тэр үед нуурын усыг уусан хүүхэн амаа ангайхад нуурын ус амнаас нь урсан гарч, мангасын хааны ордон, оршин суугчид цөм живжээ. Дорж туслагчдадаа баяр талархлаа илэрхийлээд, тэднээс салж гүнжийн хамт ээжийнхээ овоохойд хүргэж өгөхийг цагаан арсланд тушааж гэнэ. Дулмаа хэзээ ч барааг нь харах учиргүй болсон гэж ярьж байсан хүүтэйгээ уулзаж туйлгүй их баярлалаа. Гүнж ийм сайхан, эрэлхэг зоригтой залуу өөрийг нь суллаж гаргасанд туйлын их сэтгэл хангалуун байлаа. Бас тэгээд цагаан арсланг номхон болгосон гээч! Ингээд түүний гэргий болохыг баяртайгаар зөвшөөрчээ. Тэд бодож, бодож хааныдаа гурвуулаа очиж хаан амлалтаа биелүүлэх, эсэхийг үзэхээр шийджээ. Цагаан арслан агшин зуурт хурдалж, хааны ордон хүргэжээ. Айж сандарсан харуулууд нь тал бүр тийшээ сандран зугтаж, Дорж ээж, гэргийнхээ хамт ордонд нэвтрэн оржээ. Харин арслангаа гадаа нь үлдээжээ. Гайхаж ядсан Лувсан:

	— Энэ юун хүүхэн бэ? Та нар хаанаас авчрав? гэж дуу алдан хашхирчээ. Дорж:

	За би алс хол яваад ирлээ. Энэ хүүхэн бол Энэтхэгийн гүнж, миний гэргий юм. Одоо та бүх амлалтаа биелүүлнэ биз дээ? гэжээ. Лувсан;

	— Харуулуудаа эднийг баривчлаарай! гэж хашхирлаа. Ордны хаалга асар их чимээ гарч нээгдлээ. Хаалган дахь харуулуудын нь оронд цагаан арслан зогсож байлаа. Амаа том ангайж Лувсан руу ухасхийн шүүрч аваад, нүдэнд харагдахгүй алга болжээ.

	Харгис, шунахай хааныг өрөвдөх хүн даанч байсангүй ээ. Лувсангийн эхнэр Дулмаа түүний хаан ширээнд эрхийнхээ дагуу суужээ.

	Дараа нь түүний хүүд захиргаа нь залгамжлан ирсэн гэдэг. Цагаан арсланг номхотгосон залуу улс гүрнээ үнэнч, шударгаар захиран удирдаж, олон жил аз жаргалтай, сайхан амьдарч гэнэ.

	 


АХ ДҮҮ ХОЁР

	 

	Эрт урьд цагт нэгэн оронд Дакцор гэдэг хаан байжээ. Тэр хаан хоёр хүүтэй юм гэнэ. Том хүүг нь Гедон, багыг нь Дикдон гэдэг байжээ. Гедоныг хар бага наснаас нь нэгэн ядуу тариачин эмэгтэй тэжээж өсгөсөн ажээ. Тэр эмэгтэй төлөв даруу, их сайхан хүн байсан бөгөөд Гедон хүүд ард олны ядуу зүдүү амьдралын талаар байнга ярина. «Том болоод дорой буурай хүмүүст байнга тусалж, гачигдал зовлон тохиолдсон хүнийг өрөвдөн хайрлаж, хэнийг ч хэзээ боловч битгий гомдоож байгаарай» гэж сургамжилдаг байжээ.

	Тиймээс Гедон төлөв даруухан эелдэг найрсаг зантай, хун болон өсөж торнижээ. Харин харгис хэрцгий аав нь ч гэсэн том хүүдээ ухаангүй хайртай байлаа.

	Гедон өсөж том болоод нэг удаа аавдаа:

	— Хайртай аав минь ээ! Би танаас нэг л зүйл хүсэж гуймаар байна гэжээ. Аав нь

	— Юу гуйх гэсэн юм бэ? ичиж зоволгүй хэл л дээ? гэж гэнэ.

	— Би хотоороо зөндөө явлаа. Аягандаа хийх өчүүхэн хоол хүнс ч үгүй, хоноглож хоргодох байр сууц ч үгүй, адуулж маллах үхэр мал, идэх уух юм юу ч үгүй ядуу хоосон сэтгэл өрөвдмөөр олон хүнтэй уулзлаа. Тэднийг би хараад зүрх сэтгэлээсээ аргагүй өрөвдөх боллоо. Тэгэхээр тэр ядуу зүдүү хүмүүст би тусалъя! Та зөвшөөрөөч? гэжээ.

	Хаан, хүүгийнхээ энэ үгэнд дургүйцэн хөмсөг зангидсан боловч хайртай хүүгийнхээ хүсэлтийг биелүүлэхэд татгалзах гэсэнгүй ээ. Тэгээд:

	— Хүү минь, би чиний л төлөө мөнгөн сан хуримтлуулж, эрдэнэсийн зүйлээр дүүргэсэн. Тэгэхээр чи өөрийнхөө хүссэнээр л миний эд хөрөнгөөс хэрэглэ л дээ гэж ам алджээ.

	Хүсэлтийг эцэг нь ийнхүү зөвшөөрсөнд, хүү учиргүй их баярлаж «Хааны хүү Гедон бүх ядуу гуйланч, гачигдаж дутагдсан хүмүүст өглөг барина. Тэгэхээр хэн ч гэсэн хожимдож хоцролгүй ирцгээ» гэж нийт хүмүүст зар тараажээ.

	Ийм сонин зүйл сонссон гар хоосон гуйлгачин, тахир дутуу, өчүүхэн ч газаргүй тариачин, орон байргүй ядуучууд, өнчин өрөөсөн хүүхдээ тэвэрсэн бэлэвсэн эхнэр зэрэг ядуу хоосон хүмүүс хот руу орох замаар пиг дүүрчээ.

	Ийнхүү ядуу зүдүү хүмүүсийн цуваа Гедон руу салхинд хөөгдсөн үүл мэт бөөнөөрөө ирж, хэрэгцээнийхээ хэрээр өлсгөлөн нь хоол хүнс, нүцгэн нь хувцас хунар, газаргүй тариачид нь тариалангийн талбай, цэцэрлэг, гэр оронгүй нь орон сууц, тус бүрдээ хувь хүртэж, авч л дээ. Гедон өчүүхэн ч харамгүй, сайхан сэтгэлээс эцгийн эрдэнэ, баялгийг тарааж өгсөөр, удалгүй бүх хөрөнгийнх нь талыг баржээ, Тиймээс эрдэнэсийн сангийн нь нярав хаанд ирж:

	— Танай хүү ядуу гуйлгачдад бэлэг барьсаар байгаад, эрдэнэс баялгийн чинь хагасыг барж гүйцлээ гэж хэлжээ.

	— Ядуу зүдүү гачигдал зовлонд учирсан хүмүүст туслахыг би өөрөө зөвшөөрсөн юм. Тэгэхээр одоо яах вэ дээ? гэж Дакцор дурамжхан хариулжээ.

	Гедон мөн л бэлэг сэлт тараасаар л байлаа. Ихээхэн баялаг, эрдэнэсийн сан хөмрөг нь бараг барагджээ. Эрдэнэсийн сангийн нярав дахиад хаан руугаа ирж, урд нь сөхрөөд:

	— Агуу их хаантан минь ээ! Битгий уурлаарай! Таны урьд өмнө барагдашгүй мэт бялхаж байдаг эрдэнийн сан чинь бүр бага болж, одоо Гедон тарааж гүйцэх нь байна шүү. Тэгэхээр та яая гэж бодож байна? гэж асуужээ.

	Дакцор бодож, бодож, том хүүгээ дуудаж авчирчээ.

	— Миний хайртай хүү минь ээ! Ийм бодлогогүй өглөгч байж болохгүй ээ. Чи бүх л өлсгөлөн хүнийг хооллож ядуучуудыг баян чинээлэг болгоно гэж бодож байх шиг байна. Энэ чинь бүтнэ гэж үү дээ! Өөрийнхөө сан хөрөнгийг ингэж хоослон цөлмөж, байгаагаа зогсох нь зүйтэй гэж чамаас гуйя гэж айлджээ. Гедон ааваасаа тийм үг сонсоод, ихэд толгой унжуулан гуниглажээ. Тэгээд залуу далайн арал дээр маш их алт, үнэт эрдэнэсийн чулуу, байдаг гэсэн яриаг санаж, их далайн зүг явж, тэндээс их хэмжээний эрдэнэсийн зүйл олж авчраад, түүнийгээ ядуу буурай хүмүүст тараан өгье гэж боджээ. Ингээд аав дээрээ очиж:

	— Аав аа, би далай руу аялан явж, эрдэнэс чулуу олж ирье. Надад онгоц өгч туслаач гэжээ. Дакцор том хүүдээ санаа нь зовж, боль хэмээн ятгажээ.

	— Хүү минь далайн асар их хуйларсан давлагаа гарч, аюултай байдгаас гадна, тааралдсан бүхнээ цөлмөн залгидаг махчин амьтад ч тэнд бий. Бас далайн захаар зэрлэг омгийнхон амьдарна. Иймд тэндээс амьд эргэж ирнэ гэдэг амаргүй шүү. Тэгэхээр ийм бодлоо толгойноосоо авч хая. Тийм юм хийхээр үлдсэн эрдэнэсээ хувааж тараавал дээр юм гэж зөвлөжээ. Хүү удаан хугацаагаар эцгээсээ шаардсан боловч, түүнийг далайн хязгаар руу явахыг яагаад ч зөвшөөрөхгүй байжээ.

	Намайг эрдэнэсийн зүйл хайх ажилд явуултал би хоол унд ч идэж уухгүй газраас ч өндийхгүй босохгүй гэж гэнэ!

	Аав нь хүүдээ чи энэ бүтэлгүй бодлоо орхих нь зүйтэй гэж өдөр бүр зөвлөсөн боловч ердөө ч тус болсонгүй ээ. Гедон газраас ч өндийхгүй хоол унд ч идэхгүй байлаа. Ийм байдлаар долоо хоног ч өнгөрчээ. Дакцор гэргийтэйгээ хоёулаа: «Хэрэв үүнийг далай руу явуулахгүй бол, өлсөж, цангаж үхэх нь. Харин далайн аяллаас амьд мэнд эргэж ирэхийг яаж мэдэх вэ» гэж ярилцаад, дуртай дургүй:

	— Хүү минь чи босож үз. Хоолоо идэж, ундаа уу. Чамайг тэр газар уруу чинь явуулъя гэж хэлжээ. Хүү босон харайж, хоол унд идэж, уугаад ордноосоо гарч талбай дээр ирээд:

	— Хөөе, хүмүүсээ, би далай руу эрдэнэсийн зүйлийн эрэлд явлаа. Далайд урьд өмнө явж байсан хүн байвал хамт яваач! гэсэн зар тараажээ.

	Тэгээд урьд нь далайгаар аялж байсан зуун худалдаачныг олжээ. Тэд Гедонтой хамт эрдэнийн зүйлсийн эрэлд далайгаар явахыг дуртайяа зөвшөөрчээ. Тэдэнд далайн замыг сайн мэддэг, туршлагатай газарч хэрэгтэй байлаа.

	Хааны ордны ойролцоо бяцхан байшинд нэгэн ахмад далайчин суудаг байжээ. Тэр бээр бүх л далай тэнгис, хавийн орноор нь аялж, юм үзэж, нүд тайлсан хүн байлаа. Харин одоо нас өндөр болсон учир, гадагш гарахаа байсан юм санжээ. Гедон тэднийд очиж, далайн аялалд хамт явж, эрдэнэсээр арвин газар хүрэх замыг зааж өгөхийг гуйжээ.

	— «Би өндөр настай боллоо. Хоёр нүд бараг юм үзэхээ болилоо. Гэвч залуу минь чи өөртөө биш, ядуу буурай хүмүүсийн төлөө эрдэнэ баялаг хайх гэж байгаа болохоор би яаж татгалзах вэ дээ. Иймээс би харь нутагт ясаа тавих ч яах вэ, чиний албанд үнэнчээр зүтгэнэ. Онгоцоо бэлтгэ л дээ» гэж хариулжээ. Гедон ордондоо эргэж ирлээ. Тэгээд ааваасаа гурван мянган алтан зоос авчээ. Нэг мянган зоосоор нь том онгоц худалдан авч, үлдсэнээр нь замын хоол хүнс болон бусад хэрэглэх зүйлээ авч гэнэ.

	Далайд гарах өдөр болжээ.

	Дакцор гэргийтэйгээ хамт Гедоныг үдэж гаргахаар далайн боомт хотод иржээ. Үдэж байх зуур бага хүү Дикдон нь: 

	— Намайг ахтай хамт далайн аялалд явуулаач? гэж гуйжээ. Дакцор:

	«Гедонтой дүү нь явах харин ч зүгээр юм» гэж бодоод дүүг нь явуулжээ.

	Аяллынхан онгоцондоо орж, зангууг өргөж дарвуулаа тавин дэлгэж зах хязгааргүй далайд гарчээ. Ахмад далайчин угсраа цагаан уулс гялалзан харагдтал, онгоцоо барьж явжээ.

	— Энэ бол мөнгөн уул байгаа юм. Бид энэ уулын ойролцоо зогсох хэрэггүй гэж өвгөн хэлжээ. Мөнгөн уул удалгүй хойно нь үлдэж гэнэ. Долоо хоног явсны дараа өмнө нь гялалзсан хөх уул харагдаж гэнэ.

	— Энэ бол эрдэнийн чулуу уул байгаа юм. Үүний орчимд зогсохгүй гэж далайчин бас л хэлжээ. Аялагчид дахиад л долоо өдөр, долоон шөнө яваад шаргал туяа татан, гялалзсан уулыг харж гэнэ.

	— Энэ бол алтан уул байгаа юм. Түүний дэргэд зогсоно шүү гэж далайчин хэлж гэнэ. Тэд алтан уул руу хөвсөөр бэлд нь хүрчээ. Эргэн тойрны элс, чулуу, хад хясаа нь бүгд л цэвэр алт болохыг үзэж гэнэ.

	Худалдаачид алт түүж эхэлтэл ахмад далайчин тэднийг болиулжээ.

	Энэ бол жинхэнэ эрдэнэс биш л дээ. Жинхэнэ эрдэнэс маань бидний урд бий гэж хэлжээ. Эндээс эгц баруун тийшээ явна. Тэгээд нэгэн ордон хүртэл шууд л яваад бай. Тэр ордныг долоон төрлийн эрдэнийн чулуугаар босгосон юм. Хаалга нь үргэлж хаалттай байдаг юм. Харин хаалганы ойролцоо алмаз чулуун нүдүүр байгаа. Тэр нүдүүрээр хаалгыг нь гурван удаа цохиорой. Тэгтэл хаалга нь онгойж, таван зуун хөөрхөн хүүхэн гарч ирнэ. Эхнийх нь хүүхэн гялалзсан хөх чулуу барьж ирнэ. Түүнийг нь Гедон аваад, сайн хадгалаарай. Энэ бол жирийн нэгэн чулуу биш, юу хүссэн бүхнийг биелүүлдэг шидэт эрдэнэ байгаа юм. Бусад нь ерийн үнэт чулуу ирнэ. Түүнээс аваарай. Бага санагдвал, гуйж авч болно. Гэхдээ битгий шунаарай. Би одоо ингээд л насан эцэслэх боллоо. Та нарт үүнээс цааш газарчилж чадахгүй нь дээ гэж хэллээ...

	Тэгээд ахмад далайчин эрэг дээр хэвтэж, насан өөд болжээ.

	Аялагчид далайчин өвгөнийг эргийн алтан элсэнд оршуулаад цааш хөдөлжээ.

	Тэд далайд явсаар л байжээ. Гэнэт долоон өнгөөр гэрэлтсэн ордон байхыг үзжээ. Гедон дагалдан яваа хүмүүсийнхээ хамтаар эрэг дээр буугаад, ордон руу очжээ. Түүний хаалга нь маш бэх хаагдсан байлаа. Гедон алмаз чулуун нүдүүрийг олоод хаалганы хажуугийн хөвөө мод руу гурван удаа цохиж гэнэ. Тэрхэн зуур хаалга нээгдэж, гартаа бэлэг сэлт барьсан хүүхнүүд ар араасаа гарч иржээ. Эхнийх нь хүүхэн цэнхэр дөл бадарсан чулуу авчирч Гедонд гардуулан өгөхөд, түүнийг нь авч өвөртөлжээ. Бусад хүүхнүүд нь үнэт чулуу овоолсон тавиур барьж иржээ. Дикдон бол Гедонтой огтхон ч адилгүй эд хөрөнгөнд унаж үхдэг ховдог, шунахай хүн байжээ. Тэр «шуудайгаа авчраад, энэ эрдэнэсээр түргэн дүүргээч» гэж худалдаачдад захирангуй хэлжээ. Энэ сайхан бэлгийг хараад тэд ч нүд алджээ.

	Худалдаачид онгоцоо үнэт чулуугаар пиг дүүргэж, бас өвөртөлж, даалиндаа ч хийжээ. Тэр хүүхнүүд цөм хөхрөлдөн, наранд гялалзсан үнэт чулууг тавиур тавиураар нь авчирсаар байлаа. Ингээд Гедон хөдлөх дохио өгч, онгоц буцах замдаа оржээ. Орон нутагтаа дөхөж явтал нь гэнэт хүчит шуурга хөдөлж хөх далай давлагаалан догширч гэнэ. Хуйларч эрчилсэн давлагаа ачаа нь хүндэдсэн онгоцыг амархан хөмөрчээ. Хувцсандаа үнэт зүйл дүүртэл чихсэн ховдог шунахай худалдаачид онгоцтойгоо далайн ёроол руу живж эхэлжээ.

	Хөх чулуунаас өөр юу ч аваагүй Гедон л хөвж гэнэ. Тэр дүүгээ сэлж гарахад нь тусалжээ. Ах дүү хоёр онгоцны хөвж явсан дүнзнээс зуурч аваад, амь насаа даатгав.

	Догшин далайд ийнхүү хөвж явсаар, хүчит давлагаа тэр хоёрыг гэнэт эрэг дээр гаргаж хаяжээ.

	Тэд сая ухаан орж, Дикдон ахдаа хандаж:

	— Бид аав ээжийгээ орхиод, эрдэнэсийн зүйл олохоор далайгаар явлаа. Тэгэхээр одоо яаж, юу ч үгүй хоосон буцах билээ? гэж хэлжээ.

	— Яагаад юу ч үгүй буцах гэж? Надад хүссэн бүхнийг биелүүлдэг эрдэнийн шидэт чулуу бий гээд хөх дөл цацарсан чулуугаа өврөөсөө гаргаж иржээ. Сайхан сэггэлтэй Гедон хөх өнгөт эрдэнийн чулуугаа дүүдээ ийнхүү үзүүлэхдээ, өөртөө гай тарина ч гэж яахан мэдэх билээ. Харин дүү нь түүнийг хармагцаа л төрсөн ахыгаа цааш нь харуулж шидэт чулууг өөрийн болгож авахыг боджээ.

	Гедон ах яасан бэ? Тэр хаана байна? гэж аав ээжийг асуухаар нь «Худалдаачдын хамт далайд живчихсэн» гэж хариулна гэж боджээ.

	Бузар хэргийнхээ тухай Дикдон ингэж төлөвлөөд ахдаа:

	— Хайрт ах минь ээ! Бид хоёр ихэд эцэж ядарлаа. Амрах хэрэгтэй байна. Гэхдээ хоёулаа зэрэг унтаж болохгүй. Шидэт чулуугаа хулгайд алдчихаж мэднэ шүү. Тэгэхээр та ахаараа, эхлээд унтаж амар. Би манаанд гаръя, гэжээ. Гедон:

	— Тэр зүйтэй шүү гэж хэлээд хэвтэж, төдхөн бөх унтжээ. Дикдон, Гедоныг унтахаар нь ой уруу орж хурц үзүүртэй хоёр урт мод авчирч гэнэ.

	Тэгээд ах руугаа сэмээрхэн очоод, өврөөс нь шидэт чулууг нь эвтэйхэн гэгч аваад, хоёр нүд руу нь үзүүртэй модоо шаажээ. Гедон тэсвэрлэж болшгүй өвдсөний улмаас газар дээр дунгуйлдан өнхөрч:

	— Дикдон ээ! Дикдон ээ! туслаарай гэж хоолойн тэнхээгээр бархиран орилжээ.

	Гэвч хар муу санаат дүү нь бараа сураггүй алга болсон байжээ. Нэгэнт шидэт эрдэнийн чулууг авсан болохоороо тэндээс бушуухан зайлахыг яарчээ. Зовлонд учирсан ах нь, Дикдоныг удтал дуудсан боловч түүнд цуурайнаас өөр юу ч хариу өгсөнгүй ээ. Шидэт чулуунаасаа тусламж авахаар өврөө уудалсан нь алга байжээ. Тэгээд л түүнийг ийм хувь заяагүй болгосон буруутан хэн болох нь тодорхой болжээ. Сэтгэл нь ихэд шаналж, янгинаж өвдөөд, ухаан алдан үхсэн мэт удтал хэвтэж гэнэ. Гэтэл түүнээс холгүй нэгэн малчин, үхрээ хариулж явсан юм байжээ. Тэр түүний хашхирч байхыг сонсоод, юу болохыг үзэхээр ирэхэд нэгэн хүн амьсгаатай төдий хэвтэж байхыг харжээ. Тэр хүний нүдэнд нь хурц үзүүртэй хоёр мод хатгасан байжээ. Малчин түүний нүднээс үзүүртэй модыг маш болгоомжтой сугалан авч, гэртээ авч иржээ. Тэгээд шарханд нь үнээний гашилсан сүү түрхэхэд, өвчин нь аажим намджээ. Гедон шархаа эдгэртэл малчны гэрт ганцаараа үлдэж, хөөрхий хүүд лимбэ хийж өгчээ. Тэр бүхэл өдөржин босгон дээр сууж, гунигтай ая лимбэднэ. Тэгтэл шарх нь эдгэрчээ. Гедон ойрын хотод хүргэж өгөхийг малчнаас гуйжээ.

	— Хүү минь чи эндээ л байж бай л даа. Чамд сүү, тараг, бин өдөр бүр залгуулаад байх бий гэж гэнэ. Гэвч Гедон ядуу малчныд түвэг тээр болохыг бодсонгүй. Арга буюу түүнийг хот руу хүргэж өгч гэнэ. Энэ хот бол Дакцор хааны гүрэнтэй хил залгаа оршдог Лисывар улсын нийслэл байсан юм санжээ. 

	Гедон хотын гудамжаар лимбээ үлээж малчинтай хоёулаа явж байжээ. Тэр нутгийн ноёны цэцэрлэгч хүүг ихэд ажиглаж гэнэ. Тэр цэцэрлэгч төрсөн үр хүүхэдгүй, ганц бие хүн юм санжээ. Тэр, тун чадамгай лимбэдэж байгаа залууг ихэд шохоорхож. Гедоны дэргэд ирж:

	— Хүүе, залуу чи надтай хамт жимсний цэцэрлэг харж байхгүй юу? гэж гэнэ.

	— Би яаж цэцэрлэгийг харж хамгаалж чадах вэ дээ. Миний хоёр нүдгүйг та мэдэж байгаа биз дээ гэж Гедон учирлаж гэнэ. Цэцэрлэгч:

	— Чи өөрөө л болно гэвэл, нүдгүй байх саад болохгүй шүү дээ! Би, моднуудын хооронд хонх зүүсэн уяа татаж өгье. Шувуу нисэн ирж, болсон жимсийг тоншихоор, чи сонсоно. Тэгэхээр нь орилж чимээ өгөөд, уяанаас татаж хонхыг дуугаргаж үргээгээд байж болно л доо гэж гэнэ. Гедон малчинтайгаа салах ёс гүйцэтгээд, өгөөмөр сайхан сэтгэлтэй цэцэрлэгчтэй хамт явжээ.

	Тэр үед нөгөө Дикдон төрөлх хотдоо эргэж очсон байлаа. Тэр ордондоо шавар шавхай болсон уранхай ноорхой хувцастай оржээ. Эцэг эх хоёрынхоо хөлд сөгдөн, уйлж гарчээ.

	— Чи яагаад ганцаараа хүрч ирэв ээ? Ах чинь яасан бэ? гэж аав нь асуужээ.

	— Гедон одоо байхгүй болсоон. Аймшигтай хуй салхи гарч онгоц живэхэд ах маань бусад хүмүүсийн хамт амь үрэгдсэн. Би ганцаараа амьд гарсан гэж хар санаат хариулжээ. Аав нь гүн бодолд орж ээж нь уйлж байснаа ухаан алдан унажээ. Тэдний дэргэд зарц нар нь сандралдан байлаа. Харин Дикдон:

	— Харамсалгүй яах вэ. Гэлээ ч Гедон нэгэнт л ийм болсон хойно босож ирэх биш. Яая гэх вэ? Тийм л тавилантай байж л дээ! Гэвч би шидэт эрдэнэ олж ирсэн. Хүссэн бүхнийг биелүүлдэг эрдэнэ гээд, тэр өврөөсөө хөх чулуу гаргаж иржээ. Гэтэл тэр чулуу нь өнгөө бүр алдаж, гадна тал нь хөх дөл дүрэлзэхээ ч больсон байлаа. Дикдон чулуунаас дараа дараагаар янз бүрийн зүйл шаардсан боловч, түүний хүслийг ердөө ч биелүүлсэнгүй ээ. Аав нь бага хүүгээ харж харж, толгой сэгсрээд, амралтынхаа өрөөнд орохоор явлаа.

	Хааны ордонд нэгэн тэжээмэл галуу байдаг байлаа. Гедон, үнэгний шүднээс нэгэн зэрлэг галууны дэгдээхийг аварсан нь энэ юм байжээ. Тэгээд түүндээ хүний хэл зааж, сургасан юм гэнэ. Дакцор:

	«Галуу минь, чи явж Гедоныг хайж ол» гэж галуунд хэлээд, түүнийг явуулахаар шийджээ. Тэгээд бяцхан зурвас хийж галууны хүзүүнд зүүгээд:

	— Чиний эзэн, миний хүү дэлхийн аяллаас эргэн ирсэнгүй ээ. Түүнийг далайд живсэн гэж л ярилцах юм. Тийм юм уу, үгүй юм уу гэдгийг мэдэхгүй байна. Чи газар сайгүй нисэж, сайн харж хай. Чи миний хүүг хаа нэгтэй газраас олж магадгүй гэж хэлжээ. Галуу толгой дохин, даль жигүүрээ дэвэн, агаарт өндөр аван хөөрч, үзэгдэхгүй болжээ.

	Харин Гедон тун ч холгүй, зэргэлдээ оронд нь байжээ. Тэр, ордны дэргэдэх үр жимсийг шувуунаас хамгаалж, нэгэн цэцэрлэгчид тусалж байлаа. Эзэн ноёны нь охин нэг өглөө цэцэрлэг дотроо зугаалж яваад, лимбэний уяхан аялгууг сонсжээ.

	— «Хэн ингэж манай цэцэрлэг дотор лимбэ үлээж байдаг билээ?» гэж бодоод, хөгжим дуугарч байгаа газар руу очжээ.

	Хүүхэн хэдхэн алхаад өтгөн мөчиртэй модны доор сууж байгаа нэгэн сайхан залууг харжээ. Тэр хараагүй нүдээрээ тэнгэр ширтэн, лимбээ уянгалуулан үлээж суулаа. Хүүхэн:

	— Чи хэн байна вэ? гэж асуухад:

	— Би бол цэцэрлэгчийн шинэ туслагч нь байна. Харин чи энэ цэцэрлэгт юу хийж яваа юм бэ? гэж хариу асуужээ.

	— Би зүгээр л зугаалж яваа юм. Энэ чинь манай аавын цэцэрлэг байхгүй юу гэлээ. Түүний өмнө ноёны охин байгааг ойлгоод Гедон босож холдохыг завдтал, хүүхэн түүнийг болиулаад, зэрэгцэн суужээ.

	— Чи чинь хэний төрөл садан юм бэ? Лимбэ ингэж хаана сайн сураа вэ? гэхчлэн хүүхэн асууж гарчээ.

	— Би бол үүрдийн сохор хүн. Харин лимбэ л намайг тайтгаруулдаг ганц зүйл минь юм гэж Гедон ахин дахин бөхөлзөн хариуллаа. Ингээд л хоёр залуу цаашаа өдий төдий юм ярьж л дээ. Хүүхэн хамт ярьж суугаа тэрхүү ухаалаг сайхан залуугаас холдохыг яагаад ч бодохгүй байлаа. Үд дунд боллоо. Зарц нь хүүхнийг дууджээ.

	— Чи намайг эндээ хүлээж байгаарай. Одоохон би хоол авчирна гэж хүүхэн хэлээд явжээ. Хэдхэн минут өнгөртөл хүүхэн тавиур дүүрэн янз бүрийн идэх юм аваад иржээ. — За, одоо хоёулаа хамт хооллоё гэж хүүхнийг хэлэхэд: — Би бол сохор, тэгээд гуйлгачин хүн. Ноёны охинтой хамт хооллож яахан болох билээ гэж Гедон дургүйцжээ.

	Тэгвэл би ч гэсэн идэхгүй гэж хүүхэн гоморхлоо. Хүүхнийг ийнхүү дахин дахин гуйхад нь Гедон аргагүй авчирсан хоолыг нь хувааж идэх боллоо. Хоёр залуу хоолоо идчихээд яриагаа үргэлжлүүллээ. Удалгүй Ванмо гэдэг энэ хүүхэн сохор залууг зүрх сэтгэлээсээ үнэнхүү хайрлах боллоо.

	Гедон минь! Би чамд хайртай болчихлоо. Чамаас өөр хэнтэй ч гэр бүл болж ханилахгүй гэж хүүхэн Гедонд хэлжээ.

	— Ноёны охин сохор хүнтэй суужээ гэж бүгд гайхна. Чи надаар тоглох хэрэггүй. Би тэртээ тэргүй аз жаргалгүй хүн гэж Гедон гунигтай нь аргагүй хариу хэлжээ. Ванмо, 

	— Би чамайг хараад л дурласан юм. Юм үнэн мөнөөрөө байдаг юм чинь чиний нэг нүд хараа орно оо гэж хүүхэн хэлжээ.

	Хүүхнийг энэ үгийг хэлэнгүүт л ёстой гайхмаар юм. Залуугийн нэг нүд нь дахин юм үзэх боллоо.

	— Чиний эцэг, эх чинь хэн бэ? Нэр чинь хэн юм бэ? Чи надад үнэнээр нь хариулаач гэж Ванмо Гедоноос хүсжээ.

	— Чи Дакцор хаан гэж сонссон уу? Би түүний хүү гэж хариулжээ.

	— Мэдэлгүй яах вэ дээ. Дакцор гуай бол манай хөрш орны хаан, харин чи энд яагаад ирсэн юм бэ?

	— Би бол Дакцор хааны том хүү Гедон байхгүй юу гэж хэлээд, цэцэрлэгчийн туслах инээмсэглэлээ.

	Ванмо, түүний үгэнд үнэмших эсэхээ мэдэхгүй бүр гайхжээ. Тэгээд чи яасан юм бэ? гэж асуужээ.

	Гедон далайн аяллаар явсан болон түүний дүү Дикдон нүдийг нь сохолсон тухай хүүхэнд ярьжээ. Ванмо Гедоны үгийг сонсоод тун их айн гайхаж гэнэ.

	— Тийм муухай юм хийсэн дүүгээ чи яаж шийтгүүлэв? гэж хүүхэн асуужээ.

	Надад дүүгээсээ өшөө хонзон авах бодол даанч алга. Би түүнийг хэзээ ч үзэн ядаж чадахгүй гэлээ.

	— Яагаад ч тийм байж болохгүй. Би итгэхгүй байна. Тийм аймшигтай хэргийг уучилж болно гэж үү дээ? хэмээн хүүхэн дурамжхан хариулжээ.

	— Хайрт минь! Би чамд худлаа хэлээгүй. Миний хэлсэн үнэн юм бол, үнэн мөн хүчтэй гэдгийг батлан нөгөө нүд минь хараа орог гэжээ. Гедон ингэж хэлж амжаагүй байтал санаандгүй нөгөө нүд нь хараа оржээ. Ванмо, нэр төртэй шударга сайхан залуутай хувь заяагаа холбосондоо хязгааргүй баярлаж байлаа. 

	— Хоёулаа одоо аавынх руу бушуухан очъё гэж Гедоныг яарууллаа. Гэтэл тэдний дэргэд том цагаан шувуу буув. Энэ бол Гедоны тэжээсэн галуу байлаа. Галуу алсын бүх орноор явсан боловч эзнээ энэ удаа цэцэрлэг дотор байхыг санамсаргүй харжээ. Гедон галуугаа тэврэн авч илжээ.

	Түүнийг хүзүүнд аавынх нь бичсэн зурвас байхыг үзлээ. Зурвасыг уншаад «Миний нүдийг Дикдон сохолж шидэт эрдэнийг минь хулгайлан авсан боловч би амьд мэнд Лисывар улсад байна» гэсэн хариу бичжээ. Галуу хэсэг амарч байгаад, баяртай мэдээ авч Дакцор хааных руу нисжээ. Харин Гедон Ванмотой ордон руугаа явлаа. Гедонд тохиолдсон шившигт муухай явдлын тухай Ванмогийн эцэг сонсоод шүүрс алдан гайхжээ. Тэр охиноо түүнд гэргий болгохыг дуртай зөвшөөрч, хурим найр хийх зарлиг буулгажээ. Хүндтэй зочноо ордондоо ширээ засан суулгаж, бусдыг хотын талбайд хоол унд, архи дарс өгч дайллаа. Элбэг дэлбэг энэ хурим хэдэн өдөр үргэлжиллээ. Найр дуусаагүй байтал Лисывар улсын ноён руу Гедоны аавын явуулсан элч давхин ирж, мориноосоо үсрэн буунгуут Лисывар улсын ноёнд нэгэн бичиг гардуулжээ.

	Хөх цаасан дээр алтан үсгээр бичсэн тэр захидалд: «Миний хүү Гедон бэрх зовлон туулж, танай оронд байгааг мэдлээ. Харин энэ тухай үүний өмнө надад мэдэгдээгүй буруу чамд тохоогдоно. Миний хүүг хүндэтгэлтэйгээр даруйхан хүргэж өг. Үүнийг гүйцэтгэхгүй бол танайд цэрэг эрстэй очих болно. Дакцор» гэж бичсэн байжээ. Лисывар гүрний ноён агуу их хүчирхэг хөршийн хүсэлтийг удаашруулалгүй биелүүлэх хэрэгтэй боллоо. Ноён тэр өдрөө сан хөмрөгөөсөө их хэмжээний эрдэнэс баялаг Гедонд бэлэг болгон өгч, маргааш өглөө нь түүнийг нутаг оронд нь буцаахаар товлолоо.

	Гедон маргааш нь хадмуудтайгаа салах ёс гүйцэтгээд, өөрийг нь үхлээс үнэнчээр аварсан тэр малчинд үлэмж хэмжээний бэлэг явуулаад, их цуваа замдаа гарчээ.

	Цувааны хамгийн эхэнд шинэ гэр бүл бологсдыг хүрээлсэн цэргүүд, түүний араас Лисывар орны бэлэглэсэн эд хөрөнгийг ачсан тоо томшгүй жингийн цуваа явж гэнэ.

	Дакцор хааны захирсан гүрний нийслэл руу энэ цуваа очжээ. Хотын ойролцоо хаан хатантайгаа олон тооны бараа бологчдоор хүрээлүүлэн тэднийг хүлээж байлаа.

	Гедоныг ойртон ирэхэд бүрээ хангинаж, цан цохиж мэндчилжээ. Гедон хүрч ирмэгцээ мориноосоо бууж аав ээжийнхээ амрыг эрэн золгож, ээжийгээ тэврэн авчээ. Тэгээд эргэн харснаа:

	— Миний дүү Дикдон хаана байна? гэж асуулаа..

	— Тэр бузар хэрэг тарьсандаа шоронд байгаа гэж аав нь хэллээ.

	Ийм сайхан баярт өдөр болж байхад, түүнийг суллаа ч гэж Гедон гуйлаа. 

	Битгий сулла. Тийм бузар этгээдэд ял ноогдох ёстой. Харин ямар ял ноогдуулахыг чамайг шийдэг гээд бид өөрийг чинь хүлээж байсан юм гэж Гедонд аав нь хэлжээ.

	— Хайрт аав минь ээ! Дикдон өөрийгөө хүн чанараараа яллаж байгаа юм. Тэгэхээр түүнийг сулла. Тэгэхгүй бол би хот руу орохгүй. Харин надад миний үнэт эрдэнийн чулууг авчирч өг гэж нэмж хэлжээ.

	Хаан яах ч аргагүй болж, Дикдоныг гаргаж авчрахаар зарцаа явуулжээ. Дикдон толгой унжуулан ах руугаа очиход, тэр юу ч болоогүй юм шиг тэврэн авч үнслээ. Дикдон нүднээсээ нулимс асгаруулан «Би хэзээ ч, хэнд ч хар муу санаж байхгүй» гэж зүрх сэтгэлээсээ тангараглалаа. Тэгээд өнгөө алдаж гүйцсэн шидэт эрдэнийн чулууг авчирлаа. Харин Гедоныг дөнгөж гартаа баримагц л түүнээс урьдын адил хөх дөл цацарчээ.

	Тэр гэрлийг бөхийн дөрвөн талаас нь сонирхоцгоолоо. Гедон шидэт эрдэнийн чулуугаа өндөр өргөж:

	— Чи жинхэнэ үнэт эрдэнэ юм бол, хүссэн хүслийг минь биелүүлж, ядуучуудад хоол унд, хувцас, хунар, гэр оронгүйд нь орон сууц хайрлаж, өвчин эмгэгтэй тахир дутууг нь анагаан эдгэрүүлж манай орныхоос илүү аз жаргалтай хүн хаана ч байхгүй болго гэж чангаар өгүүлжээ.

	Гэнэт цугларагсдын дээгүүр зөөлөн салхи сэвэлзэн үлээж шидэт эрдэнэ Гедоны хүссэн бүхнийг биелүүллээ. Энэ салхи ядуучуудад хувцас хунар, орон сууцгүй хүмүүст байр сууц өгч, өвчин эмгэг, тахир татууг анагаан эдгэрүүллээ.

	Тэр үеэс эхлэн хүмүүс ядуу зүдүү байдлыг мэдэхгүй болж, жирийн хүмүүст аз жаргалыг олж ирсэн сайхан санаат эрэлхэг зоригт тэр хүүг нийтээр алдаршуулан дуулсан байна.

	 


ХУЛГАНА БА ТҮҮНИЙ ГУРВАН ХҮҮ

	 

	Олон жилийн өмнө Төвөд орны өмнөд хэсгийн нэгэн хошуунд бяцхан хулгана амьдардаг байжээ. Түүний тохилогхон байр нь хааны ордны ойролцоо ойн чөлөөнд байдаг юм гэнэ. Тэгээд тэр хулгана удахгүй төрөх гэж байгаагаа мэджээ. Тэгээд «энэ дэлхий дээр байхгүй тийм их хүч чадалтай хүү төрвөл мөн ч сайн сан» гэж мөрөөдөн боджээ.

	— Ээ, ариун бурхан минь! Энэ дэлхийн хүчтэнүүдээс илүү хүч чадалтай хүү над хайрла! гэж мөргөжээ. Бурхан түүний мөргөлийг анхааран үзэж, хулганаас хүү төрсөн нь гөлчгий биш, барын зулзага байж гэнэ. Тэр зулзага өдрөөр биш цагаар өсөж том болон удалгүй хүчирхэг залуу бар болжээ. Тэр нэг удаа ээж дээрээ ирээд:

	— Ээж ээ, би өөрийн ах дүү бар руугаа явъя. Танд туслалцаа хэрэгтэй болох юм бол, ой руу ороод, миний хэдэн ширхэг үс дээш нь хаяад, намайг гурван удаа дуудаарай. Тэр дорхноо би гүйж ирнэ гэж хэлээд хулганад бөөн үс өгөөд, ой руу яваад өгчээ.

	Хулгана хэсэг хугацаа өнгөрсний дараа, дахиад л зулзага төрүүлэх болсноо мэдэрчээ. Хулгана энэ удаа дэлхий дээр байхгүй тийм хөөрхөн хүү төрүүлэхийг хүсжээ. Тиймээс хулгана бурханд өргөл барьц өгч гоё сайхан хүү төрүүлж өгөхийг гуйжээ. Хулганаас хүү төрж гэнэ. Тэр бол хулганын гөлчгий ч биш, харин зулзага ч биш харин тогосын ангаахай байжээ.

	Ангаахай түргэн зуурт өсөж том болон солонгын бүх өнгө цацруулсан өд сөд бүхий гойд үзэсгэлэнтэй, залуухан тогос болжээ. Тэр нэгэн удаа:

	— Ээж ээ! Би одоо ах дүү тогосоо эрж олмоор байна. Хэрэв миний туслалцаа хэрэгтэй цаг ирвэл, манай байшингийн арын довцгийн орой дээр очоод миний өднөөс хэдийг шидээд, намайг гурван удаа дуудаарай. Би дороо л хүрч ирнэ гэж хэлээд өднөөсөө нэлээд хэдийг өгөөд, агаарт хөөрөн нисэж харагдахгүй болжээ.

	Цаг хугацаа өнгөрсөөр хулгана гурав дахь удаагаа төрөх болж л дээ. Энэ удаа: «Хүч тэнхээ гоё сайхан гэдэг бол сайн юм. Гэвч ухаан бол тэдгээрээс илүү чухал юм» гэж боджээ. Тэгээд бурханд очиж:

	— Ээ, энэ ертөнцийн эрхэм дээд бурхан минь! Би танаас хөрөнгө чинээ авчрах ухаантай хүү төрүүлж өгөхийг гуйя» гэж мөргөжээ.

	Удалгүй хулгана хүү төрүүлжээ. Түүнийгээ Хлацин гэж нэрлэжээ. Хулгана отгон хүүгээ түрүүчийн хоёр хүүгээсээ илүү энхрийлэн хайрлах болжээ. Ээж нь Хлацин хүү минь бас л яваад өгөх вий дээ гэж их айдаг байлаа. Хулгана хүүдээ гэр орноо орхин явсан ах нарынх нь тухай ярьж, Хлациныг орон гэрээсээ холдож явахыг хатуу хориглодог байлаа. «Нэг яваад өгвөл, бас л эргэж ирэхгүй дээ» гэж тэр боддог байж л дээ.

	Хлацин маш дуулгавартай хүүхэд болжээ. Ээжийнхээ зааж өгсөн газар л өдөржингөө холдолгүй тоглодог байжээ.

	Мөн том залуу болсон хойноо ч байшингаасаа холддоггүй байлаа. Нэг удаа Хлациныг явж байхад нь ордны үсчин түүнийг харжээ. Тэр Хлациныг мөрөө давсан өтгөн урт үстэй байхыг ажиглаж, түүн рүү хүрч очоод:

	— Залуу чиний нэрийг хэн гэдэг вэ? гэжээ.

	— Намайг Хлацин гэдэг.

	— Чи хэнтэйгээ байдаг юм бэ?

	— Би энэ байшинд ээжтэйгээ хамт байдаг. Миний ээж хулгана шүү дээ гэж хүү хариулжээ. Үсчин ихэд гайхаж:

	— Чи арай дэндүү урт үстэй юм. Би засаад өгье гэжээ.

	Хлацин зөвшөөрч:

	— Тэг л дээ! гэжээ.

	Тэр залуугийн үсийг засаж байтал, туг үс газар унамагцаа л ямар нэгэн үнэ чулуу болон хувирч байгааг хараад, нүдэндээ итгэсэнгүй ээ.

	Дараа нь үсчин Хлацины хумсыг засжээ. Хумсны нь тайрдас газар унахдаа мөн л оюу болон хувирч байжээ. Гайхсан үсчин, тэр өдрөө л бяцхан хулганын хүү ер бишийн энэ залуугийн тухай ноёндоо хэлжээ. Тэр ноён бол ховдог шунахай, харгис хэрцгий хүн байсан юм гэнэ. Ноён Хлациныг боолоо болгон ордондоо авч «Хүүгийн үс, хумсыг нь ургахаар нь авхуулж, үнэт чулуу авч байя» гэж боджээ.

	Ноён Хлациныг авчрахыг зарцдаа даалгажээ. Ноён тэгээд:

	— Чи яагаад миний дархан цаазтай ойгоор явав? Ийм гэмт хэрэг өдүүлсэнд ээжийг чинь цаазалж, чамайг боол болголоо гэж гүжирдэн их л ширүүн дүр үзүүлж гэнэ дээ. Айж сандарсан Хлацин:

	— Би танай ойгоор яваагүй юм сан. Ээжийг минь өршөөж, намайг суллаж тавина уу? гэж гуйжээ.

	— Чи худал хэлж байна даа, залуу минь! Гэлээ ч яах вэ тийм байж гэж бодоод, чамайг уучилъя гэж ноён үгийг нь шууд тасалснаа харин чи манай ойд очоод, тэндээс чадал тэнхээтэй дөрвөн бар авчирч, ордны минь дөрвөн хаалгыг мануул. Үүнийг биелүүлэх юм бол, чиний гэм бурууг уучилж өршөөе. Харин биелүүлэхгүй бол, өөртөө л гомдоорой гэжээ.

	Хлацин яаж гуйлаа ч, хүний үнэргүй тэр ноён өөрийнхөөрөө зүтгэж, юу ч сонсохыг хүсэхгүй байжээ. Энэ нь хаан, залууг боол болгон авах ганц зорилгоо биелүүлэх арга байж л дээ.

	Хлацин гэртээ нэг л хачин иржээ.

	— Хүү минь, чи яагаа вэ? гэж хулгана ээж нь асуужээ.

	Залуу, ноёны өгсөн даалгаврыг ээждээ ярьж гэнэ. Ээж нь:

	— Битгий гуньж гутар. Хүү минь! Том ах чинь чамд тусална гэж хэлээд, Хлацинд барын үс өгч түүгээр яах тухай хэлж өгчээ.

	Хлацин ойд ирж барын үсээ дээш нь хаяж:

	— Бар ах аа! Бар ах аа! Бар ах аа! гэж чангаар хашхирч гэнэ.

	Тэрхэн зуур ширэнгэ дотроос том эрээн бар гарч ирээд:

	Миний дүү юу гээ вэ? Ах нь байна гэж гэнэ.

	— Ээх, бар ах минь! Ноён ордныхоо хаалгыг манах хүч тэнхээтэй дөрвөн бар ойгоос авч ир гэж тушаасан юм. Тэгээд чадахгүй бол ээжийг минь цаазалж, намайг боолоо болгоно гэж байна гэлээ.

	— Ердөө л энэ үү? Би чамд зуун бар ч өгч чадна гээд аварга том бар хөхөрчээ. Тэгээд амаа ангайн, чих үжрэм хэдэнтээ хүрхэрч гэнэ. Энэ чимээгээр ойн тал бүрээс бар цугларан иржээ. Ийнхүү дорхноо зуугаас доошгүй бар ирж гэнэ.

	— За одоо болох уу? гэж ах нь инээмсэглээд, намайг унаад, ордон руу яв гэж нэмж өгүүлжээ. Ингээд л Хлациныг түрүүлэн явахад, бусад бар араас нь дагаж гэнэ. Ордны зарц нар тэр олон барыг хараад сандран тал бүр тийш бутарч: «Харуул! харуул» хэмээн хашхиран гүйлдэж гэнэ. Харин харуулууд нь өөрсдөө учиргүй айн сандарч, юмны цаагуур орж нуугдаж гэнэ. Бар хэнийг ч хайхралгүй явсаар, ноёны хүлээн авалтын танхимд орж ирж гэнэ.

	— Эзэн ноёнтон минь, та хаанаа байна? Би, танд бар авчирлаа гэсэн өнөөх залуугийн дуу сонсогджээ. Айж сандарсан ноён сая нэг сэхээ орж, хүлээн авах танхимдаа оржээ.

	— Би танай ой дахь баруудаас хамгийн сайныг нь олж авчирлаа. Харин та өөрийнхөө дуртай дөрвөн барыг шилж ав гэжээ. Ноён гайхаж юу ч хэлж чадсангүй, дөрвөн бар л шилж авчээ. Залуу, бусад барыг нь суллан явуулжээ. Гэвч үнэт эрдэнийн тухай бодол сувдаг сэтгэлтэй хаанаас ердөө ч салсангүй ээ. Хэдэн өдрийн дараа ноён мөн л Хлациныг дуудаж ирүүлээд:

	— За чи яах вэ, миний өгсөн нэгдэх үүргийг биелүүллээ. Одоо хоёр дахийг нь биелүүлэх хэрэгтэй, гээд, 

	— Миний ордны дөрвөн алтан цамхагт гоёл чимэглэл хэрэгтэй болоод байна. Тиймээс тэр цамхаг дээр сууж байх дөрвөн гоё тогос олж ирэх хэрэгтэй. Түүнийг биелүүлэх юм бол чамд охиноо гэргий болгон өгч, түүний хамт хошууныхаа талыг сүй бэлэг болгож өгнө: Хэрэв биелүүлэхгүй бол ээжийг чинь цаазаар авч, чамайг боол болгоно. Чи миний дархан цаазтай ойд явсан шүү дээ гэжээ.

	Залуу гэртээ гунигтайгаар буцаж ирээд, ноёны дахин өгсөн шинэ даалгаврыг хэлж гэнэ. Хулгана ээж нь:

	— Битгий сандар, хүү минь! Чамд тогос ах чинь тусална. Тэгээд л бүх зүйл бүтнэ гэж тайтгаруулаад түүнд тогосын чимх өд өгөөд, түүгээр яахыг тайлбарлаж өгчээ. Хлацин нөгөө довцог дээр гараад, тогосын өдийг дээш нь хаяж:

	— Тогос ах аа! Тогос ах аа! Тогос ах аа! гэж гурван удаа хашхирчээ.

	Тэрхэн зуур хүчит даль жигүүр шуугин, залуугийн өмнөх зүлгэн дээр гоё сайхан тогос бууж гэнэ.

	— Миний дүү юү гээ вэ? Ах нь энд байна гэж гэнэ.

	— Ээ, Тогос ах минь! Ноён ордныхоо алтан цамхаг дээр суулгаж байх, дөрвөн гоё тогос ойгоос олж ир гэж даалгавар өглөө. Тэгээд биелүүлэхгүй бол, ээжийг минь цаазаар авч, намайг боол болгоно гэж байна гэлээ.

	— Битгий сандар. Би одоо бүх тогосыг цуглуулъя. Тэгээд хааных уруу очъё гэж инээмсэглэн хэлээд, өндөр модонд гараад, тогосын жингэнэсэн хоолойгоор хашхирчээ.

	Тэгээд л тэнгэрээр даль жигүүрээ дэвэн, тоо томшгүй олон тогос нисэн ирж гэнэ.

	— Миний нуруун дээр гарч суу! Ордон руу нисэж очъё гэж Хлацинд түүний ах тогос хэлжээ. Залууг түүний нуруун дээр суумагц хэдэн зуун сүрэг тогос агаар тэнгэрт хөөрчээ.

	— Эзэн ноёнтон минь танай ойгоос чинь хамгийн сайхан тогосуудыг нь би авчирлаа гээд хүлээн авах танхимд нь орж дуртайгаа шилж аваарай гэж Хлацин хэлж гэнэ.

	Ноён төдий л тааламжтай биш байгаа нь илт харагдлаа. Залуу дахиад л түүний гараас мултарснаар барахгүй, охиныг нь хошууных нь хагастай сүй бэлэгт авах боллоо гэж ноён бодож л дээ. Тэгээд дөрвөн тогос шилж аваад, танхимаас гарах гэтэл нь Хлацин:

	— Ноёнтон минь, гэж дуудаад «Би хэзээ танаас амласан зүйлийг чинь авах вэ?» гэж асуулаа.

	— Яв, яв! Би одоо бодож л байна гэж ноён тун дурамжхан хариулжээ.

	Хэд хоногийн дараа ноён Хлациныг ордондоо дахин дуудаж аваачаад:

	— Дүү минь, миний гарал үүсэл гэвэл нэр хүндтэй, агуу хүчирхэг хүмүүс байлаа. Танай удмынхан юугаараа сайрхан гайхуулах билээ дээ? Чи бол нэгэн хулганын л хүү. Тэгэхээр ээж чинь өөрийн удмынхны нь хүчин чадлыг харуулаг л даа. Ээж чинь миний заантай ганцаараа тулалдаад дийлэх юм бол, би чамд охиноо гэргий болгон өгч, дээр нь хошууныхаа хагасыг сүй болгон нэмж өгнө. Хэрэв түүнийг биелүүлэхгүй юм бол, чи миний боол үүрд болно гэж гэнэ.

	Өчүүхэн жаахан хулгана тийм том заантай яаж тэмцэлдэх вэ дээ гэж амандаа бувтналаа. Тэгээд танай охин надад ердөө ч хэрэг байхгүй. Харин ээжийг минь л амгалан тайван байлгаж үз...гэж гэнэ.

	— Гэтэл энэрэх сэтгэлгүй ноён:

	— Чи дэмий чалчихаа боль! Бушуухан л тэр ээж хулгана руугаа явж авчир гэж хашхирлаа. Зарц нар нь залууг ордноос түлхэж гаргалаа.

	Хлацин гэртээ санд мэнд ирлээ. «Одоо юу ч тус болохгүй» гэж тэр гунигтай бодлоо. Тэгтэл ээж хулгана нь:

	— За ноён юу гэж байна? гэж хүүгээсээ асуужээ. Хлацин ээж рүүгээ дөхөн очоод:

	— Ээж ээ! таныг том заантайгаа гав ганцаараа тулалдаанд ор гэж байна. Ноён таныг хороож намайг үүрд боолоо болгох гэж санаж байгаа юм байна л даа гэж хэлжээ. Хулгана нэг хэсэг бодож байснаа:

	— Миний хүү битгий тэвд! Энэ удаа ноёнтой нэгийгээ үздэг хэрэг... Тэр савтай хорыг аваад, миний биед түрх! Харин сүүлнээс минь урт дээс уяарай гэж гэнэ.

	Хлацин, ээжийнхээ заасан ёсоор бүгдийг гүйцэтгэжээ. Тэгээд хулгана ээжийгээ дээлийнхээ ханцуйд хийгээд, ордны талбай руу явж гэнэ.

	Тэнд бүх зүйл бэлэн болсон байлаа.

	Тулалдах дэвжээг тойруулан жижиг хашаа барьсан байх юм. Түүний цаана ноёны ширээ, мөн зөвлөлүүдийн нь суудал бүхий тусгай тавцан зассан нь сүртэй харагдана. Хашааг тойрон жирийн ардууд зогссон байлаа.

	Дэвжээний нэг талд том заан зогссон харагдана. Түүний хойд хөлд нь хүнд дүнз уясан байлаа. Хлацин дэвжээний нөгөө талд нь очиж зогслоо.

	— Ноён ширээндээ сууж, тэмцээнээ эхлээрэй гэхэд, зарц нар нь зааны хөлийн уяаг авлаа. Аварга том заан хошуугаа өргөсөөр, Хлацины өөдөөс очжээ. Тэрхэн зуур хулганыг ханцуйнаасаа гарган тавьтал, тэр заан руу гүйж очлоо. Заан, хулганыг хармагцаа түүнийг дэвсэхээр урд хөлөө өргөлөө. Гэвч хулгана зааны нөгөө хөл өөд маш түргэн авиран гарлаа. Заан жижигхэн хулганыг шүүрэн авахыг бодож хошуугаа буулгалаа.

	Гэвч хулгана маш шаламгайлж, хошууны нь нүхээр давхиж орлоо. Тэгээд бүх чадлаараа дээшлэн авирсаар, удалгүй зааны толгойд хүрч очжээ. Хулганын биед түрхсэн хор зааны цусанд нэвчин орлоо. Заан тэсвэрлэшгүй их өвдсөнөөс болж хүрхрэн ориллоо. Улангассан заан хүрээ хашлагыг эвдэн, ноёны суугаа тавцан руу харайлаа. Жирийн хүмүүс, мөн нэр төртэй түшмэлүүд ч сандарч, бут үсрэн алга болжээ.

	Дээлийнхээ урт хормойд орооцолдсон ноён айж сандран:

	— Туслаарай гэж хашхирлаа. Харин энэ үед заан бүрэн хордож, амьсгаа нь тасарч тэрийн уналаа. Харин Хлацин заан руу очиж, хулганыг урт дээснээс нь татан, буцааж гаргалаа.

	Ноён амлалтаа биелүүлэхээс өөр аргагүй болжээ. «Энэ ер бишийн залуутай зууралдахгүй байх нь зүйтэй юм» гэж ноён шийдээд, охиныхоо хуримд бэлтгэхийг тушаажээ.

	Харгис хэрцгий ноёныг насан эцэс болоход, Хлацин хүү түүний суудалд сууж гэнэ. Хлацин ноёны ордонд ээж хулганын хамтаар олон жил амьдран суусан гэдэг. Жирийн ард олон шинэ ноёндоо баярлахын ихээр баярлаж байсан гэнэ.

	 


ЧУЛУУН АРСЛАН

	 

	Эрт урьд цагт Нагцю гэдэг тосгонд Цэрэн гэдэг ядуу тариачин амьдарч байж гэнэ. Тэр өөрийн гэх газар ч үгүй, мал ч үгүй байсан юм санжээ. Шөнийн цагт цоорхой овоохой нь сууц нь болж, өдөрт модоор элдэв зүйл урлаж түүгээрээ амиа зогоодог байлаа. Цэрэн дөнгөж ормогц л аягахан замбаа ялимгүй хатсан бяслаг аваад л мод бэлтгэхээр ой руу явдаг байжээ.

	Ойн гүнд бяцхан талбай байдаг байв. Балар эрт цагт тэр талбайд нэгэн хүн чулуугаар арслан сийлж орхиж гэнэ. Энэ арслан ядуу тариачинд амьд юм шиг санагдаж, нэг л мэдэхэд дэргэд нь оччихсон байдаг байжээ. Цэрэн арай их мод хагалж, харихаасаа өмнө нөгөө талбайдаа очиж замбаагаа зуурч, бяслагтай идэж амарна.

	Цэрэн жаахан юмаа идэх болгондоо дээжийг нь арслангийн өмнө тавьдаг байжээ. Тэгээд их элэгсгээр:

	— Арслан минь ээ! Замбаа, бяслагаас минь амсаарай гэж хэлдэг байж гэнэ. Ингэж өдөр, сар өнгөрсөөр байжээ. Гэтэл нэг удаа гайхалтай сонин явдал тохиолджээ. Цэрэн чулуун арслангийн өмнө дээжийг нь тавиад, юмаа идэх гэтэл, гэв гэнэтхэн арслан хүний хэлээр ярьж гэнэ.

	— Ах аа! Танд их баярлалаа. Чиний цээжинд үнэхээр хүнлэг, ариун зүрх цохилж байгаа юм байна. Чи атгахан замбаанаас өөр юу ч үгүй мөртөө, түүнийгээ өдөр бүр л надтай хувааж байх юм гэжээ.

	Ядуу залуу, чулуун арслангийн ярихыг сонсоод айн дагжсан боловч, түүний эелдэгхэн үгэнд тайтгарч, хариуд нь ингэж хэлж гэнэ.

	— Арслан минь ээ! Би чамайг над шиг л бас гав ганцаараа юм даа гэж бодоод л өчүүхэн жаахан замбаагаа авчирч өгдөг байлаа. Харамсалтай нь түүнээс өөр юу ч өгч чадахгүй, ядуу хүн шүү дээ! гэж гэнэ.

	— Чи үнэхээр сайн хүн юм. Маргааш өглөө ургахын улаан нарнаас өмнө над дээр шуудай авч ирээрэй. Би ач тусыг чинь хариулна гэжээ. Залуу маргааш нь үнэгэн харанхуйгаар босож, замбаа хийсэн уутаа аваад, чулуун арслан руу явжээ. Арслан:

	— Эрхэм найз минь! Чи хүрээд ирэв үү? гэж дөхөж очиж явсан Цэрэнгээс асуужээ. 

	— Тийм ээ, Би ирлээ гэж хариулжээ. Арслан:

	— Чи миний үгийг анхааралтай сонс. Би одоо амаа ангайна. Чи гараа айлгүй шургуулаарай. Тэгтэл алт баригдана. Түүнээс чи ханатлаа аваарай. Харин миний ам нарны анхны туяагаар л хаагдана, гэдгийг сайн санаарай гэж хэлж байхдаа арслан амаа том ангайж гэнэ.

	— Цэрэн аманд нь гараа хийж, утаа дүүртэл алтан ембүү гарган авчээ. Тэгээд дараа нь Цэрэн:

	— Хүндэт арслан минь ээ. Чиний агуу их өршөөл хайранд чинь зүрх нь ээ хязгааргүй их баярлалаа гэж баярласнаа илэрхийлжээ.

	— Уут чинь дүүрсэн юм уу? Чи томхон шуудай авчрахаа яасан юм бэ? гэж арслан асуужээ.

	— Энэ, надад элбэг хүрнэ. Та хар л даа гэж хэлээд уутаа өргөжээ.

	Тэгтэл нар ч хөөрч, арслангийн ам хаагдаж гэнэ. Түүнээс хойш Цэрэн үүр цүүрээр босож түлээ модонд явахаа больжээ. Цэрэн чулуун арслангаас авсан алтаараа олон тооны адуу сарлаг хонь худалдан авчээ. Том шинэ байшин барьж, гачигдаж дутагдахыг мэдэхгүй амьдрах болжээ. «Тоолж гүйцэшгүй мал сүрэгтэй, хэмжиж баршгүй талх тариатай» гэж түүнийг ярьдаг боллоо.

	Цэрэнгийнхтэй ойролцоо Дёден гэдэг хочтой баяных байжээ. Дёден гэдэг нь Төвөдөөр «хомхой ховдог» гэсэн утгатай үг юм. Тэр, Цэрэнгийн баян чинээлгийг атаархан харж, дотроо «Урьд нь энэ өнчин төлөг ч үгүй, ядуу хоосон байсан билээ. Одоо тэнгэрийн од тоолон үхэр, адуутай болжээ. Энэ бүхнийг хаанаас авдаг байна? Ойгоор явж байсан худалдаачныг дээрэмдсэн байлгүй. Тэднийд очиж, тагнаж мэдье» гэж шийджээ.

	Ингээд Дёден нэг удаа Цэрэнгийнд айлчлан очжээ. Тэгээд тэр хоол ундны нь амттайг магтан гайхаж, баахан худал зулгуйджээ. Тэгснээ энэ их хөрөнгө мөнгийг хаанаас яаж олов? гэж гэнэдүүлэн асуужээ.

	Цэрэн бол цайлган цагаан сэтгэлтэй хүн байсан учир яаж баяжсанаа юу ч нуулгүй ярьж гэнэ. Дёден ийнхүү чулуун арслангийн тухай дуулаад, их үерийн дараа уулын гол бялхах мэт түүний сэтгэл зүрх атаа жөтөөгөөр дүүрч гэнэ. Цэрэнгийн дайлсан хэчнээн амтат хоол ч хоолойг нь давахгүй байгаа харагдана. Цэрэнгийн урд суугаа нь үнэн боловч, «Тийм сайхан учрал надад яагаад тохиолдсонгүй вэ?» гэдэг ганц бодол толгойд нь эргэлдэж байлаа.

	Дёден гэртээ ирээд, чулуун арслангаас яасхийж алт авах тухай арга бодож, шөнөжингөө цааш нааш хөлбөрөн, нойргүй хоножээ.

	Өглөө болоход, «түлээчин болж л очъё» гэж шийджээ.

	Тэгээд мань баян өдөр бүр л уранхай хувцас өмсөж, сүх барин түлээнд яваа юм шиг л ой руу очих болжээ. Тэгээд чулуун арслангийн дэргэд очиж, жаахан замбааныхаа дээжийг нь арсланд өгч, үлдсэнийг нь идэж, амардаг болжээ. Тэгтэл нэг өдөр чулуун арслан:

	— Сайн санаат хүн минь ээ! Чи намайг өдөр бүр л дайлах юм. Чиний өглөгч сайхан сэтгэлийг бодож, чамайг би шагнана гэж хэлжээ.

	Дёден энэ үгийг сонсонгуутаа л учиргүй баярлан:

	— Ээ, ноён арслан минь! Тэр ёстой зүйтэй. Намайг шагнавал шагна. Би аргагүй л ядуу хүн шүү! гэж ой цуурайттал хашхирчээ.

	— Битгий яар, шуудай аваад над дээр маргааш эртхэн ирээрэй гэж арслан хэллээ.

	Баян, маргааш нь үүр цайх яагаа ч үгүй байхад яаран босож, сарлагийн ширээр үдэж хийсэн том тулам авч, чулуун арслан руу оджээ.

	Чулуун арслан амаа ангайж, алт аваарай гэж гэнэ.

	— Харин нар мандахаас өмнө миний амнаас гараа аваарай гэж урьдчилан сануулжээ.

	— Тэгнээ! тэгнээ! гэж Дёден сандран хэлээд арслангийн аманд гараа шургуулжээ. Тэр алтан ембүүг дараа дараагаар авч, арьсан туламдаа хийж гарлаа. Ийнхүү нэлээд хугацаа өнгөрөхөд:

	— Одоо болох юм биш шүү! Удахгүй нар мандах нь! гэж арслан сануулжээ. 

	— Болоогүй! болоогүй! Миний тулам дөнгөж л дундаа орж байна гэж Дёден хэлээд, алтнаас нь авсаар л байлаа. Арслан жаахан хүлээснээ:

	— Хөөе, болиоч. Нар мандах нь! гэж хэлжээ. Харин баян түүнд:

	— За, за одоохон. Шуудайд маань бас л зай байна шүү дээ гээд арслангийн амнаас алтан ембүү авсаар л байж гэнэ. Тэгээд гараа арслангийн ам руу яг шургуултал ойн цаанаас нарны туяа гэнэт тусаж, арслан эрүүгээ чанга зуужээ.

	— Хөөе гар, миний гар! гэж Дёден хоолой мэдэн хашхирчээ. Гэвч аль хэдийн хожимдсон байжээ. Арслангийн эрүү түүний гарыг бөх хавчжээ. Дёден арслангийн амнаас гараа авахыг хэчнээн оролдовч, даан ч болсонгүй.

	Чулуун арслан ийнхүү шунахай баяныг хомхой ховдогт нь тийнхүү залхаан цээрлэжээ.

	 


САМБААТАЙ РЕНЧИН

	 

	Төвөд оронд нэгэн өндөр настай лам байжээ. Түүний бяцхан байшин нь тосгоноос зайдуухан үзэсгэлэнтэй сайхан толгой дээр байдаг байжээ. Энэ ламд төрөл төрөгсөд гэж байсангүй. Түүнд нэгэн өнчин хүү шавь орсон юм гэнэ. Түүнийг Ренчин гэдэг юм гэнэ. Лам, бүхэл өдөржингөө бурхны ном уншиж, хүү гэр орны ажлыг бөөцийлдөг юм санжээ. Тэр голоос ус барьж хоол унд хийж, хувцас хунарыг нь угаадаг байж гэнэ.

	Лам бол хоол тун бага иддэг харин махны зүйл бүр амсдаггүй хүн байжээ. Тэр лам амьтны амийг хороохыг бүр цээрлэдэг хүн байсан учир, хоол хүнс нь ердөө л замбаа, сүү, шар тос байж л дээ. Түүний шавь Ренчин хоолонд сайн, иймээс үнэндээ хоолшдоггүй байжээ. Тэр мах идэх гэж үргэлж бодно. Хонь төхөөрье эсвэл аргал, янгир болсон ч агнаж хоол хийе гэж олонтоо гуйж гэнэ.

	Гэвч лам түүнийг нь ердөө зөвшөөрдөггүй байжээ. Харин лам;

	Амьтны амь хорооно гэнэ ээ. Ихээхэн нүгэл гэдгийг сайн санаж яв гэж сургадаг байжээ.

	Нэг өдөр сүргээсээ хоцорсон тарган хонь гав ганцаараа ламын байшингийн хажууд өвс идэж байж гэнэ. Ренчин энэ хонийг үзээд, сайхан мах идэх юм сан гэж боджээ. Тэгээд самбаатай хүү, хонийг яасхийж учрыг нь олоод, тогоондоо хийчихье дээ. Гэхдээ ламыг энэ хэрэгт яаж оруулж авдаг билээ гэж боджээ. Хүү сэмээрхэн мярааж, хонийг барьж аваад, сууцынхаа доод давхарт хийжээ. (Төвөдөд хамгийн жижиг байшин ч гэсэн хоёр давхар байдаг бөгөөд доод давхарт нь мал байдаг). Тэгээд Ренчин дээд давхарт гарч аргамж авч, түүнийхээ нэг үзүүрийг гогцоолдон бяцхан нүхээр байшингийн доод давхарт оруулж, хонины хоолойгоор оосорлож гэнэ. Тэгээд дээшээ гарч, их л хүндэтгэсэн байдлаар: 

	— Ээ, лам гуай. Сүргээсээ хоцорсон ганц хонь явахад нь барьж авчраад, байшингийнхаа доод давхарт уячихлаа. Аягүй бол чоно хүртчихэж мэднэ. Хонь зугтах гэж байгаа юм. Тэгэхээр та, намайг хонины эзнийг олж иртэл, энэ аргамжаанаас татаж байгаарай. Над ингэж туслахгүй бол болохгүй нь! гэжээ.

	Цайлган сэтгэлтэй лам, шавь хүүдээ итгэж, аргамжааны нэг үзүүрээс нь хоёр гараараа барьж үлджээ.

	— Хэрэв хонь алдуулах гээд байвал аргамжаанаасаа сайн татаад, хонио битгий алдаарай гэж захижээ. Ингэж хэлээд л өөрөө доод давхар руу бодсон ёсоороо оржээ. Ренчин, хонины эзнийг эрж олох талаар юу ч бодоогүй байж л дээ. Харин үзүүртэй модоор хониныхоо бөөр рүү хатгаад байж! Тэгэхээр хонь нь зайлж ухасхийн зүтгэж гэнэ. Хонийг зүтгэхээр нь лам аргамжныхаа үзүүрийг улам чангалж татсаар байгаад, хөөрхий хонийг боогоод алчихжээ.

	Жаахан байзнаж байгаад, Ренчин лам дээр орж ирээд:

	— Ариун санваарт лам гуай. Би эзнийг нь эрж цөхөөд олсонгүй. Харин хонь маань уяандаа ороолдож, боогоод үхчхэж. Махыг нь эвдээд хамгийн тарганаас нь жаахныг чанаад идчихье гэжээ.

	Өчүүхэн ч сэжиг төрөөгүй лам, хонийг ариулаад:

	— За, чи өөрөө махнаас ид. Надад бол урьдынхаараа замбаа, сүү өгөөрэй гэж хэлж гэнэ. Ренчин баярлаж, хонийг дор нь өвчөөд, чанаж, цадталаа нэг идэж гэнэ.

	«Үлдсэн махыг нь наранд сэврээж борцлоод, махтай боллоо доо!» гэж дотроо боджээ.

	Гэвч шавийн санаснаар болсонгүй ээ. Эзэн нь хээр хоцорсон хонио эрж сураглаад, ламынд иржээ. Тэгээд цонхоор санаандгүй шагайтал, Ренчин хониных нь учрыг олж байж л дээ. Хүү айгаад, бүх үнэнийг үдэш ламд хэлж гэнэ.

	Маргааш өглөө нь хонины эзэн, ламд түүний шавийн талаар гомдол гаргаж иржээ. Түүний хонийг яаж алсан тухай ламд бүгдийг ярьжээ. Лам, уурлаж:

	— Би чиний гайгаар хилэнц нүгэл үйлдэж, өөрийн гараар амьд амьтны амь хороочихлоо. Үүнээс хойш чи манайд хөл бүү тавь! Одоо бушуухан явж зайл! гэж Ренчин руу давшилж гэнэ.

	Тэгээд Ренчин өчүүхэн жаахан юмаа үүргэвчинд хийж үүрээд ламынхыг орхин явжээ.

	Хүү анхандаа орох оронгүй болж байгаадаа, санаа нь их зовжээ. «Би одоо хаана амьдрах билээ» гэж бодож гэнэ.

	Гэвч Ренчин гуньж гутахыг мэддэггүй амьдралын их баяр баясгалантай хүн байжээ. Ингээд л муу юм бодохоо больж, амьдралаа хайж, хөгжилтэй нь аргагүй явж гэнэ.

	Ренчин г тосгоноос жаахан холдож явтал араас нь ямар нэгэн хүн түргэн түргэн алхалж байхыг сонсоод, эргэж хартал түүний араас нэгэн залуу хөөн явж байжээ. Тэр:

	— Хүлээж бай л даа. Хамт явъя. Хоёулаа явбал хөгжилтэй биз дээ гэж гэнэ. 

	Хоёулаа замаар хууч хөөрөлдөн алхжээ. Ренчин ламынд зарагдаж байсан болон хонины хэргээс болж орох оронгүй хөөгдсөн тухайгаа шинэ танилдаа ярьж гэнэ.

	— Одоо тэгээд ажил хийж яаж мөнгө олъё доо гэж бодож байгаагаа нэмж ярьжээ.

	— Гайхмаар юм. Найз минь. Тэгвэл чамд туслах хүн чинь яг тааралдсан байна даа! гэж шинэ танил нь дуу алджээ. — Би бол хулгайч хүн! Энэ ажилдаа би жинхэнэ эзэн нь болсон хүн гэдгийг мэдэх хэрэгтэй. Бид хоёр мөдхөн аятайхан ажил олдоно. Тэгээд л чи мөнгөөр дутагдахгүй болно гэхчлэн тэр хоёр элдвийг хөөрөлдөн явсаар үдэш болоход замын хажууханд нэгэн том байшин байхыг харж гэнэ. Ренчин д замд тааралдсан нөгөө найз нь:

	— Чи эндээ зогсож байгаарай. Би явж үзээд ирье. Бидэнд ямар нэгэн олз ашиг гарах байх гэж хэлээд яваад өгчээ. Тэгээд хулгайч бүр харанхуй болсон хойно эргэж иржээ.

	— Найз минь, чи баярлахаас өөр аргагүй. Биднийг баахан мөнгө хүлээж байна гэж Ренчин д хэлээд: — Энэ айлын эзэн, баян чинээлэг хүн өчигдөр нас барсан байна. Төрөл төрөгсөд гээд байх хүнгүй. Ганцхан охин нь л хоцорчээ. Баян нэг хүүтэй байжээ. Тэр хүү нь олон жилийн өмнө гэрээсээ яваад сураг чимээ сонсогдохоо байсан юм гэнэ. Тэгэхээр би ийм нэг арга бодлоо. Чи нас барсан аавын нь байгаа өрөөнд, цонхоор нь явж ороод нуугдчих. Би тэр нас барсан хүний охин руу шууд явж очно. Тэгээд түүнд би бол чиний ах! Олон жил энд тэнд явж байгаад, гэртээ эргэж ирлээ гэж хэлнэ. Тэр миний үгэнд итгэхгүй нь мэдээж хэрэг. Тэгэхээр нь би: «Нас барсан аав минь л шийдэж өгөг»! гэж хэлье. Бид тэгээд нас барсан эцгийг нь байрлуулсан өрөөнд орно. Тэгээд, түүнээс «Би таны сураггүй болсон хүү мөн биз дээ» гэнэ. Тэгэхээр чи «Тийм ээ, миний хүү»гэж хариулаарай. Охин нь тэгээд биш гэж чадахгүй аавынхаа хөрөнгийн талыг надад өгөх болно. Би түүнийг нь чамтай хуваана» гэж гэнэ. Харин чи тасалгаанд өглөө болтол байлгүй болохгүй. Айхавтар зуудаг нохойгоо шөнө тавьдаг юм гэсэн. Чамайг хэдэн хэсэг хуваагаад хаячхаж мэднэ. Чи баригдчих юм бол, бидний ажил тэгээд л бүтэлгүйгээр төгсөх нь тэр! гэж зөвлөжээ.

	Ренчин хулгайчийн бодож төлөвлөсөн ёсоор бүгдийг хийхийг зөвшөөрч гэнэ. Тэгээд тэр нас барсан хүнийг байрлуулсан тасалгаанд цонхоор нь орж нуугджээ. Тэр үед хулгайч гол хаалгыг нь зоригтой нь аргагүй нижигнэтэл цохиж гэнэ.

	Зарц нь түүнийг орууллаа. Тэр шууд явж охины өрөөнд орж гэнэ.

	— Та хэн гэдэг хүн, юу гэж яваа вэ? гэж хулгайчаас гэрийн эзэн эмэгтэй асуужээ.

	— Дүү минь би чиний сураггүй болсон ах чинь байна. Чи намайг мэдэхгүй байна гэж үү? гэж дуу алдлаа. Хүүхэн ихэд гайхан:

	— Үгүй ээ. Би таныг яаж мэдэх вэ дээ. Би ахыгаа гэр орноо орхиж явах үед хөхнөөсөө салаагүй хүүхэд байсан юм гэнэ билээ. Таныг аав л мэдэх байсан. Гэтэл чааваас даа, өчигдөрхөн насан өөд болчихлоо гэж хэлжээ. Хулгайч: 

	— Юу гэнээ? Аав нас барчихсан гэж үү? Тэгэхээр төрсөн дүү минь намайг танихгүй болохоор, одоо надад хэн итгэх вэ дээ. Аавын шарил байгаа өрөөнд оръё. Тэгээд аавын шарилаас би хүү чинь мөн үү? гэдгийг асууя!-гэж хулгайч дуу алдан хэлж л дээ.

	Түүнийг нөгөө хүүхэн зөвшөөрч гэнэ. Тэгээд тэр хоёр талийгаачийг байрлуулсан өрөөнд оржээ. Хулгайч оронгуутаа л:

	— Та энд байгаа юм уу? гэж дуу алдлаа.

	— Тийм ээ, аав чинь байна гэж Ренчин амьд хүнээс арай өөр хоолойгоор дуугарч гэнэ.

	— Танаас таны хүү би мөн үү? биш үү? гэж асуух гэж ирлээ гэж хулгайч залган өгүүлжээ.

	— Хүүе, миний хүү байна шүү дээ! гэж Ренчин дуулдах төдий хэлж, гэнэ. Энэ үгийг сонсмогцоо л гайхах, айх хосолсон хүүхнийг анхаарлыг өөр руугаа нь татаж бушуухан тасалгаанаас гарчээ.

	— За, дүү минь чи тэгэхээр миний үгэнд одоо эргэлзэхгүй байгаа биз дээ? гэж хүүхнийг жаахан ухаан орохоор нь хэлж гэнэ. Харин миний хувьд харамсалтай нь муу аавыгаа сүүлчийн замд нь үдэж гаргалцах бололцоогүй байна. Надад онц яаралтай ажил гараад байгаа юм. Тэгэхээр өнөө шөнөдөө багтаж явахгүй бол болохгүй. Би чамд эцгийн бүх л хогшил хөрөнгийг үлдээе! Харин чи аавын гэрт байгаа алтыг нь надад өг гэж хэлжээ.

	Хүүхэн зөвшөөрч, авдар дотроосоо алтан ембүү гаргаж иржээ. 

	Хулгайч шуудайг арай чүү нуруун дээрээ гарган үүрч, гэрийн эзэнтэй салах ёс хийж, гарч оджээ. Ренчин нар мандахаас өмнөхөн цонхоор нь гарч, хулгайчийг хүлээж гэнэ. Нар хэдийн мандсан ч хулгайч бараагүй л байлаа. Тэгэхээр нь залуу байшин руу очиж зарцаас нь гэрийн эзэн эмэгтэйтэй нь яаж уулзахыг асуужээ. Зарц нь гашуудлын хувцастай залуухан сайхан эмэгтэйг зааж өгчээ. Ренчин түүн рүү очоод:

	— Ах чинь хаана байна? гэж асууж гэнэ.

	— Ах урьд шөнө аавын алтыг аваад л явсан гэж хүүхэн хариулжээ.

	Тэгж хэлэхээр нь залуу, тэр хулгайч олзоо ганцаар ашиглах гэж ов мэх зохиожээ гэдгийг мэдэж гэнэ. Гэгээд Ренчин :

	— «За, энэ ч яах вэ миний л хохь болж дээ. Үүнээс л хойш ийм үнэнч биш хүмүүстэй холбогдож, нөхөрлөхгүй байх нь зүйтэй юм байна гэж бодож гэнэ. Тэгээд хүүхний дөлгөөн сайхан царайг хараад хийсэн шившигт явдалдаа аргагүй ичиж зовжээ. Хулгайчийн авсан алтыг түүнээс булаан авч гэрийн эзэн энэ эмэгтэйд эргүүлж өгье гэж боджээ. Тэгээд хүүхэнд:

	— Танай ахыг яаралтай гүйцэж уулзах хэрэг байна. Иймд морио түр өгөөч гэж гуйжээ.

	Хүүхэнд залуугийн ний нуугүй байдал таашаагдаж, зарц нартаа эмээлтэй морь авчирч өг гэж хэлжээ. Ренчин морийг унаж, хулгайчийн араас хуй салхи мэт хурдлан оджээ. Ренчин үд дундын хэрд тэрхүү ичгүүр сонжуургүй найзыгаа модны дэргэд амарч байгааг алсаас харж гэнэ. Тэгээд Ренчин хулгайч ч олзоо хялбархан ч өгөхгүй дээ. Бас тэгээд би гартаа зэвсэггүй. Харин хулгайч бол бүсэндээ хутгатай байгаа!

	Тиймээс гэнэдүүлж хуурах л хэрэгтэй юм гэж Ренчин боджээ. Тэгээд мориныхоо дэлэн дээр бөхийн хулгайчийг ер хараагүй юм шиг дэргэдүүр нь мориныхоо хар хурдаар давхиж өнгөрчээ. Хулгайчийг нэлээд хол хоцроход үүрч явсан шуудайнаасаа өрөөсөн шинэ гутал гаргаж, яг зам дээр хаяжээ.

	Тэгээд жаахан явж байснаа үлдсэнийг нь зам дээр хаяад, өөрөө морьтойгоо нуугджээ.

	Хулгайч хажуугаараа давхиж өнгөрч байгаа Ренчинийг дооглонгуй харж, холдохоор нь шуудайтайгаа авч үүрээд, цааш явжээ. Тэгээд гэнэт замын дунд цоо шинэ өрөөсөн гутал байгааг үзжээ. «Энэ тэнэг хамаагүй давхиж байгаад, шуудай дахь гутлаасаа унагачхаж дээ. Гэвч шинэ гутал ч гэлээ, өрөөсөн болохоор хэнд ч хэрэг болох вэ дээ» гэж боджээ.

	Тэгээд түүнийг орхичхоод, цаашаа явж байтал, өрөөсөн нь байхыг харжээ. «Түрүүчийнхийг нь аваагүй минь буруу боллоо доо!» гэж боджээ. Тэгээд жаахан зогсож байснаа, нөгөөдхийг нь эргэж авахаар шийджээ. Энэ шуудайтай юмтай яаж эргэх вэ гэж бодоод, түүнийг замын хажуугийн өвсөнд нууж, өрөөсөн гутлын хойноос буцаж гэнэ. Ренчин хулгайчийг холдохыг хүлээж байгаад бутан дотроос гарч шуудайтай алтыг нь авч, гайхаж хоцорсон луйварчныг мориороо бараг л дайрчих шахаад, хар хурдаараа давхин оджээ. Ренчин гэрийн эзэн эмэгтэй дээр оршуулгын ёслол төгссөнөөс хойш үдэш эргэж иржээ. Тэгээд Ренчин :

	— Май, энэ танай алт чинь! гэж хэлээд, шуудайтай юмыг авдар дээр нь тавьжээ. Хүүхэн:

	— Ах өөрийнхөө хувь болгож авсан өв хөрөнгийг яагаад эргүүлж өгөө вэ? гэж гайхан асууж гэнэ. Ренчин:

	— Тэр бол чиний ямар ч ах биш шүү дээ гээд хулгайчийн явдлыг үнэнээр нь хүүхэнд хэлжээ. Харин би гав ганцаараа... хүн байгаа юм. Танайд ингээд амьдарч болох уу? гэж гэнэ.

	Тэр хүүхэнд шулуун шударга харахад нэг л аятайхан тэр залуу таалагдаж гэнэ.

	— Тэг л дээ. Миний ажилд дэмжиж тусалж байвал сайн л байна гэжээ.

	Ийнхүү Ренчин орох орон, оочих аягатай болж удалгүй тэр хоёр гэрлэж хурим найраа хийсэн гэдэг.

	 


ИЛБЭДҮҮЛСЭН МЭЛХИЙ

	 

	Эрт урьд цагт нэгэн хаан амьдарч байжээ. Тэдний гал тогооны усыг нэг авгай зөөдөг байж гэнэ. Тэр насан туршдаа хааны гал тогооны усыг зөөсөн юм санжээ. Түүний нөхөр нь гал тогоонд мод түлээ хагалж гал, түлж, угаадас асгадаг байж гэнэ. Тэд өглөөнөөс үдшийн харанхуй болтол ажилладаг боловч уранхай ноорхой хувцастай, өлөн зэлмүүн туйлын ядуу амьдардаг байсан юм санжээ. Тэр хоёр

	— За, ядуу хоосон ч яах вэ. Үр хүүхэдгүй гэдэг л хамгийн хэцүү юм даа! Бид хоёрыг өтөл насанд минь өргөж тэтгэх, үхсэн хойно минь үдэж гаргах хүнгүй хэцүү болох нь гэж хоорондоо ярьдаг байж гэнэ.

	Нэг удаа эмгэний өвдгөн дээр нь ур ургажээ. Тэр ур нь өдөр бүр томорсоор, бүр сүүлдээ хааны гал тогооны усыг зөөх нь байтугай, явж ч чадахаа байжээ. Тэгээд умгархан бор гэртээ орь дуу тавин ёолж, хавтгайгаараа хэвтэж, хэд хэдэн сар өнгөрч гэнэ. Гэтэл нэг өдөр тэр ур нь гэв гэнэтхэн хагарч, мэлхийн зулзага гарч, ухасхийн дэвхэрч гэнэ. Өвгөн, мэлхийн зулзагыг хараад, айснаа:

	— Энэ, лав муу юм шүглэсэн амьтан байж таарна. Томрохоос нь өмнө үгүй хийх нь зөв гэжээ. Харин эмгэн түүнийг өрөвдөж, уйлахдаа:

	— Энэ, сайн амьтан юм уу, муу ч амьтан юм уу? хэн мэдэж байгаа юм? Бид охин ч үгүй, хүү ч үгүй заяагүй улс. Бид хоёрт галыг минь түлж, усыг минь ойртуулж өгөх хүн даанч алга. Энэ амьтан хүүгийн оронд хүү болж заяасан ч байж мэднэ. Үүнийг үгүй хийх гээд яах юм бэ гэж гэнэ. 

	Өвгөн эмгэнээ их хайрладаг байж л дээ. Тэгээд түүнийг үгнээс гарсангүй. Мэлхийд нь гар хүрч муу юм хийхээ ч больё гэж шийджээ. Гэвч өвгөн дарвагар том амтай, бүлтрэх гэж байгаа юм шиг нүдтэй энэ амьтны дэргэд байж сууж чадсангүй. Иймээс мэлхийнээс өөрөө л зайлж холдъё гэж бодоод, өөр газар очиж амь зуухаар явжээ.

	Эмгэн мэлхийн зулзагатайгаа хоёулаа үлджээ. Тэр мэлхийгээ яг л өөрийн төрсөн үр шиг хайрлаж, гадуур гарвал түүнийгээ авч явж, үмх хоолоо ч хувааж иддэг байжээ. Эмгэн нэг удаа мэлхийн зулзагаа өвөртлөөд, гадуур гарч гэнэ. Тэгээд мэлхийн зулзагаа нэгэн шалбаагт тавьжээ. Тэр нь ч үсрэн харайж гэнэ. Эмгэн түүнийгээ өхөөрдөн

	— Ээ дээ! Чи минь хүний хэлээр ярьж чаддаг ч болоосой доо. Тэгвэл хэчнээн сайхан байх сан билээ гэж гэнэ. Мэлхийн зулзага нь бүлхийн сунаж байснаа гэнэт хүний хэлээр:

	— Ээж ээ! ээж ээ! Та битгий гунигла. Би том болоод эхнэр авна. Тэр таны ажилд тусална. Тэр үеэс л ажил чинь хөнгөрч, та жаргах болно гэжээ.

	Эмгэн гайхах, баярлах хослоод үг ч хэлж чадсангүй ээ. Тэр үеэс мэлхийдээ улам ч хайртай болж, цаг хугацаа өнгөрсөөр л байжээ. Нэг удаа мэлхий нь:

	— Ээж ээ! Би эхнэр авах цаг минь боллоо. Надад гэргий болох хүнийг та явж ол! гэжээ. Эмгэн.

	— Би одоо хаашаа явах вэ дээ! Хэн ийм мэлхийтэй чинь ураг төрөл болъё гэх вэ. Бас тэгээд манайх шиг ядуу айл хаана ч байхгүй гэж гэнэ.

	— Ээж ээ! Та эргэлзэх хэрэггүй. Шууд л хааных руу очоод: «Хаан та гурван охинтой юм байна. Түүнийхээ нэгийг миний хүүд гэргий болгон өгөөч?» гэж хэлээрэй гэжээ.

	— Ээ, хүү минь! Хаан охиноо чамд хаанаас гэргий болгож өгөх вэ дээ гээд эмгэн санаа алджээ. Мэлхий:

	— Ээж ээ! Зүгээр ээ. Намайг явуулсан болохоор та зоригтой л очоорой гээд зүтгээд байж гэнэ. Эмгэн тэгээд л хааны ордон руу очжээ. Тэгээд:

	— Ээ, хүндэт дээд хаантан минь! Эмгэн би танд морилон ирэх чухал хэрэг гарлаа. Та хүсэлтийг минь соёрхон хайрла гээд хүндэтгэн бөхөлзөж гэнэ.

	— Ямар хэрэг гараав? Хоол, унд, хувцас хунар гуйж явна уу гээд хаан маш тааламжгүй дуугарчээ.

	— Хувцас хунар, хоол унд аль алийг нь гуйх гээгүй юм аа. Харин хаан та гурван охиныхоо нэгийг хайртай хүүд минь гэргий болгон өгөөч? гэж гэнэ.

	— Чи ер нь өөрийн ухаантай байна уу? Галзуурчхаа юу? Миний охин чиний хүүгийн гэргий болно гэж юу гэсэн хэрэг вэ? Чи ингэж, яаж бодож зүрхлэв ээ? Хөөе, зарц нар аа! Энэ солиотой эмгэнийг хөөж зайлуул! гэж хаан хагартлаа уурлан хашхирч гэнэ.

	Зарц нар нь тал бүрээс нь гүйлдэн ирж, эмгэнийг хааны ордноос тэрхэн дор нь түлхэн гаргажээ. Эмгэн гэртээ учиргүй гомдчихсон ирээд, мэлхий хүүдээ:

	— Тэнэг! Тэнэг минь чи! Хааны охинтой гэрлэнэ гэдэг бүтэшгүй бодлоо хаявал дээр байх шүү!

	«Хөөрхөн тогос шаазгайтай нөхөрлөдөггүй

	Хүчит заан үхэртэй ч ханилдаггүй» гэсэн эртний цэцэн үг ч байдаг. Энэ ч яг оносон үг шүү! гэж хараан загнажээ.

	Мэлхийн хүү нь хааны татгалзсаныг мэдээд, хагартлаа уурлан

	— За, тэгвэл би одоо өөрөө очдог хэрэг ээ. Хаан охиноо надад нэр төртэй өгөхгүй бол хүчээр үзээд авна даа. Ээж ээ! та эндээ хүлээж байгаарай! гэж ихэд занаж хэллээ.

	Эмгэнийг хариу ч хэлж амжаагүй байтал мэлхий тэрхэн зуурт гурав дэвхрээд хааны ордны үүдэнд хүрсэн байлаа.

	— Хөөе, хаан! Хааны зарц зөвлөлүүдээ! Би хааны охиныг гэргийгээ болгон гуйхаар ирлээ. Хаалгаа хурдан онгойлгоорой гэж хүнгэнэсэн хоолойгоор хашхирчээ.

	Хаан болон түүний бараа бологчид аянга нижигнэх мэт хоолойг сонсоод:

	— «Лууг хаан өөрөө морилж ирчхээд байгаа юм биш байгаа» гэж бодоцгоожээ. Тэд цонх руугаа ухасхийн очиж харсан нь жижигхэн ногоон мэлхий л байжээ.

	— Чи яах гэсэн юм? Чи юунд хашхичаад байгаа юм бэ? гэж хаан их л догшин байдлаар асуужээ.

	— Би ус зөөгчийн чинь хүү байна. Манай ээж, танай охиныг бэрээ болгоё гэж гуйж ирэхэд нь та хөөж явуулсан байна. Тэгэхээр би өөрөө ирлээ. Надад охиноо гэргий болгон өгнө биз дээ? гэжээ.

	Хаан элгээ хөштөл хөхөрч, бараа бологчдодоо:

	— Ийм жаахан мөртөө ямар сүрхий дуутай юм! Та нар ийм хачин юм үзсэн үү? гэж мэлхий руу заагаад

	— Миний охид хаврын цэцэг шиг л хөөрхөн харин чи бол үнээний дэлэн л гэсэн үг. Тэгэхээр би чам шиг ийм нүдний булай юманд охиноо өгөх гэж үү? Одоохон зайл, холд! тэгэхгүй бол анч нохдоо тавьж чамайг амьдаар чинь хэдэн хэсэг тастаад хаячихна шүү! хэмээн ууртай хэлж гэнэ. Бяцхан мэлхий: 

	— Та охиноо надад гэргий болгож өгөхгүй гэж байгаа бол, би инээж хөхрөх нь байна шүү гэж хаанд анхааруулжээ.

	— Хагартлаа л хөхрөхгүй юү? Надад ямар хамаа байгаа юм бэ? гэж хаан уурлажээ.

	Мэлхий:

	Тэнгэр цэлмэг байтал Ха-ха, Хэ-хэ! гэж аянга нижигнэх мэт хөхрөн инээжээ. Ийнхүү тачигнатал инээсэнд хааны ордны өндөр цамхаг ганхан дайвалзаж, оройноосоо үйрч унаж гэнэ. Хаан, түүний бараа бологчид хөл дээрээ тогтож ядан, найгаж гэнэ.

	— Хүүе, чи инээхээ больж үз! Би одоохон том охиноосоо чиний гэргий болох, эсэхийг асуугаад ирье гэж хаан сандарч хэлж гэнэ.

	Хаан ордныхоо амрах өрөөнд ороод том охинтойгоо ярьжээ. Гэтэл том охин нь нулимс асгаруулан:

	— Хайртай аав минь! Та надад яагаад ингэж хэлэх болов оо? Та надад хайртай бол арай ч ингэж яримгүй сэн дээ. Тийм муухай хариугүй жаахан амьтнаар нөхрөө хийснээс, үхсэн нь дээр гэжээ. Хаан буцаж ирээд, бяцхан мэлхийд:

	— Би чамд том охиноо гэргий болгож өгье гэж бодлоо. Гэтэл тэр маань зөвшөөрсөнгүй ээ. Чамайг хариугүй жижигхэн, муухай амьтан гээд тэр таашаахгүй байна гэж хэлжээ. Мэлхий:

	— Тэгвэл би уйллаа шүү! гэж хаанд хэлж гэнэ.

	— Уйлбал уйлж дээ. Би охиныгоо албадаж чадахгүй. Үхэр ус уухыг хүсэхгүй бол хүчээр уулгаж чадахгүй шүү дээ гэж зүйрлэн хэлж гэнэ.

	Мэлхий том амаа ангайгаад, уйлахад нүдний нулимс нь гол горхи адил урсаж, хааны ордны хана бүх талаас нь усанд автжээ. Тэр ус нь улам дээшилсээр ордны цонхонд бараг тулжээ. Хаан түрүүчийнхээсээ ч улам их айж

	— Мэлхий минь миний үгийг сонс! Битгий уйл. Би чиний гэргий болсон? гэж дунд охиноосоо гуйя: хэмээн хэлжээ. Хаан, дунд охиноосоо бяцхан мэлхийн гэргий болохгүй юу ? гэж гуйжээ.

	— Би л таны охидоос хамгийн муу муухай нь байна уу? Яалаа гэж намайг гуйлгачин зарцын хүү мэлхийд эхнэр болгож өгөх гэж байгаа юм бэ? гэж гэнэ. Хаан буцаж ирээд:

	— Би яаж ч чадсангүй. Дунд охин маань чиний эхнэр болохгүй нь. Тэр чинь ядуу зарцын хүү шүү дээ! гэж байна.

	Мэлхий учиргүй уурлаж: 

	— Тэгвэл би дэвхэрлээ, гэж гэнэ.

	— Чамд л аятайхан байгаа бол, дэвхрэх л үгүй юу! гэж хаан хэлж гэнэ. Эхлээд доороо нэг дэвхэрчээ. Дахиад мөн л ойрхоон дэвхэрчээ. Дараа нь улам л дээр, үсрэн дэвхэрч гэнэ. Түүний дэвхрэх бүр газар доргин чичирхийлжээ. Ордон хаашаа л бол ганхаж хариугүй нурах боллоо. Хаан айхын ихээр айж, царай нь зэвхийрэн:

	— Дэвхрэхээ больж, үзээч! Би явж, бага охиноо гуйя: гэжээ. Хаан хурдлан гүйж, амралтын өрөөндөө орж, бага гүнжээсээ бяцхан мэлхийтэй гэр бүл болооч? гэж гуйжээ.

	— Бяцхан мэлхий ядуу зарцын хүү боловч, би түүний тэр их хүч тэнхээнд биширч байна. Би гэргий нь болно гэж бага охин нь хариулжээ. Хаан баярлан, мэлхий руу эргэж ирээд:

	— Би чамд бага охиноо гэргий болгож өгье гэж хэлээд охиндоо хуримын гоё дээл өмсүүлэн, гоёл чимэглэлийг нь зүүж ордноосоо гаргаж бяцхан мэлхийтэй хамт явуулжээ. Хоёр эгч нь

	— Залуу нөхөртэй болсонд чинь аз жаргал ерөөе. Харин чи түүнтэйгээ ямар намагт амьдрах болсноо бидэнд хэлээрэй гэж түүнийг шоолон хөхрөлдөж гэнэ..

	Бага гүнж бол өөрийн хоёр эгчтэйгээ зүйрлэмгүй ухаантай, эелдэг даруу, ажилч хүүхэн байлаа. Тэр гэр бүл болсон анхны өдрөөсөө л ус авч, гал түлж, хоол унд төхөөрч гэр ахуйн ажлаа ягштал хийх болжээ. Эмгэн өөрийн ажилч бэрд аргагүй их баярлах боллоо. Гагцхүү «Бид үнэхээр ядуу хоосон, орон гэр маань навсгар, хоол унд дутмаг болохоор элбэг амьдралд сурчихсан ийм ганган хүүхэн манайд яаж ч тогтох вэ дээ» гэдэг бодол түүнийг зовоодог байлаа.

	Харин нэг өглөө ээж, бэр хоёр нь сэрээд, нүдэндээ итгэхгүй гайхаж гэнэ... Тэдний хар овоохой нь баян тансаг тавилга хэрэглэл бүхий олон тасалгаатай том байшин болж хувирсан байжээ. Янз бүрийн сайхан эд хөрөнгө дүүрэн том том авдар сав гоё сайхан хивс, болон алт үнэт чулуу сувд, оюу, шүр хийсэн алтан тагшнууд байжээ. Ээж, бэр хоёр энэ бүхний учрыг нь олохгүй гайхан байтал, үүд онгойж ногоон дээлтэй, ногоон хуйтай сэлэм зүүсэн гоё залуу орж иржээ. Ээж, бэр хоёр:

	— Чи хэн байна даа? гэж түүнээс асуужээ. 

	— Намайг танихгүй байна гэж үү? Тийм их гайхаад байх юм биш ээ. Урьд нь та нар намайг мэлхий дүрстэйгээр л харж байсан шүү дээ. Харин би бол үнэндээ лууг хааны хүү нь юм. Намайг нэгэн муу санаат илбэчин бяцхан мэлхий болгон илбэдчихсэн юм. Би энэ дэлхийн ямар нэгэн бүсгүй миний гэргий болохыг зөвшөөрөх хүртэл л мэлхий хэвээрээ байх ёстой байсан юм гэж ярилаа.

	Бага гүнж, түүний мэлхий нөхөр нь лууг хааны аргагүй хүү нь байсныг мэдээд, хязгааргүй их баярлалаа. Тэгээд хоёр эгчээ урьж авчраад, хангалуун сайхан амьдралаа бахархан үзүүлье гэж шийдэж нөхөртөө:

	— Эгч ээ урьж авчиръя. Төрөл төрөгсдөө мартана гэдэг байж болохгүй шүү дээ гэж хэлжээ. Нөхөр нь:

	— Төрөл төрөгсдөө мартана гэдэг үнэхээр байж болохгүй. Харин эгч нар чинь атаа жөтөө, хар санаа өвөрлөсөн хүмүүс байгаа юм даа. Тэгэхээр тэдэнтэй уулзаад ч сайн сайхан явдал болохгүй байх гэж гэнэ. Гэвч бага гүнж нөхрийнхөө учиртай үгэнд оролгүй, нэг удаа эгч нараа айлчлан ирэхийг урьжээ. Хоёр эгч нь хүрч ирээд отгон дүүгээ гайхмаар сайхан байшинд сууж, хэмжээгүй баян чинээлэг амьдарч байгааг хараад дуу алдацгаажээ. Эгч нар нь өчүүхэн жаахан мэлхий ч чухамдаа хэн байсныг нүдээр үзээд, атаархсандаа арай л дэлбэрчихсэнгүй гэнэ. Отгон дүү нь тэднийг янз бүрийн амттанаар дайлж зочилсон боловч, атаархсандаа болж юу ч идэж уулгүй, зэвхий царайлан сууж гэнэ. Юм идэж, уу! гэхэд нь «Бүгчимдэж толгой өвдөөд» гэж гэнэ.

	Тэгвэл гол руу явж, цэцэг түүцгээе л дээ гэж отгон дүү нь хэлж гэнэ. Тэдэнд энэ явдал л хэрэгтэй байж л дээ. Хоёр эгч нь хоорондоо нүд ирмэлцээд, тэр дороо явах болжээ. Хоёр эгч нь зугаалж явахдаа отгон дүүгээ цааш нь харуулъя гэж боджээ. 

	Ингээд эгч дүү нар зугаалахаар явжээ. Харин ус зөөгч эмгэн санаа нь ихэд зовж байжээ. Хоёр эгчийн нь нүд ирмэлцэж, шивнэлдээд байх нь эмгэнд нэг л эвгүй бодол төрүүлсэн юм байжээ. Тэгээд зарцаа дуудаж, тэдний хойноос дагаж яваад, бэрийг минь гай тотгороос сэргийл! гэж захижээ.

	Тэр үед эгч дүү нар аль хэдийн гол дээр очсон байв. Тэгээд отгон дүүгээ түргэн урсгалтай голын эрэгт зогсож байхад нь хоёр эгч нь сэмхэн ойртон очоод эрэг руу түлхжээ. Дүү нь юу болсныг ч мэдэх сэхээгүй эгц эрэг руу годройтон цээл усанд цүлхийн унажээ. Уулын түргэн урсгалт гол хаман авч, хэд эргүүлээд хад чулуу мөргүүлэн, живүүлчхэв.

	Энэ шившигт хар хэргээ үйлдэж амжсан эгч дүү хоёр, худал уйлж, гасалж орилон гэр руугаа гүйжээ. Нөхөр нь тэднийг угтан очоод эхнэрээ хаана байгааг асуужээ. Хорон санаатай хоёр эгч нь:

	— Хайртай дүү минь гэнэт голд унаад, живчихлээ, гэж хэлээд, тэр явдалд өөрсдөө оролцоогүй юм шиг гашуудан уйлж гэнэ.

	— Тэр, та нарын араас хэн ирж яваа юм бэ? гэж «Бяцхан мэлхий» ширүүхэн асуулаа. Эгч дүү хоёр эргэн хараад, цочин айж чичирчээ. Тэдэн дээр дүү охин нь зарцтайгаа хүрч иржээ. Айж чичирсэн бага дүү нь нөхрийнхөө хүзүүгээр тэврэн аваад:

	— Би чиний үгэнд оролгүй, эгч нараа урьсан юм сан. Харин тэд намайг голд живүүлэх гэсэн юм байжээ. Би зарцдаа л их баярлалаа. Харин тэр азаар миний ойр байжээ. Тэгээд миний араас үсрэн орж амийг минь аварлаа даа, гэж гингэнэн уйлж, гомдон гомдон өгүүлжээ. Эгч нар нь бүлх залгисан мэт зогсож байжээ. Харин дүүгийн нь нөхөр тэдэнд уур уцаараа барьж ядан:

	— Та нар намайг нүдний булай болсон мэлхий, гуйлгачин зарцын хүү гэж нэг нүдээр үзэж чадахгүй байсан. Тэгээд төрсөн дүүдээ атаархаж, амь насыг нь хороох гэж байдаг! Та нарын гадаад өнгө зүс чинь ганган хээнцэр боловч, санаа бодол чинь хар хөөнөөс ялгалгүй юм. Та нар үүнээс хойш гадаад байдлаараа хэнийг ч хуурч залилж чадахгүй. Та нар одоо ямар л байна, хойшид ч тэр хэвээрээ л гэж хэлж дуусаагүй байтал, хар санаат хоёр хүүхэн хачин муухай хоёр том бах мэлхий болон хувирч гэнэ. Тэр хоёр чанга, чанга уаг, уаг гэж дуугаран, дэвхэрсээр холдож гэнэ. Түүнээс хойш хэн ч тэдний барааг хараагүй юм гэнэ лээ.

	 


БАНОР, ИЛБЭЧИН ХОЁР

	 

	Эрт цагт Гомбо гэдэг сүр хүчин төгөлдөр нэгэн хаан байжээ. Араараа дүүрэн ай түмэн адуутай, өврөөрөө дүүрэн үй түмэн үхэртэй, эд хөрөнгө нь хэмжиж баршгүй их юм санжээ. Гомбын агуу их сүр хүч, баян чинээлэгт зэргэлдээх гүрний нь хаад ноёд ихэд атаархдаг байлаа. Харин Гомбо хаан бол өөрийгөө дэлхий дээр хамгийн аз жаргалгүй, хувь тавилан муутай хүн гэж боддог ажээ. Олон жил гоо үзэсгэлэн төгс Цэрэн гэдэг хүүхэнтэй айл гэр болон ханилан суусан боловч, ганц ч үр хүүхэд төрөөгүй юм байжээ. Тиймээс хаан:

	— Хөрөнгө малаа хэндээ орхих билээ? Бас нас өтлөхийн цагт хэн биднийг асарч тэтгэх юм бэ? гэж үзэсгэлэн гоо эхнэртээ гунигтай ярьдаг байв. Цэрэн бурхандаа мөргөж, гэгээн ламаас тусламж олонтоо гуйсан боловч, тэр бүхэн ямар ч тус болсонгүй. Он жил өнгөрсөн боловч, хүүхэдгүй л хэвээрээ байлаа. Гэтэл ийм нэгэн явдал тохиолджээ. Зэргэлдээ оронд нь хар балагт илбэчин байдаг байжээ. Тэр илбэчин энгийн номхон хүмүүст гай зовлон олонтоо тарьж гэнэ. Гомбо хааны зовлонг тэр илбэчин мэдээд, бас нэг балаг тарихыг боджээ. Тэгээд лам болж, зүсээ хувиргаад хааны ордонд иржээ. Тэгээд

	— Ээ, хаантан минь! Таны хүүтэй болох гэсэн хүсэл мөрөөдлийг чинь би бүрэн мэдэж байна. Түүнийг чинь биелүүлж, гуниг зовлонгоос чинь салгаж туслахад тун амархан байна. Би олон жил агуйд сууж, ид шидийн уран аргад овоо суралцаж, энэ талаар надтай эн зэрэгцэх хүнгүй болсон юм. Тэгээд би танд ид шидийнхээ хүчээр нэг биш, гурван хүүтэй болгож өгье. Харин та миний ганц болзлыг л биелүүлэх хэрэгтэй гэж хааныг их л хүндэтгэж байгаа дүрээр хуурамч лам өгүүлжээ.

	— За ямар болзол биелүүлэх вэ? Хэрэв намайг үр хүүхэдтэй болгож өгөх юм бол, миний сан хөмрөг дэх үнэт эрдэнэсийн хагасыг аваарай гэж Гомбо хаан итгэл муутайхан байдлаар хэлж гэнэ.

	— Таны эд хөрөнгө над ердөө ч хэрэггүй. Одоо төрөх хүүхдээсээ аль дуртайгаа над өгч, миний ажил төрөлд туслалцуулбал болоо гэж илбэчин хэллээ.

	— Чамд заавал миний хүүхдийг авах ямар хэрэг байгаа юм бэ? Хөрөнгө баялаг, хөлсний мянган зарц л авбал болоо юм биш үү? гэж хаан дургүйцэн өгүүлжээ.

	Гэвч илбэчин өөрийнхөөрөө зүтгэж, хаан дуртай дургүй түүний шаардлагыг зөвшөөрчээ. Илбэчин, 

	— За, би танд гурван үрэл өгье. Түүнийг эхнэртээ нэг нэгээр нь уулгаарай. Гурван сарын дараа анхныхаа хүүг, дахиад сарын дараа хоёр дахь хүүгээ, бас сарын дараа гурав дахь хүүгээ төрүүлнэ дээ. Тэд бол ер бишийн хүүхэд байх бөгөөд гурван жил болоход л чадал тэнхээ нь гүйцсэн залуус болж өснө.

	Тэгээд би ирж, тэдний нэгийг авиа гэж хэлээд хаанд гурван үрэл өгөөд, тэр доороо алслан одлоо.

	Илбэчин үнэхээр хуурч залилсангүй. Хааны гэргий гурван сарын дараа нэг хүү төрүүлж, дараа нь сар болоод хоёр дахиа, тэгээд сарын дараа гурав дахь хүүгээ төрүүлжээ. Хүүхдүүд нь өдрөөр биш, цагаар өсөж том болжээ. Ганц жил болоход л эмээл хазаарын бараа хараагүй, эмнэх догшин морь унаж, нум сумаар харвах болов. Хоёр дахь жилдээ бичиг үсэг сурч, олон төрлийн эрдэм ухаан эзэмшиж гэнэ. Гурван жилийн дараа хорин настай залуугаас ялгагдах юмгүй болж гэнэ. Тэр үед илбэчин дахиад гэгээн ламын дүрд хувираад, хааны ордонд хүрч иржээ. Илбэчин:

	— Хаан минь! Би таны амласан шагналыг авахаар хүлээж байна гэж, бөхөлзөж гэнэ. Гомбо Цэрэн хоёр хүүхдүүддээ хэмжээлшгүй хайртай байлаа. Гэвч хэлсэн амандаа хүрэх ёстой болохоор, хаан, хатан хоёр амралтын өрөөндөө орж хүүхдүүдийнхээ хэнийг нь ламд өгөх билээ гэж ярилцжээ. «Том хүүгээ өгч болохгүй. Тэр улс гүрнээ залгамжлан захирна шүү дээ. Дунд хүүгээ бас өгч болохгүй. Ах нь ямар нэгэн юм болбол, тэр ахыгаа орлох болно гэж ярилцжээ.

	Ингээд Банор гэдэг бага хүүгээ харь орны ламын аар саар ажилд туслалцуулахаар явуулах болжээ. Аав нь:

	— Миний хүү энэ ариун номтонтой хамт явж, ажил үйлст чармайж туслахаас өөр аргагүй боллоо гэж бага хүүдээ санаа алдан байж хэлж гэнэ. Ээж нь хүүгээ элгэндээ наалдуулан тэвэрч асгаруулан уйлж, үдэж гаргалаа. Илбэчин, хүүг ордноос гармагц хойноосоо дагаж яв, гэж зандарчээ. Тэд олон уул толгой, ой тайгыг давж явсаар, нэгэн асар том цайз сүндэрлэсэн нов ногоон өргөн хөндийд ирлээ. Илбэчин цайзыг заагаад:

	— Энэ манайх байгаа юм. Ингээд чи одоо ганцаараа явж оч! Би ажилтай, өөр тийшээ явна. Цайзын хажууд шонгоос уяатай ямаа харагдана. Түүний ойролцоо боодолтой сүрэл байгаа. Тэр сүрлийг задлаад ямаанд өгөөрэй. Дараа нь малын хашаа онгойлгоорой. Тэнд тахиа, нугас минь бий. Хашааны буланд арвайтай шавар ваар харагдана. Тэр арвайгаар шувууг минь хооллоорой... Тэгээд чиний өнөөдрийн хийх ажил гүйцэх нь тэр! Ажлаа дуусаад, намайг хүлээж бай. Харин цайзад орж болохгүй шүү! гэж гэнэ.

	Банорыг хариу хэлэх завдалгүй, илбэчин гэнэт үзэгдэхгүй болжээ. Залуу ихэд гайхан, ордон руу шууд явжээ.

	Тэр, ордны ойролцоо уяатай ямаа, түүнээс холгүй боодолтой сүрэл байгааг харжээ. Хүү сүрлийг задлаад, ямаанд шидэж өгч гэнэ. Тэгээд сүрэл дөнгөж газар хүрмэгцээ, гурван том азарган чоно болж хувираад, ямаа руу дайрч, доор нь идчихээд уул руу яваад өгчээ.

	Зоригтой хүү тэр гайхалтай хачин юм хараад, ердөө ч айсангүй ээ. «Гэгээн лам намайг л туршиж байгаа байх л даа» гэж бодож гэнэ. Банор, шинэ эзэн нь ариун номт лам биш, гай тотгор таригч илбэчин гэдгийг тэр үедээ мэдээгүй л байв. Малын хашааг нь онгойлготол эм тахиа дуугарч, нугас ганганаж байв. Хашааны нэг булангийн тавиур дээр дэвтээсэн арвай ваарт харагдана. Залуу түүнээс чимхэж аваад шувуунд өгчээ. Тэгтэл арвайн үр дөнгөж газарт хүрмэгцээ догшин гурван ирвэс болж хувираад, шувуу руу дайрч идчихээд, бас л уул өөд алга боллоо.

	Гэвч Банор огтхон ч айсангүй. «Энэ гайхалтай цайзыг үзэх хэрэгтэй юм байна» гэж бодоод, илбэчний хориглосныг хайхралгүй цайзын хаалгыг зоригтойхон онгойлгожээ.

	Залуу хүү нэг тасалгаанаас нөгөөг нь дамжин цайзын дотуур маш удаан явж үзжээ. Гоё сайхан хивс, янз бүрийн буу зэвсэг энд тэндгүй өлгөөтэй харагдана. Бас алтан аяга, уран сийлбэр бүхий болор таваг зэрэг үнэт эд хөрөнгө нүд булааж байсан боловч, нэг ч амьтан юм үзэгдсэнгүй ээ. Хамгийн сүүлд ханыг нь өнгөлөг шилээр урлан хийсэн тасалгаанд оржээ. Тэнд алтан орон дээр үзэсгэлэнтэй сайхан хүүхэн унтаж байж гэнэ.

	Дэрэн дээр нь урьд өмнө огт үзээгүй гоё цэцэг мөнгөн ваарт хийж тавьсан байлаа.

	Залуу хүү энэ хов хоосон жигтэй хачин цайзад ийнхүү хүн байхыг үзээд, учиргүй баярлажээ. Залуу, тэр хүүхэн уруу очоод сэрээсэн боловч, хүүхэн таг унтсаар байж гэнэ. Хүүхнийг сэрээх гэж байгаад, цэцэгтэй ваарыг санаандгүй хажуу тийш хөдөлгөчихжээ. Тэгтэл хүүхэн гэв гэнэтхэн сэрж, нүдээ нээж гэнэ. Тэр эмэгтэй, залуу хүүг хармагцаа туйлгүй их гайхжээ.

	— Чи хэн гэдэг хүн бэ? Энд яаж орж ирэв? гэж хүүхэн асуужээ.

	— Би бол гэгээн ламын шинэ зарц нь! гээд Банор төрж гарсан, гайхалтай намтраа ярьж гэнэ.

	— Тэр чинь ямар ч лам хувраг биш! Харин аймшигтай, хорон санаатай илбэчин байхгүй юу! Түүний идэх дуртай хоол нь амьд хүний зүрх байгаа юм. Тэр янз бүрийн арга заль, ид шидийн хүчээр зарц олж аваад, дараа нь түүнийгээ идчихдэг юм. Тэр илбэчин, намайг ч гэсэн энд мэхлэн авчирсан юм. Тэгээд миний зүрхийг идэх гэж бодож байснаа, «Чамтай ханилан сууя гэж тэр над ярьдаг юм. Намайг эндээс хаашаа ч гаргадаггүй. Өөрөө ийш тийшээ явах болохоороо, миний дэрэн дээр шидэт цэцэг тавьчихдаг. Би тэгээд л үхсэн мэт унтаад өгдөг юм гэж» дуу алдан өгүүлж гэнэ.

	Залуу хүү зүрх зоригтой ч гэсэн, хүүхний яриаг сонсоод айж, хамаг бие нь хүйт даан, дагжин чичирч гэнэ.

	«Би эндээс яагаад ч зугтаж болохгүй. Аав, ээж минь ярилцаж байгаад энэ илбэчинд намайг зарцаар өгсөн шүү дээ. Тэгэхээр илбэчинтэй өөрийн биеэр нэгийгээ үзэж, үхлээс мултран гарах нь зүйтэй» гэж тэр боджээ. Ингээд Банор, хүүхэнд хандаж:

	— Эрхэм минь! Энэ махчныг яаж цааш нь харуулж, болох аргыг чи мэдэхгүй биз дээ! Тэгвэл хоёулаа амь аврагдана шүү дээ гэлээ.

	— Илбэчнийг дийлнэ гэдэг бол тийм ч хялбархан биш ээ. Илбэчнийг алах бол бага хэрэг. Харин цааш нь түүний сахиусыг нь оргүй устгахгүй бол, тэр дахиад л амилна гэж гунигтайгаар өгүүлж гэнэ.

	— Би бол буу зэвсгийг чадамгай ашиглаж сурсан юм л даа. Илд сэлмээ ганц даллан эргүүлэхэд л, тэр махчныг яг байранд нь унагаж чадна гэж бардамхан хэлээд. Харин түүний сахиусыг хаана байдгийг нь мэдэхгүй юм байна гэжээ. 

	— Урд талаас нь хэчнээн хүчтэй цохиод ч, илбэчнийг яаж ч чадахгүй. Харин ар талаас нь л цохивол, илбэчнийг дийлж болох юм. Гэтэл тэр хэнд ч нуруугаа харуулдаггүй юм. Харин чамайг илбэчний бүх тушаал захирамжийг биелүүлж байхад чинь тэр нуруу руу чинь цохиод л алчихна гэдгийг сайн мэдэж ав гэж гэнэ.

	— Чиний бүхнийг урьдчилан сануулсан явдалд их баярлалаа. Одоо би сэрэмжтэй байна гэж залуу баяртай хэллээ.

	— Чи миний үгийг таслалгүй, цааш нь анхааралтай сонс! Илбэчин эргэж ирмэгцээ, гал тогооныхоо зуухыг гурван удаа тойр! гэж чамд тушаана. Чи түүний тушаалыг дагахгүй бол тэр өөрийн санаснаар болгоно. Харин зуух тойрвол араас чинь дагаж явж байгаад, цохиж унагана гэж хүүхэн хэлж гэнэ. Залуу айж сандрахдаа:

	— Би тэгээд яах вэ? гэж гэнэ.

	— Түүнээс гарах арга ч бий. Илбэчин чамд «Зуух тойрч яв гэж хэлэхээр нь чи түүнд гал зуух их харанхуй байна. Би хаагуур явах замаа үзэхгүй байна. Та урд минь яваач. Би дагаж явъя» гэж хэлээрэй. Илбэчин татгалзаж чадахгүй, урд чинь орж явна. Чи энэ мөчийг алдалгүй, сэлмээ эргүүлэхэд бэлэн байгаарай. Хэрэв чи илбэчнийг цохин унагаж чадвал, тэр дороо над руу гүйж ирээрэй. Би түүний сахиусыг хаанаас олохыг чамд хэлж өгнө гэлээ.

	Хааны хүү, гоо үзэсгэлэнт энэ хүүхнийг чухал зөвлөгөө өгсөнд баярласнаа илэрхийлээд, явахыг завдав.

	— Хүлээж бай! Эхлээд чи цэцгээ түрүүчийн байсан байранд нь тавь. Би унтана. Чи цайзын хашаанд ороод, илбэчний эргэж ирэхийг хүлээ! гэж гэнэ.

	Залуу тэр ёсоор бүгдийг гүйцэтгэжээ.

	Нар өндөр уулын цаагуур тонгойх үед гэв гэнэт хүчит салхи гарч, цайзын хаалга тар нирхийн нээгдэж гэнэ. Тэгээд Банорын өмнө эзэн нь жинхэнэ дүр байдлаар зогсож байжээ. Залуу түүнийг хармагцаа айж чичирч гэнэ. Илбэчний урт ширүүн үс нь зарааны өргөс мэт тал бүр тийшээ арзайн боссон байв. Цус дүүрсэн улаан нүднээс нь гал хаялж байх шиг санагджээ. Амнаас нь яг л гахайн соёо мэт урт шүднүүд цухуйж байлаа. Чөмгийн ясан иштэй хутга бүсэндээ зүүсэн ажээ.

	— Чи миний хэлснийг бүгдийг биелүүлсэн үү? гэж илбэчин аянгын дуугаар асууж гэнэ.

	— Таны хэлсэн ёсоор бүгдийг гүйцэтгэсэн гэж түүнийг хариулахад нь илбэчин, залууг итгэл муутайхан хараад, цайздаа дагуулж орлоо.

	Гал тогооны үүдэн дээр очоод, харанхуй дундаас дөнгөж сүүмэлзэх төдий харагдах том зуухыг зааж:

	— За энэ зуухыг гурван удаа тойр гэж хэлжээ. Банор:

	— Энд чинь их харанхуй байна шүү дээ. Та урд минь яваад, зааж өгөөч? гэж тайван хэлж гэнэ. Илбэчин залуу өөд муухай хараад, юу ч дуугаралгүй тэр даруй урд нь орж алхалжээ. Илбэчин зуухаа их хурдан тойрч түүний араас яваа Банорт сэлмээ гаргаж, цавчих зав өгсөнгүй. Тэгээд илбэчин:

	— Чи эндээ үлдээд, намайг хүлээж бай гэж бувтнаад унтлагын өрөө рүүгээ явжээ. Маргааш нь хар өглөөгүүр илбэчин ажилдаа гарав. Түүнийг дөнгөж хаалганы цаана гармагц, залуу нөгөө шилэн өрөөнд дахин орж гэнэ. Тэгээд шидэт цэцгийг унтаж байгаа хүүхнээс зайлуулмагц, тэр дороо сэрж гэнэ. Хүүхэн нүдээ нээмэгц:

	— Өчигдөр чи илбэчнийг гэнэдүүлж чадсангүй юу? Өнөөдөр л чи түүнийг тонилгохгүй юм бол, тэр чамайг ална даа гэж хэлжээ.

	— Илбэчний юу бодож байгааг мэдэх юм ан гэж Банор хэлжээ.

	— Чи битгий ай. Бүгдийг нь асууж мэдсэн юм. Илбэчин тэгээд чамайг үдэш том танхимд оруулна. Тэр танхимын голд түшлэгтэй сандал дээр өөрөө сууна. Дараа нь өөрийнхөө өмнө гурван удаа сөгдөж мөргөхийг чамд тушаана. Чамайг бөхиймөгц, тэр чиний толгойг цавчина гэж хүүхэн хариулжээ. Залуу:

	— Би тэгээд л дуусах юм шив дээ. Түүний тушаалыг биелүүлэхгүй байж чадахгүй шүү дээ гэж гунигтайгаар хэллээ.

	— Татгалзаж болохгүй л дээ. Гэхдээ илбэчнийг аргалж болно. Түүнийг «Миний хөлийн өмнө гурван удаа сөгдөж ёсол» гэж хэлэхээр нь, чи «Би хаан хүний хүү болохоор хэзээ ч хэнд ч мөргөж яваагүй. Яаж мөргөдгийг ч мэдэхгүй байна. Та над заагаад өгөөч?» гэж хэлээрэй. Илбэчин уурлаж мэднэ. Гэхдээ чиний хэлснийг биелүүлнэ. Тэгээд цааш нь яахыгаа чи өөрөө ухаарч бодох хэрэгтэй гэлээ.

	Банор цэцгийг хүүхний дэрэн дээр дахин тавьж, гүн нойрсуулаад, өөрөө галын өрөөнд нь эргэж ороод илбэчнийг хүлээжээ. Гал тогооны өрөөнөөс жаахан бяслаг олоод, идэх гэж байтал нь тэнгэр харанхуйлж, цахилгаан гялалзаж, хаалга нээгдэн илбэчин орж иржээ.

	— Надтай хамт яв! гэж ууртайгаар хэлээд, голд нь ганц том сандал тавьсан цэлгэр хоосон танхимд авчирчээ. Илбэчин сандал дээр суугаад, залууд сандлын өмнө гурван удаа мөргөл үйлдэхийг ууртайгаар тушаажээ. 

	— Би бол хаан хүний хүү болохоор хэзээ, хэнд ч мөргөж байсангүй. Тэгэхээр яаж мөргөдгийг ч мэдэхгүй юм. Та над үзүүлээч? гэжээ. Илбэчин бас уур хилэн нь бадран, шүдээ тачигнатал хавиран:

	— Өөдгүй хар новш, чи тийм амархан юмыг яагаад хийж чаддаггүй юм бэ? Сандал дээр суугаад намайг харж бай! гэж хашхирчээ. Банор ичиж зовсон дүр үзүүлэн, сандал дээр суухад, илбэчин түүний өөдөөс харан зогсжээ. Дараа нь сандлын урд өвдгөө нугалан духаараа шал шүргэн мөргөн бөхөлзжээ. Илбэчнийг эхлээд бөхийхөд нь сэлмээ сэмээрхэн сугалж амжив. Хоёр дахь удаагаа бөхийхөд нь толгой дээрээ сэлмээ өргөн далайж гурав дахь удаагаа бөхийхөд нь хурц сэлмээ буулгаж хорт илбэчний толгойг мөрөн дээрээс нь тастан хаялаа. Банор махчны толгойг ийнхүү авсан дороо, хүүхэн руу гүйж очоод, түүнийг сэрээж илбэчний сахиусыг яаж олохыг асуулаа. 

	— Гал тогооны өрөөний дэргэд доошоо орох газар байгаа. Түүгээр доошоо буугаад, харанхуй арван тасалгаа өнгөртөл, гялгар хана тааралдана. Тэр ханыг сэлмэнийхээ ишээр гурван удаа «Ханаа нээгдээрэй» гэж чанга хашхираад цохиорой. Ингэж гурван удаа хашхиртал чинь хана хажуу тийшээ онгойж, тэгээд чи бяцхан тасалгаанд нэвтрэн орно. Тэр бяцхан тасалгааны голд нь бүх илбэчин, хорон санаат ид шидтэйг захирагч, аймшигт мангасын шавар хөшөө байдаг юм. Тэр хөшөө гартаа болор хундагатай тунгалагхан шингэн зүйл бариад байгаа нь чамд харагдана. Хөшөө чам руу толгойгоо эргүүлэн, амаа ангайж: «Хүн минь, над руу бүү ойрт! Ойртвол, чи тэр дороо үхнэ шүү»! гэж хашхирна. Чи түүнээс айх хэрэггүй. Хэрэв айгаад зогсох юм бол, тэгээд л өнгөрнө. Тэр шавар мангас руу зоригтой очоод, гараас нь болор хундагыг нь авч, шавар мангасыг хэдэн хэсэг болгон хэмх цохиж хаяарай. Тэгээд л эргэж гараарай. Харин болор хундагатай шингэнээс ганц дуслыг ч битгий гоожуулаарай гэжээ.

	Залуу газар доор орох хаалгыг төдхөн зуур олоод, нэгээс нөгөөд дамжин арван харанхуй тасалгааг өнгөрч, гялгар хананд тулж гэнэ. Сэлмээ далайн түүний ишээр нь, «Хана аа! нээгдээрэй!» гэж гурван удаа хашхиран, гурван удаа цохижээ. Хана чахран онгойж гэнэ. Залуугийн өмнө бяцхан тасалгаа байсан бөгөөд тэр нь сүүмэлзэх төдийхөн гэрэлтэй ажээ. Энэ гэрэл нь шавар мангасын гарт байгаа болор хундган доторх тунгалаг шингэн зүйлээс гарч байлаа. Мангас толгойгоо эргүүлэн, амаа ангайж

	— Ахиад ганц ч алхаж болохгүй. Алхвал чи доороо л үхнэ шүү гэж аянгын дуугаар хашхирчээ.

	Гэвч залуу тэр аймшигт амьтан руу зориглон очиж, шавар гараас нь болор хундагыг аваад, түүнийг сэлмээрээ ахин дахин хэмх цавчиж гэнэ. Банор гэрэлтэн байгаа хундагыг гартаа атган, болгоомжтой эргэж явсаар тэрхүү олзоо хүүхэнд гардуулж өгчээ.

	— Чи, илбэчний ид шидийг сая л бүрэн устгаж чадлаа. Тэр хэзээ ч энэ дэлхийд эргэн амьдарч чадахаа больсон гэж хүүхэн баярлан хэллээ.

	— Энэ хундага чамд ямар хэрэгтэй юм бэ? гэж залуу сонирхон асуухад: 

	— Болор хундган дахь шингэний дусал бүр нь илбэчний гарт амь үрэгдсэн нэг, нэг хүнийг дахин амьдруулах чадалтай юм. Одоо надтай хамт яваад түүнийг үз! гэжээ. Тэр хоёр олон ч хонгилыг өнгөрчээ. Тэгтэл урьд нь том гэгчийн төмөр хаалга тааралдлаа. Хүүхэн түүний хажуу хавтсанд нь болор хундага хүргэтэл хаалга чахран онгойлоо. Хоёр залуугийн өмнө ганцхан жижиг цонхоор гэрэлтсэн маш урт танхим гарч ирлээ. Тэр танхим эрэгтэй, эмэгтэйчүүд хүүхэд, хөгшдийн хүүрээр дүүрсэн байлаа.

	— Эдний зүрхийг нь илбэчин авч идээд, бусад эрхтнийг нь огт хөндөөгүй байгаа юм. Тэгэхээр эдний бие рүү шингэнээсээ нэг нэг дусал цацаарай. Тэгээд л тэд дахин амилна гэж хүүхэн ярьжээ.

	Илбэчний хорлолоос Банорын салгасан тоо томшгүй олон хүний дуу шуугиан нам гүм байсан цайзад төдхөн зуурт цуурайтлаа. Тэд дахин амьдруулж өгсөн зоригт залууд бие биеэсээ өрсөлдөн баяр талархлаа илэрхийлж гэнэ.

	— Энэ цайзаас хэрэгтэй юм байвал аваад, гэр гэртээ харьцгаа! гэж Банор тэдэнд хэлжээ.

	Тэр хоёр ч гэсэн өөрсдөө энэхүү аймшигт илбэчний гэрт байхыг хүссэнгүй. Тэгээд хэмжиж баршгүй эрдэнэс баялгийг нь морь, сарлагт ачиж Банорын ээж, аав руу очиж, гай зовлон уйтгар гунигийг мэдэлгүй амар сайхан жаргаж гэнэ.

	 


НОРСОН БА ТҮҮНИЙ НАЙЗУУД

	 

	Энэ явдал бүүр эрт цагт болж гэнэ. Уулын хажуугийн нэгэн тосгонд Содном гэдэг тариачин эр амьдран суудаг байжээ. Тэр бол баян ч биш, ядуу ч биш хүн байж л дээ. Тэр хоёр сарлаг, цөөн тооны хоньтой юм гэнэ. Өнчин хүү Норсон тэдний тариа ногоог арчилж, мал сүргийг нь хариулдаг байжээ. Норсон, нар дөнгөж хөөрмөгц мал сүргийг нь бэлчээрт гаргаж, үдэш болохоор хотлуулдаг байж. Содном, түүнийг байшингийнхаа бяцхан өрөөнд суулгаж, бор гурил, бин, заримдаа аяга сүү, бяслаг өгдөг байжээ. Норсон өрөөндөө ганцаараа биш нэгэн гөлөг, муурын зулзагатай хамт байдаг байжээ. Гөлөг, муурын зулзага хоёрыг гудамжинд өлсөж явахад нь авчирч, тэжээн салшгүй дотно андууд болсон ажээ. Норсон бэлчээрт хонио хариулахдаа гөлгөө дагуулан, муурын зулзагаа өвөртлөөд явна.

	Хонин сүргээс нь алга болох юм бол гөлөг нь хайж гүйнэ. Норсонг хооллох болохоор тэр хоёр хэзээний л хамт байх бөгөөд, Норсон ч тэр хоёртойгоо хоолоо ав адилхан хувааж иддэг байжээ. Ийнхүү өдөр хоног өнгөрсөөр л байж, 

	Гэтэл Норсонд санаандгүй гай зовлон тохиолджээ. Ууланд хонио хариулж ирээд, орой нь бие нь мууджээ. Маргаар өглөө нь бүх биед нь идээтэй юм гарч, хэл нь намбайж, хоолой нь таг болжээ. Норсон бяцхан өрөөндөө эсгий гудас дээр үг дуугүй тэрийж нүдийг нь харахад, амьтай төдий л байв. Содном түүнд замбаа, цай, авчирч өгөхөд ердөө идэж, ууж чадахгүй байлаа.

	Хэдэн өдөр өнгөрөхөд бие нь улам доройтож, галаар төөнөх мэт халуурч, толгойгоо ч өндийлгөж чадахаа больжээ.

	— «Би ч өөд болох нь дээ?» гэж Норсон бодож хэвтэх боллоо. Тэгтэл нэг өдөр хоёр хүн хоорондоо ярьж байх шиг сонсогджээ. Нэг нь: «Норсон маань муудаад л байна. Тэгэвч яаж эмчлэхийг хэн ч мэдэхгүй юм гэж гэнэ. Тэгтэл нөгөөдөх нь:

	— Бид хоёр эмчилж тусалъя гэхээр бидний хэлийг даан ч мэдэхгүй юм даа» гэж санаашран өгүүлж гэнэ.

	«Энэ хэн ярьж байдаг билээ?» гэж Норсон гайхан, арай гэж нүдээ нээн харлаа. Тэгтэл сууцын нь буланд гөлөг, муурын зулзага хоёр нь харагдаж гэнэ. Муурын зулзага нь гөлөгнөөсөө:

	— Манай хүнд, ямар өвчин тусчихаараа энэ вэ? гэж асуужээ.

	— Тэр маань хонио хариулж явахдаа, өргөсөнд хатгуулчхаад, түүнээс болоод байгаа юм гэж гөлөг хариулжээ. 

	— Яаж эмчлэхийг нь чи мэдэхгүй биз? гэж муурын зулзага асууж гэнэ.

	— Их амархан эмчилж болно л доо. Хар ямааны цусыг барын өвсний хандтай холиод, идээн дээр нь түрхэж, ямааны элэг өгвөл дорхноо эдгэрнэ гэжээ. Үүнийг найздаа яаж ойлгуулах вэ? гэж гэнэ.

	Норсон үүнийг сонсоод, зүүдлээд ч байгаа юм уу, эсвэл сэрүүн байгаа ч юм уу гэдгийнхээ учрыг олохгүй гайхжээ. Маргааш нь Содном малчиндаа мөн л хоол, цай авчирч өгчээ. Норсон хамаг тэнхээгээ гарган өвчнөө яавал эдгэрэх тухай ярьжээ.

	Тэгвэл, туршаад үзье л дээ гэж Содном хэлжээ. Ууланд гарч барын өвс түүж, ирээд залуугийн хэлсэн ёсоор хандалжээ. Тэгээд хар ямааны цустай хольж, Норсонгийн идээлсэн газар нь түрхэж, мөн ямааны элэг идүүлжээ. Хоёр гурав хоног өнгөрөхөд Норсонгийн бие мэдэгдэхүйц сайжирчээ. Идээ нь хатаж, хоолой нь эдгэрч гэнэ.

	Тэр үеэс хойш нэг, хоёр жилийн дараа, хавар эрт тариачин Содномын охины бие гэнэт тавгүйрхжээ. Түүний толгой нь хүчтэй өвдөж, өдөржингөө орь дуу тавих болж гэнэ. Содном ганц охиныхоо төлөө чадах мэдэх бүхнээ хийж, эмч домч залж, бурханд мөргөж өргөл барьц барьсан боловч, ердөө ч нэмэр болсонгүй ээ. Охин нь өдөр хоногоор улам доройтож гэнэ...

	Содном гуньж гутан ажил төрлөө ч орхижээ. Норсон урьдын адил хонио уулын соргог бэлчээрт хариулж байлаа. Гэвч Норсон өвдөхийн зовлонг биеэрээ үзсэн болохоор охиныг өрөвдөж, сэтгэлийн зовлон болж явжээ.

	Нэг шөнө унтаж чадахгүй, дэмий л нүдээ анин хэвтжээ. Гэтэл нэг хүн хажууд гэнэт ярих нь дуулджээ.

	— Эмч, домч, эм тан өгч, гүрэм ном уншиж байгаа боловч, охины бие дээрдэхгүй байгааг харж байна уу? Мөн ч тэнэг байна даа! гэх нь дуулджээ. Залуу нүдээ нээж хартал гөлөг, муурын зулзагатай бас л ярьж байжээ. Муурын зулзага: «Нээрээ ч охины бие дээрдэхгүй байна даа», гэж гөлөгний ярьсныг дэмжээд, харин охины толгой яагаад янгинаж өвдөөд байна вэ? гэж асууж байна гэнэ.

	— Түүний шалтгаан нь ялимгүйхэн юм. Шөнө түүний чихэнд аалз орж. Тэгээд л толгой нь өвдөж байна шүү дээ! гэж гөлөг хариулжээ. Тэгэхэд нь муурын зулзага:

	«Тэр аалзнаас нь яаж салгаж болох вэ?» гэж асууж гэнэ. Түүнийг салгах амархан байна. Маажинтай даавуун майхан бариад дотор нь охиныг оруулж гал түлнэ. Тэгээд майхан руугаа ус үсэргэн цацаж, хэнгэрэг цохих хэрэгтэй. Тэгэхлээр аалз, зун болж, бороо орж, аянга нижигнэж байна гэж санаад, охины чихэн дотроос гарна даа. Өөр ямар ч эм, тан хэрэг болохгүй гэж гэнэ.

	Норсон гөлөгний үгийг сайн тогтоож аваад, маргааш өглөө нь «Би охиныг эмчлэх гэж үзье» гэж Содномд хэлжээ...

	Хүү минь! Охиныг минь эдгэрүүлж өгөхийг чамаас гуйя! Тэгээд чи манайд хүүтэй минь адилхан байж байгаад, охиныг минь том болохоор гэргий болгож аваарай гэж ам алдаж гэнэ.

	— Надад маажинтай даавуун майхан, усны сав, хэнгэрэг өг! гэж Норсон гуйжээ. Норсон, майхныг бариад, гөлөгний ярьснаар бүгдийг хийжээ. Тэгтэл охины чихнээс том аалз гарч ирэхийг, Содном харлаа. Аалзыг дор нь тонилгов. Охин ч удалгүй бие нь сайжирлаа. Тэр үеэс Содном өнчин хүү Норсонд эцгийн нь оронд эцэг боллоо. Охиноо өсөж том болоход, Норсонд гэргий болгон өгч түүнд хөрөнгө хогшлоо өгсөн гэнэ.

	 


ЭМГЭНИЙ ОХИН БА АХ, ДҮҮ ШУЛАМ

	 

	Балар эрт цагт цаст уулсын хоорондох уудам хөндийд ээж, охин хоёр амьдран суудаг байжээ. Эмгэний охин, гоо үзэсгэлэн, ажил төрлөөрөө хавь ойрдоо цуунд гарсан юм санжээ. Тэр өдөржингөө гэр орны ажлаа ганцаараа хийж, аливаа ажилд үүртэж байгаа нь ер үгүй. Тэр хавийн олон залуу, түүнийг гэргийгээ болгон авъя гэж гуйсан боловч, эмгэн ганцаараа хоцрохоосоо дургүйцэж, янз бүрийн шалтаг зааж татгалздаг байжээ.

	Гэтэл цаст уулын тэртээх өтгөн ойн дунд ах, дүү гурван шулам амьдардаг байжээ. Гоо үзэсгэлэнтэй сайхан хүүхний талаар тэд сонсож мэдээд, ах шулам нь түүнийг гэргий болгон авъя гэж шийджээ. Тэгээд ах, дүү шулам сүр жавхлантай дайчин эрс болон хувирч, гурван хар морь унаж, нүд цавчихын зуур тэр хүүхний гэрт хүрч очжээ. Тэгээд ээжтэй нь бөхөлзөн мэндлээд, хүүхэнд хандаж нэгэн дуугаар:

	— Энхрийхэн төрсөн, гоо бүсгүй минь! Бид бол агуу хүчтэй, ах, дүү гурав байгаа юм. Бидний эд хөрөнгө хэмжишгүй их, адуу үхэр тоолж баршгүй олон, агуулах маань тариа будаагаар дүүрэн байгаа. Том ахын маань гэргий болж манайд очно уу? Чи тэгээд л манай гэрийн бүрэн эзэн нь болно гэж хэлжээ. Эмгэн, аймаар дүртэй тэр үл таних хүмүүст эрс тэс татгалзаж зүрхэлсэнгүй. Харин тэдэнд хариу мэхэлзэж:

	— Та нарын хүндэтгэн үзсэн явдалд их баярлалаа. Гэхдээ өөрийн ганц охиноо харь холын хүнд шууд өгөхгүй ээ! Та нар миний охины нэрийг ч мэдэхгүй шүү дээ. Тэгэхээр охины минь нэрийг олж таацгаа. Тэр цагт том ахад чинь охиноо гэргий болгож өгье гэжээ. Шуламс эмэгтэй хүний олж нэр бодож хэлсэн боловч, нэг нь ч тохирсонгүй учир, эмгэний охиныг авч чадалгүй гэртээ харихаар явцгаав. Замд нь ой тайгыг хөндлөн гарч яваа нэгэн туулай тааралджээ. Ах дүү шуламс:

	— Туулай минь, хаашаа ингэж яарч явна вэ? гэж асууж гэнэ. Туулай:

	— Би идэж, уух юм л хайж явна гэж хариулжээ.

	— Чи ингэж энд тэндгүй дэмий гүйж байхын оронд бидэнд тусал. Бид амтат ногоо, үндэс дураар чинь өгье гэжээ. Туулай

	— Ямар ажилд туслуулах юм бэ? Би чадахын хэрээр тусалъя! гэлээ.

	— Тэр уудам хөндийд нэгэн эмгэн охинтойгоо суудаг юм. Түүний охины нэрийг мэдээд, хэл! гэж шуламс хэллээ. Туулай:

	— Үүнийг мэдэх нь тийм ч хэцүү биш ээ. Би одоо мэдээд ирье гэж хэлээд явжээ. Эмгэний сууцын цонхны доор очиж чихээ сортойлгон чагнан суужээ. Хэсэг хугацаа өнгөртөл, эмгэн:

	— Диваажин цэцэг минь ээ! Диваажин цэцэг ээ! Одоо бороо орох нь! Дээвэр дээр байгаа тариа будаагаа хураагаарай гэж охиноо дууджээ. «Ийнхүү охиныг «диваажин цэцэг» гэдэг нэртэй болохыг туулай мэдэж авчээ.. Туулай энэ нэрийг аман дотроо хэд дахин давтаж хэлээд, ах, дүү шулам» руу харайжээ. Ой дундуур хурдлан явж байтал нь алимын модноос хэдэн алим газар бөмбөрөн унав гэнэ. Туулай эхлээд цочиж айсан боловч, алим байхаар нь амтархан мэрж гэнэ. Тэгээд залуу хүүхний нэрийн хагасыг мартчихаад «Цэцэг... Цэцэг» гэсэн үг л санаанд нь бууж, ямар цэцэг гэсэн нь толгойд нь ердөө орж ирэхгүй болжээ. «Алимын цэцэг. Энэ л хүүхний нэр мөн» гэж бодоод шуламсууд руу давхин очиж хэлжээ. Шуламсууд хүүхний нэрийг мэдсэндээ баярлацгаан, түүнийг гэргий болгон гуйхаар дахин явж, эмгэний байшинд ороод:

	— Эмгэн ээж ээ! Танай охины нэрийг «Алимын цэцэг» гэдэг юм байна.

	Одоо та амласандаа хүрч том ахад маань охиноо гэргий болгон өгнө биз? тэжээ.

	— Миний охин тийм нэртэй биш! Та нар худал хэлж байна. Одоо бушуухан холдоцгоо гэж эмгэн хариулжээ. Ах дүү шулам дахиад л юу ч үгүй хоосон буцжээ. Тэгээд л явах замд нь үнэг тааралджээ. Шуламсууд:

	— Үнэг минь зогсоорой! Бидэнд ганц зүйлээр тус хүргэ! Бид түүний чинь хариуд хүссэн чинээгээр чинь мах, өөх өгье гэж хэллээ. Үнэг:

	— Та нар надаас ямар тусламж авах хэрэгтэй байгаа юм бол доо? гэж асуулаа.

	— Энэ өргөн хөндийд нэгэн эмгэн гоо үзэсгэлэнтэй охинтойгоо байдаг юм. Чи тэнд очоод түүний охины нэрийг мэдээд бидэнд ирж хэл! гэжээ. Үнэг, эмгэн охин хоёрын байшинг тэрхэн доороо олж очоод, үүдэнд нь нуугдав. Удалгүй эмгэн:

	— Диваажин цэцэг, Диваажин цэцэг ээ! Харанхуй боллоо. Оройн хоолоо бэлтгээрэй! гэж дуудахыг нь сонсжээ.

	«Охины нэрийг Диваажин цэцэг гэдэг юм байна» гэж үнэг мэдээд, «Диваажин цэцэг, Диваажин цэцэг» гэж амандаа давтан үглэсээр шуламсууд руу харайжээ. Замд нь нэгэн гол тааралдаж, түүнийг гатлан гарахдаа, үй олон загас байхыг үзжээ. Үнэг, загасыг идэх юм сан гэхээс шүлс нь өөрийн эрхгүй асгарч түүнээс барихаар голын усанд шумбаж гэнэ. Үнэг ийнхүү загасны бодол болсоор, хүүхний нэрийн сүүлчийнх нь хэсгийг мартаж орхижээ. Голын эрэг дээр гараад ирсэн нь «Диваажин, Диваажин» гэдэг нь бодогдоод цаадах хэсэг нь санаанд нь ердөө ч орохгүй байжээ. Бодвол «Диваажин загас» гэдэг байх гэж таагаад, ах дүү шуламс руу очиж, тэр нэрээ хэлжээ. Дахиад л ах дүү гурван шулам хүүхнийг авахаар явж түрүүчийн адилаар хүрч очоод, эмгэнд нэгэн зэргээр;

	— Танай охины нэрийг «Диваажин загас» гэдэг гэжээ. Эмгэн баярлан:

	— Тийм биш ээ, Тийм биш! Манай охин ердөө ч тийм нэргүй шүү! Та нар бушуухан явж аль! гэж гэнэ. Ах, дүү шуламс уурлаж хорссон боловч, яаж ч чадалгүй бас л хоосон гэр рүүгээ буцаж, замдаа нэгэн шаазгай нисэж явахыг харжээ.

	— Шаазгай дүү минь! Шаазгай дүү минь! Энэ өргөн хөндий рүү нисэж очооч. Тэнд жижигхэн байшин байгаа. Тэр байшинд нэгэн эмгэн, гоо үзэсгэлэн бүрдсэн, хөөрхөн охинтойгоо суудаг юм. Чи, тэр охины нь нэрийг мэдээд ирвэл, биднээс маш их шан хөлс авна шүү гэжээ. Шаазгай, шан хөлсөнд ер нь ч дуртай юм байж л дээ. Тэгээд төдхөн зуур нисэн очиж, байшингийн өмнө босгосон шон дээр суужээ. Удалгүй эмгэн:

	— Диваажин цэцэг ээ! Диваажин цэцэг ээ! Одоо бүүр харуй бүрий боллоо. Нэхэж байгаа юмаа болиод, дэнгээ унтраагаад, ирж унт! гэж охиндоо хэлэхийг нь сонсжээ. Шаазгай баярлан: «Эмгэний охины нэрийг Диваажин цэцэг гэдэг юм байна. Энэ бол Диваажингийн оронд ургадаг цэцгийн нэр юм» гэж бодов. Тэгээд охины нэрийг сайтар тогтоон, ах дүү шулам руу нисэж очжээ.

	— Тэр охины нэрийг Диваажин цэцэг гэдэг юм байна. Энэ цэцэг бол Энхжиний оронд ургадаг юм гэж шаазгай шуламсуудад хэлжээ. «Туулай бол хүүхний нэрийг Алимын цэцэг, үнэг бол Диваажин загас гэсэн нь тун ялимгүйхэн эндүүрсэн байна. Одоо шаазгай «Диваажин цэцэг» гэж хэлж байгаа нь, мэдээжээр үнэн байна» хэмээн ах дүү шулам бодоод, дөрөв дэх удаагаа хүүхнийг гуйхаар явжээ. Тэд:

	— Танай охины нэрийг «Диваажин цэцэг» гэдэг юм байна гэж эмгэнд баяртайгаар хэлж гэнэ. Тэгээд: «Ам алдвал барьж болдоггүй. Агт алдвал барьж болдог» гэсэн ардын цэцэн үг байдаг. Ах дүү шуламс охины нэрийг нэгэнт зөв хэлсэн болохоор, эмгэн охиноо ах шуламст аргагүй өгөх болжээ.

	Хашаанаас цагаан морио гарган, охиндоо унуулаад, үдэхдээ түүний чихэнд

	— Охин минь! Энэ морио л сайн хамгаалж байгаарай. Энэ морь чинь нэгэн цагт чамд тус хүргэнэ шүү гэж шивнэн захижээ. Эмгэн охиныхоо хойноос удтал ширтэн, нулимс унаган зогслоо. Диваажин цэцэг ах, дүү шуламсынд очсоноос хойш амьдрал нь муу муухайгаар эргэж, өглөөнөөс үдэш болтол борви бохис хийлгүй хөдөлнө. Түүний хажуугаар харааж зүхнэ. Гар ч хүрдэг боллоо. Хэрцгий балмад ах дүү шуламс түүнийг зарц боолоосоо ч доор үзэж, ямар нэгэн зүйл таалагдахгүйд хүрвэл, хатуу ширүүн зодож нүддэг байлаа. Энэ тухайгаа нөхөртөө хэлэхэд, түүнийг дүү нарын үгнээс зөрлөө гэж хараан зүхнэ. Нэг удаа ах дүү шулам, Диваажин цэцэгт:

	— Бид алс хол явлаа. Мөд эргэж ирэхгүй. Чи гэртээ үлдээд, мал сүргээ сайн харж байгаарай. Харин байшингийн араас залгаж барьсан өрөөний явган хаалгыг бүү онгойлгоорой гэж захиад, тэд хар морьдоо эмээллэн унаж давхихад, үзэсгэлэнт сайхан хүүхэн гав ганцаараа үлджээ. Тэр мал сүргийг нь маллаж өрөө тасалгааг нь цэвэрлэж, гэр орны ажлыг цөмийг хийнэ. Тэр жижиг хаалгыг зөвхөн л гаднаас нь ажиглаж хардаг байлаа. Тэгээд нэг өдөр «Жаахан шагайгаад харахад яавал гэж дээ» гэж бодлоо. Тэгээд тэсэлгүй хаалгыг нь дөнгөж шагайхад тэр жижигхэн тасалгаа хүний ясаар дүүрч, хананд нь янз бүрийн хувцас өлгөөстэй байлаа. Түүний дунд ээжийн нь цоо шинэхэн хормогч байгааг хараад, айн, ухаан алдахад хүрлээ. Өөрийн нөхөр болон түүний дүү нарыг цөм л махчин мангас юм гэдгийг баттай ойлгож, гөлрөн зогслоо. Охин ээжийнхээ хормогч руу ухасхийн очиж өвдөг сөхрөн асгартал уйлж гэнэ.

	— Охин минь битгий уйл! гэсэн эхийн нь дуу сонсогдлоо. Тэгтэл ээжийн нь хормогч: «Хар санаат мангасууд хоол хүнс хайхаар явчихлаа. Тэд буцаж ирээд, чамайг барьж иднэ. Иймээс цагаан морио эмээллэж унаад, эндээс түргэн зайлж зугтаа. Харин урьдаар энэ хормогчийг өмсөөрэй. Чамайг тэр мангасаас далдалж нууна шүү» гэж хэлжээ. Хүүхэн сэтгэлээ арай ядан барьж ээжийнхээ хормогчийг уятал хатангир, туранхай эмгэн болж хувирчээ. Цагаан морио хашаанаас нь гаргаж унаад, тэр шуламсын сууцаас алслан зугтжээ.

	Диваажин цэцэг явж, явж, нэг үл таних нутагт иржээ. Тэгээд тэндхийн хааны ордонд ус зөөж, түлээ мод ойгоос авчирдаг зарц нь болжээ. Гэвч мангасуудад мэдэгдэх байх гэж айгаад, ээжийнхээ хормогчийг биеэсээ огтхон ч салгадаггүй байсан учир тэр эмгэнийг тосгон даяар үзэсгэлэн төгс тэр хүүхэн гэж, хэн ч зүүдлээгүй дээ.

	Диваажин цэцэг өглөө бүр ус авахаар гол руу очдог байв. Тэнд хормогчоо тайлж тавьчхаад үс гэзгээ самнаж, үзэсгэлэн гоо бүсгүй болж хувирдаг байлаа. Хүн ирж байгааг мэдмэгцээ, хормогчоо өмсчихөөр дахиад л хатангир эмгэн болдог байлаа. Нэг өглөө голын эрэгт хуучин байдлаараа үсээ самнаж гоёж гоодож байхад нь нутгийн нэг малчин тааралдаад, хүүхний жинхэнэ дүр байдлыг нүдээр үзээд, учиргүй гайхан хааны ордон руу яаран очжээ.

	— Ээ, агуу их эзэн хаан минь! гэж сунаж мөргөөд:

	— Би голын эрэг дээр нэг залуухан хүүхэн харлаа. Түүний гоо үзэсгэлэнг зүйрлэж баршгүй. Нэг үгээр хэлэхэд өөр тийм хүүхэн хаана ч байхгүй! гэжээ. Хаан, туйлын их шохоорхож, малчинтай хамт голын эрэгт яаран ирлээ. Тэд, хатангир эмгэнээс өөр хэнийг ч олж харсангүй ээ. Хааныг хуурсан хэргээр хөөрхий малчныг ташуурдаж, шийтгэх болж гэнэ. Малчин ташуурдуулсныхаа дараа «Гоо үзэсгэлэнтэй тэр хүүхнийг би энэ нүдээрээ л харсан юм даа. Тийм гайхалтай хий үзэгдэл байх гэж үү? Эсвэл тэр гэв гэнэт эмгэн болоод хувирчихдаг хэрэг үү?» гэж санаашран бодлоо.

	Тэгээд уур нь хүрч өөрийн хэлсэн, үгийн үнэн мөнийг үзүүлье гэж шийдлээ. Ингээд малчин маргааш өглөө нь маш эртлэн голын эрэг руу очиж, хүүхдийг хүлээн бутан дунд нуугджээ. Ордны ус зөөгч эмгэн хормогчоо авч тавимагц, залуу сайхан хүүхэн болж хувирахыг харлаа. Малчин бутан дотроос бушуухан ухасхийн харайж, хормогчийг нь шүүрэн авч гол руу шидчихээд, үзэсгэлэн гоо хүүхнийг хаанд авчирч өгчээ. Хаан түүний түүх намтар, нэрийг дуулж мэдээд, учиргүй гайхан:

	— Чи бол Диваажин цэцэг яг мөн байна гэж дуу алджээ. Тэгээд хаан, малчныг харамгүй шагнаж гэнэ. Удалгүй хаан, Диваажин цэцэг хоёрын айл гэр болох элбэг дэлбэг хурим найр болжээ. Тэр хаан бол сайхан сэтгэлтэй залуухан хүн байжээ. Хаан энэ эмэгтэйд үнэн сэтгэлээсээ дурласан учир, Диваажин цэцэг ч аз жаргалтай сайхан амьдрах боллоо. «Харанхуй шөнө төөрсөн хүн, гэгээн өдрийн сайхныг мэддэг» гэсэн цэцэн үг байдаг нь жирийн юм биш. Гэвч цэцэн үгэнд бас «Уулзаж ойртоод, салж холддог» гэж байдаг. Цаг мөч өнгөрч, хаан эзэмшил нутгийнхаа зах хязгаар руу явах ажил гарчээ. Энэ үед түүний залуу эхнэр хөл хүнд байжээ. Хааныг явснаас хойш удалгүй Диваажин цэцэг эрүүл чийрэг, сайхан хүү төрүүлжээ. Энэ баярт үйл явдлынхаа тухай нөхөртөө захиа бичиж, элчээр илгээжээ. Элч буухиа ч яаран давхилаа. Түүнийг алс замдаа ядарч явтал нь замын хажууд саглагар модны дэргэд гурван эр архи ууж суужээ.

	— Хөөе, тэр хүн! Жаахан амарч, бидэнтэй аяга дарс хувааж уул л даа! гэж тэдний нэг нь элчийг дууджээ.

	Тэр элч, архинаас хэзээ ч татгалздаггүй дуртай хүний нэг байж л дээ. Тэгээд мориноосоо буугаад, тэр хүмүүстэй зэрэгцэн сууж, архи аяга аягаар нь залгилж гэнэ. «Архи балгасан хүний үг яриа олширдог» гэсэн эртний цэцэн үг байдаг. Ингээд согтуу элч, хаан болон түүний залуу гэргийн тухай, тэгэхдээ тэр хүүхэн урьд нь мангасынд байж байгаад, тэднийхээс эмгэн болж хувилан, зугтаж гарсан тухай чалчжээ. Харин тэр үл таних хүмүүс бол ах дүү гурван шулам биеэрээ байжээ. Тэд, оргосон хүүхнийг удаан хугацаагаар хайж явсаар энд ирсэн ажээ. Элчийн элдвийг чалчихыг чагнан байсан шуламсууд, Диваажин цэцэг хаана байгааг мэдэж авчээ. Тэд, согтож унтсан элчийн өврөөс захидлыг авч, «Чиний гал голомтыг залгамжлах хүү төрлөө. Түргэн буцаж ир!» гэж бичсэнийг уншжээ. Шуламсууд энэ захидлыг нь урж хаяад, оронд нь «Үхэр толгойтой хүн дүрстэй амьтан төрлөө. Яахыг хэл!» гэж сольж бичээд өвөрт нь хийж гэнэ. Элч өглөө согтуу нь гарч, цааш давхиж хаанд захидлыг гардуулж өглөө. Хаан захидлыг задлан уншаад санаа алдан хачин хүнд байдалтай болж «Ийм явдал яагаад тохиолдов доо» гэж бодлоо. Гэвч хаан өөрийн гэргийд туйлын их хайртай учир. «Битгий гуньж гутаарай. Намайг очтол хүлээж байгаарай» гэж хариу бичжээ.

	Элч захидлыг аваад, эргэж давхисаар түрүүчийнхээ газар хүрч иртэл, хуучин танилууд нь хүлээж байлаа. Тэд:

	— Хөөе, элч ээ! Наашаа ир, мориноосоо буугаарай гэж дуудаж гэнэ.

	Тэр мориноосоо бууж түрүүчийн андуудтайгаа мөр зэрэгцэн сууж архи уугаад дорхноо унажээ. Ах дүү шуламсуудад энэ л хэрэгтэй байсан юм санжээ. Элчийн өврөөс захидлыг аваад, «Бузар булай эм чи өөрийн тэр эрэмдэг, нүдний булай юм аа аваад зайл» гэсэн захиагаар сольчихжээ. Элч сэрээд хааны ордонд очиж захиаг хааны гэргийд гардуулжээ. Хүүхэн захиаг уншаад, нөхрөө яагаад ийнхүү урссаны учрыг олохгүй гайхлаа. Гэвч ордныг орхин явахаас өөр аргагүй болж, хүүгээ авч, цагаан морио 4 унаад харсан зүгтээ явжээ. Явж, явж нэгэн хүн амьтангүй зэлүүд цөл нутагт иртэл морь нь гэнэт зогсоод:

	— Хайрт эзэн минь ээ! Миний үгийг анхааралтай сонсоод, хэлсэн зүйлийг минь ёсоор гүйцэтгэ! Намайг хутгалж алаад арьсыг минь газар дэлгэж миний ясыг дунд нь бөөгнүүлж тавиарай. Тэгээд туурайг минь дөрвөн талд нь өрөөд, дэлийг минь эргэн тойронд нь цацаарай. Энэ бүхнээс өөрт чинь тун их ашиг гарна гэж хүний хэлээр хэлж гэнэ.

	Гэвч Диваажин цэцэг ээжийнх нь дурсгал болж үлдсэн цагаан морийг яагаад ч алж чадахгүй байлаа. Тэгтэл морь газар дээр тэрийгээд, амь алджээ. Энэ үед Диваажин цэцэг мориныхоо хэлсэн бүхнийг гүйцэтгэжээ. Тэгээд дэргэд нь сууж байтал, нойр нь хүрч унтжээ.

	Сэрээд хартал хүүтэйгээ хамт, том сайхан байшингийн зөөлөн орон дээр хэвтэж байж гэнэ. Тасалгаануудын том авдарт янз бүрийн эдлэл хогшил дүүрэн байлаа. Цэвэр тунгалаг устай булаг цонхны нь дэргэдүүр хоржигнон урсан байжээ. Байшингийн нь эргэн тойрон жимсний модод ургаж, үзэсгэлэнтэй сайхан цэцэг алаглаж байлаа. Тэр цагаас хойш олон өдөр өнгөрч, хаан хийх ажлаа дуусаж, гэртээ харьж гэргийтэйгээ уулзахаар яарчээ. Тэгээд хаан замдаа урьд өмнө тэнд байгаагүй нэгэн барилга байхыг үзээд, хэн ямар хүн суудгийг мэдэхээр ортол гэргий нь хүүхдээ тэврээд сууж байжээ.

	Тэр хоёр ийнхүү уулзаж баярласан гэдэг нь хэмжээ хязгааргүй байлаа.

	Тэд, хоёр биедээ тохиолдсон явдлыг илэн далангүй-ярьж гэнэ. Тэгээд ах дүү шуламсын хорон санаанаас болсныг ойлгон мэджээ.

	Хаан хүүхнээ ордондоо эргүүлж аваачжээ. Тэгээд нууц алдсанд нь элчийг хатуугаар шийтгэж гэнэ.

	Гэвч хорт мангас бас амар тайван байлгасангүй ээ. Тэд Диваажин цэцгээс ямар ч л гэсэн өшөө хонзон авахыг боджээ. Тэгээд гурван худалдаачин болж, зүсээ хувилгаад, янз бүрийн эд бараанд хор шингээж хааны ордонд иржээ. 

	Гэвч Диваажин цэцэг хамгийн дүү шуламсыг нь чихэн дээрх сорвиор нь таниад, нөхөртөө мэдэгджээ. Тэгээд хаан, зарц нартаа хүлээн авах байранд гүнзгий нүх ухаад, түүнийг хивсээр одоохон бүтээ гэж даалгажээ. Хаан зүсээ хувилгасан худалдаачдыг дуудаж, тэд хивсэн дээр гишгэмэгц л хордуулсан бараатайгаа нүхэнд унаж гэнэ. Зарц нар тэр дор нь нүхийг шороогоор дүүргэж, дээрээс нь том хавтгай чулуугаар таглаж гэнэ. Ийнхүү аймшигт шуламсыг дарж, амар сайхандаа жаргажээ.

	 


ТЭНЭГ ЛҮДЭВ

	 

	Нэгэн хотын захад бэлэвсэн эхнэр, Лүдэв гэдэг хүүтэйгээ амьдран суудаг байжээ. Лүдэв эрүүл чийрэг өсөж, дуулгавартай сайн хүн болжээ. Ээжийнхээ бүх л ажилд тусалдаг байжээ. Иймээс бэлэвсэн эхнэр баяр баясгалантай амьдрах болжээ. Харин Лүдэвийн гэм нь гэвэл усан тэнэг бөгөөд юу ч хэлсэн тэр бүхэнд итгэдэг байжээ. Ойр хавийн нь хүүхдүүд түүнийг тохуурхан элдэв худал хуурмаг юм ярьж, Лүдэвийг бүүр ч тэнэг зан гаргуулдаг байлаа.

	Лүдэв нэг удаа нуга талаар зугаалан, цэцэг түүхээр явжээ. Том баглаа сайхан шар цэцэг түүгээд, замын хажууд амарч сууж байжээ. Гэтэл, хаанаас ирснийг бүү мэд хөрш айлын нь хоёр хүү зогсоно.

	— Хүүе, Лүдэв ээ! Чиний хөлийн өсгий шав шар болчхож гэж нэг нь хэлжээ.

	— Юу гэв ээ? гэж Лүдэв асуужээ. Нөгөө нь:

	— Чи мэдэхгүй гэж үү? Хөлийн нь өсгий шар болчихсон хүн удаан амьдардаггүй дээ гэж хэлээд хоёулаа яваад өгчээ. Лүдэв тэдний тохуурхсан үгийг үнэмшээд, эрлэгийн элч морилон ирэхийг хүлээн, нүдээ аниад газар тэрийн хэвтжээ. Гэтэл ноёны зарц, ордныхоо гал тогоонд ваартай шар тос хүргэж өгөхөөр явж байжээ. Тэгээд нүдээ аньчихсан залуу хэвтэж байхыг харангуутаа дороо зогсож:

	— Хүүе, залуу! Чи энд яагаад ингэж хэвтэж байгаа юм бэ? Гэж асууж гэнэ. 

	— Миний хөлийн өсгий шар болчихсон юм. Тэгэхээр би үхсэн юм гэж тэнэг Лүдэв хариулжээ.

	Зарц: «Ха, ха, ха»! гэж хөхрөн:

	— Чи яасан тэнэг юм хэлнэ вэ? Үхсэн хүн ингэж ярьдаг юм уу? Ингэж хэвтэхийнхээ оронд бушуухан босоод, надтай хамт явбал дээр дээ. Чамайг энэ ваарыг ордонд хүргэлцэж өгвөл эм тахиагаар шагнана гэж хэлжээ. Лүдэв:

	«Замын энэ хүн үнэн юм хэлж байна» гэж бодоод, тэр дороо өндийн босож, шар тостой ваарыг нь мөрөн дээрээ тавиад, зарцтай хамт ордон руу явжээ.

	Лүдэв зарцын өгнө гэсэн тахианы тухай л замдаа бодож явлаа. «Тахиа авахаар тэр өндөглөнө. Өндгөө дарна. Ангаахайгаа том болохоор нь зарж арилжина. Авсан мөнгөөрөө тугал худалдан авна. Тугал өсөж үнээ болно. Тэгээд бас тугаллана. Тэр тугалтай үнээгээ зараад, байшин худалдаж авна. Байшинтай болоод, эхнэр авна. Хүүхэд гарна. Мэдээжээр, хүү төрж таарна. Би хүүдээ их хайртай байна. Харин зүггүйтвэл л доор нь дарж байх болно. Үг дуулахгүй байвал хөлөөрөө дэвслэн алган дуу үзүүлнэ дээ. Тэгээд л болох нь тэр» гэж элдвийг боджээ. Тэгээд тэнэг Лүдэв баярлан хамаг хүчээрээ газар дэвслэн, гараа далайтал, шар тостой ваар нь газар унан, бут үсрэн хагарчээ. Зарц:

	— Чи яаж байгаа чинь энэ вэ? Юундаа дэвслээв? гэж хашхирч гэнэ. Тэнэг Лүдэв:

	— Миний хүү үгийг минь ердөө л дуулахгүй юм? гэж нүдэндээ нулимстай хариулжээ.

	— Юун хүү вэ? Чи ер нь галзуурав уу? гэж айхавтар уурласан зарц түүн рүү давшилжээ. Лүдэв өөрийн чинь өгнө гэсэн тахиаг яах тухай эхлээд бодсон юм гэж тайлбарлаж хэлсэн боловч, зарц түүнийг үг ч дуугаргалгүй шилэн хүзүүдэж чирсээр, ноён дээр авчирчээ.

	— Чи яагаад над дээр ийм хачин залуу чирч ирэв? гэж ноён зарцаасаа гайхан асуужээ.

	— Би энэ залууд итгэж, шар тостой ваараа гал тогоонд хүргэж өгөөч гэсэн юм. Гэтэл энэ тэнэг, замдаа хөлөө дэвслэн, гараа зангаж байж, ваарыг минь газар унагаад, хагалчихлаа гэж зарц хариулжээ.

	— Чи яагаад тэгж байгаа юм бэ? гэж ноён, Лүдэвээс их л ширүүн догшин асууж гэнэ.

	— Ээ, агуу их ноёнтон минь! Танай зарц ваартай шар тос хүргэж өгсний хөлсөнд, тахиа өгнө гэж хэлсэн юм. Би энэ тахиагаа эвий нь олж борлуулаад, эцэст нь хувийн жижиг байшин худалдан авна гэж бодсон юм. Байшинтай болоод эхнэр авна гэж саналаа. Эхнэртэй болохоор хүүхэдтэй болно, гэж бодлоо. Хүүгээ хатуу чанга барина гэж бодлоо. Хэрэв хүүгээ миний үгэнд орохгүй зүггүйтвэл, юу болдгийг үзүүлж, хөлөөрөө дэвслэн алганы амт үзүүлнэ гэж бодлоо. Тэгээд л би дороо дэвсэлсэн чинь, ваарыг нь унагаад хагалчихлаа гэжээ.

	Энэ явдлыг сонссон ноён инээд алдаж, Лүдэвт мөнгө зоос өгч, гэртээ харь! гэжээ.

	Лүдэв, удалгүй эрийн цээнд хүрч, ээж нь бэр хайх болжээ. Тэр хотоос холгүй ганц охинтой нэг баян айл байдаг байлаа. Тэр охины нь нэрийг Баасан гэдэг юм санжээ. Эцэг эх хоёр нь охиноо тусад нь гаргах дургүй, харин гэртээ оруулж авах хүргэн хүү хайдаг байж л дээ. Лүдэвийн ээж энэ хүүхнийг өөрийн хүүд гэргий болгон авч өгөхөөр сүй тавьж гэнэ. Хүүгээ айлд хүргэн оруулж, гэрээсээ явуулна гэдэг хэцүү байсан боловч ойр хавийнхан нь тэдний тэнэг хүүд охиноо өгөхгүй байсан болохоор хүүгээ явуулахаас өөр аргагүй болжээ.

	Товлосон өдөр болоход хүүхний найз нар гоё эмээл, мөнгөн хазаартай морь хөтлөн, Лүдэвийг аваачихаар ирж гэнэ. Лүдэвийн ээж нь тэднийг архи, чанасан махаар дайлаад, одоо ингээд явах боллоо гэж хүүдээ хэлжээ. Лүдэв гоё дээлээ өмсөж, шинэ бүс бүсэлжээ. Түүнд эмээлтэй морийг нь авчрахад

	— Та нар, миний өмнө ороод явж бай. Би ээжтэйгээ салах ёс хийгээд хойноос чинь очно гэж зочдодоо хэлж гэнэ. Цаад зочид нь.

	— Битгий удаарай гэж хэлээд хөдөлжээ. Лүдэвийг ээжээсээ салж сүй тавьсан хүүхэн рүүгээ явах үед үдэш болж, сар мандсан байлаа. Лүдэв замд орж давхижээ. Сарын саруулханд тэнэг залуу хажуу дахь сүүдрээ хармагцаа айж:

	«Хэн ингэж надтай зэрэгцэж давхиад байна вэ? Чөтгөр л над руу мярааж байгаагаас зайлахгүй» гэж боджээ.

	Тэр мориндоо ташуур өгч, хар хурдаар нь давхисан боловч, сүүдэр нь салахгүй дэргэд нь яваад байжээ. «Аймшигт амьтныг айлгая» гэж бодоод малгайгаа авч сүүдэр руугаа шиджээ. Тэгэвч нөгөөх нь бас л зэрэгцээд давхиж байжээ. Тэгэхээр нь бүсээ, дараа нь дээлээ, мөн гутлаа дараа дараагаар тайлан түүн рүү шиджээ. Тэр нь өөрийн нь л сүүдэр байсан болохоор, тэр бүгд нь ямар хэрэг болох билээ дээ. Лүдэв:

	«Энэ чөтгөр морийг минь аваад намайг үлдээг» гэж санаад, мориноосоо үсрэн бууж замаас гарч гүйжээ.

	Түүнээс холгүй нэгэн саглагар мод байхад нь Лүдэв түүн рүү харайж очоод, нөмөрдөн суутал сүүдэр нь үзэгдэхгүй болжээ. «Чөтгөр арай гэж нэг үлдлээ дээ!» гэж Лүдэв бодоод санаа амарчээ. Тэгээд жаахан амарч байгаад замдаа гарч, задгай газар ирмэгцээ дахиад л сүүдрээ харжээ. Лүдэв мөн л мод өөд авирч, өглөө болж гэрэл ортол явахаа байя гэж шийдээд, модны гол тэврэн нам унтаж гэнэ.

	Энэ, үед тэр замаар гурван дээрэмчин ямар нэгэн олз хайж явжээ. Тэд, эхлээд замын хажууд байсан. Лүдэвийн малгайг, дараа нь бүс, дээл, гутлыг нь үзжээ. Жаахан цаашаа яваад замын хажууд өрс идэж байсан морийг нь харж гэнэ.

	Тэд ингэж санаандгүй тааралдсан олзондоо баярлан, нөгөө мод руу очиж олзоо хувааж, жаахан амаръя гэж шийдэж гэнэ. Тэд модны дэргэд суугаад морийг хэн нь авах вэ? гэж маргажээ. Дээрэмчид чанга чанга дуугарахад, тэр модон дээр унтаж байсан Лүдэв сэрж, «Миний морь!... Үгүй, миний морь!... Үгүй миний морь...» гэж хашхиралдахыг нь сонсоод доошоо харжээ.

	Лүдэв:

	— Үгүй ээ! Миний морь! гэж байдаг хоолойгоороо хашхирчихжээ.

	Дээрэмчид тэр дууг гэнэт сонсож, айж цочин гөлөрцгөөжээ. «Энэ харанхуй шөнө модон дээр чөтгөрөөс өөр юу байх вэ» гэж дор доороо боджээ. Тэгээд дээрэмчид тал бүр тийш гэнэт салхинд хөөгдөх мэт алга болжээ. Лүдэв: «За тэр миний хойноос нэг биш, гурван амьтан хөөсөн байх нь ээ» гэж өөртөө хэлжээ.

	Тэгээд жаахан хүлээж байтал, чимээ аниргүй болжээ. Харсан нь хэн ч байхгүй байжээ. Тэгэхээр нь модон дээрээс бууж, хувцсаа өмсөөд, морио унаж замдаа орж гэнэ.

	Сүйтэй хүүхнийдээ өглөө иржээ. Тэднийд зочид гийчид нь бүгд ирчхээд, идээ будаа ширээ дүүрэн өрчихсөн, гагцхүү түүнийг хүлээж байлаа. Хүүхний эцэг, эх;

	— Чи ийм удаан хаашаа алга болчихдог байна аа? гэж уурлангуй асууж гэнэ.

	— Ээ бурхан минь! Би арай л амьд мэнд гарлаа. Над тохиолдсон явдлыг ярьж ч чадахгүй нь гэжээ.

	Тэгтэл сүйт хүүхэн дэргэд нь очиход нэгэн лам гарч ирэн, мөргөл уншин, хоёр залуу хосыг гэр бүл болсныг нийтэд зарлав.

	Зочид гийчид зоогийн ширээнд сууж, шинэ гэр бүлийн найр хурим эхэлж, урт удаан насалж, тэнгэрийн од мэт мал сүрэгтэй баян чинээлэг амьдрахыг доор бүрнээ ерөөжээ.

	Лүдэв элбэг дэлбэг олон янзын хоол идээ будааг хараад өөрийнхөө өчүүхэн байшин ядуухан ээжийгээ санаж хоол, идээ цагаа бүрээс жаахныг авч, ээждээ өгье гэж боджээ. Тэгээд ширээн дээрээс нэгэн шавар домбо сэмхэн аваад, дээлийнхээ хормой доор тавьж, амтат хоол, идээ цагаа өгөх бүрд нь жаахныг авч, домбо руугаа хийгээд байжээ. Тэгж байгаад үхрийн жаахан мах баруун гараараа домбон руугаа чихэж хийгээд, гараа авах гээд сугалж чадсангүй. Гараа сэгсрээд гарахгүй болохоор нь ганц зүүн гараараа хоол идэх эвгүй байлаа. Тэгээд гараа дээлийнхээ хормой доогуур нуугаад, зүүн гараараа гэдсээ илэн, цадсан дүр үзүүлэн суугаад байлаа. Хүүхний ээж, аав зочид бүгдээрээ ямар юм идэх вэ? гэж асуусаар байжээ.

	— Одоо юу ч орох зайгүй болоод байна гэж хариулж суув.

	Хурим найр цэглэж, зочид гийчид гэр гэртээ харьжээ. Лүдэв, хүүхэнтэйгээ өрөөндөө үлдэж, орон дээрээ сууж байхдаа баруун гараа дээлийнхээ хормой доороос гаргахгүй л байв. Баасан, Лүдэвийн ерийн биш байдалтай байгааг ажиж мэдээд, яагаад найран дээр хоол бага идэв. Баруун гараа яагаад нуугаад байна вэ? гэж асууж гэнэ. Лүдэв эхлээд ихэд ичсэн боловч, бүх л болсон явдлаа ярьжээ. Баасанг

	— Эр хүнд тэр зэргийн юм байх! гэж хөхрөөд, «Доод галын өрөөний зуухны дэргэд том цагаан чулуу байгаа. Тэр руу цохиод, домбоо хагалчих. Тэгээд л гар чинь суларна» гэж зөвлөжээ.

	— Ээ, тэгье. Миний эхнэр ч ёстой ухаантай шүү гэж Лүдэв дуу алдлаа.

	Тэгээд галын өрөө руу болгоомжтойхон бууж нэгэн бөөрөнхий цагаан юм байгааг харанхуйд харж гэнэ. Лүдэв домботой гараа далайж хүчээ гарган цагаан юм руу цохижээ. Гэтэл домбо хагарч, бут үсрэн «Цагаан чулуу» хөдлөн ёолж гарчээ. Хөөрхий залуу, ухаан алдтал айн сандарч гэнэ. Энэ нь цагаан чулуу биш, хадам эцгийн нь буурал толгой байж л дээ. 

	«Би настай хүнийг алчихлаа. Тэгээд бас хүүхний минь аав шүү!... Эндээс зайлах хэрэгтэй» хэмээн Лүдэв бодлоо. Тэгээд үүдийг нь сэмхэн онгойлгоод, байдгаараа харайн зугтжээ. Лүдэв гүйж, гүйж нэгэн байшин тааралдахад хэсэг амрахаар шидээд, хашаа руу нь оржээ. Тэр хашаанд зөгийн балтай сав хураасан байжээ... Тэгээд Лүдэв дээр нь гарч, дээлээ нөмрөөд, эцэж ядарсан тул унтжээ. Шөнө даарч чичрэхдээ дулаан газар хайж яваад, хонины ноос хийсэн пинд ороод, хураалгатай ноос хонхойлоод унтжээ. Өглөө харуй бүрийгээр сэрээд, тэр аяараа хонины ноос болсноо Лүдэв мэджээ. Түрүүнд нь залуугийн дээл, нүүр, гар бүгд л бал болчихсон байсан учир хонины ноос түүнд нь ийнхүү наалдаж л дээ! Гэтэл тэнэг залуу:

	— «Настай хүнийг муухайгаар алсанд бурхан намайг нэг насаар минь хонь болгон хувиргажээ» гэж бодоод хоньтой хамт амьдрахаар хашаанаас гараад, зэргэлдээ толгодын энгэрт бэлчээрлэж байсан хонин сүрэг руу очиж нийлж гэнэ.

	Бүхэл өдөржингөө хонин дотор дөрвөн хөллөн алхалж, хонь шиг хошуугаараа өвс зулгаах гэж үзэж гэнэ. Үдэш хоньтой хамт хашаанд ороод, хамт хонохоор хэвтжээ.

	Тэгтэл хэдэн хулгайч хонины хашаа руу орж ирээд, хамгийн том, тарган хонийг авахаар эрж гэнэ. Тэд Лүдэвийг барьж үзээд, үүнээс хүнд, тарган хонь байхгүй юм байна. Үүнийг л авъя гэж, ярилцаад хамгийн бяртай хулгайч нь түүнийг мөрөн дээрээ гаргаж үүрээд, ойролцоох гол руу авчирчээ. Бусад хулгайч нь гал түлж, тогоо тавин мах чанахаар бэлтгэж байжээ.

	Хулгайч «Хонио» галаас холгүй буулгаад, хутгаа билүүдэж гэнэ. Тэгээд хутгаа барьсаар, олз руугаа очжээ. Тэгэхэд Лүдэв сандрахдаа жонгиносон дуугаар:

	— Сайн санаат хүмүүс минь! Намайг битгий алаарай! хэмээн хашхирч гэнэ. Дээрэмчид энэ дууг сонсоод, үхтлээ айжээ. Тэд:

	— Хөөе хувилгаан! Хувилгаан! Хонь, хүн болоод хувирчихлаа гэж хашхиралдан тал бүр тийшээ зугтжээ.

	Айхын туйлд хүрсэн Лүдэв босонгуутаа, «Одоо яах вэ эхнэр дээрээ л буцаж очсон нь дээр болох нь» гэж шийджээ.

	Аз болоход, түүний хадам аав нь эдгэрсэн байжээ. Харин толгой дээр нь ялимгүй булдруу тогтсон байлаа. Баасан, тэр бүхэнд өөрийгөө л буруутан гэж зэмлэн суужээ. Түүнд гэнэн хонгор, цайлган цагаан сэтгэлтэй, даруухан үнэнч тэр залуу үнэхээр таашаагдаж, түүнийг энд тэндгүй хайж эрсэн ажээ. Тиймээс Лүдэвийг эргэж ирэхэд учиргүй их баярлажээ. Ингээд Лүдэв залуу сайхан гэргий, хадам эцэг, эхтэйгээ жаргалтай сайхан амьдрах болжээ.

	Энэ явдлаас хойш нэлээд олон жил өнгөрч гэнэ. Лүдэв ч урьдын бүтэлгүй явдлаа мартаж, худалдаа наймаа хийж мөнгө олохоор шийджээ. Баахан бараа таваар цуглуулж түүнээ морь, шард ачаад алс нэгэн орныг чиглэн оджээ. Тэнд бараа таваар үнэ хүрч, ашиг олз ихтэй гэж урьд нь сонссон юм байж л дээ. Лүдэвийн аян замд нэгэн том дэн буудал тааралджээ. Лүдэв тэнд амрахаар бууж гэнэ. Орой хоол идэх үед нь буудлын эзэн зэрэгцэж сууж, элдэв юмыг өөртөө тохиолдсон мэтээр ярьж гэнэ. Лүдэв, түүнийг нь чагнаад л суужээ. Тэгж, тэгж

	— Хүндэт эзэн минь, ийм худал хуурмаг яриаг чинь тэнэг хүн л үнэмшинэ дээ. Өөр хэн ч итгэж үнэмшихгүй гэж гэнэ.

	— Юу? хүндэт зочин минь! Чи миний ярианы үнэнд итгэхгүй эргэлзэж байна гэж үү? Тэр ч байтугай манайд үдэш болохоор дэнлүү асаагаад, түүнийгээ тасалгаанд авчраад тавьчихдаг муур байдаг юм шүү дээ. Энэ бас гайхалтай зүйл үү! гэж гэнэ. Лүдэв «Энэ ч бүүр нэг өөрийгөө магтаж сайрхахыг үзүүлж байна даа» гэж бодоод:

	— Тийм юм яаж байж болох вэ дээ! гэж хэлжээ.

	— За, тэгвэл хэрэв муур маань дэнлүү асаагаад бидэнд авчирч өгөхгүй бол, чи манай байрыг бүх эд хөрөнгөтэй нь аваарай. Харин би худал хэлээгүй байвал, чи над бараа таваар, ачааны морь, шараа бүх мөнгөтэйгөө өг! гэж гэнэ. Лүдэв: 

	— Биеэ магтан сайрхагчийг нэг сайн дөнгөе гэж бодоод, түүнийг нь зөвшөөрчээ. Гэвч буудлын эзэн бол маш их арга зальтай хүн байж л дээ. Тэр, мууртаа асаасан дэнлүү амандаа зуугаад тасалгаандаа оруулж ирэхийг сургасан байжээ. Харин түүнийг нь муур өөрөө биш зарц нь асаадаг байжээ. Үүнээс өмнө олон тооны аянчид жинчид энэ мэхэнд орж, өөрийн эд хөрөнгийг буудлын эзэнд алдсан юм санжээ. Энэ удаа Лүдэв мөн л ийнхүү тааралджээ. Харанхуй болмогц том цагаан муур асаж байгаа дэнлүү амандаа зуусаар тасалгаанд орж иржээ. Буудлын зальт эзэн:

	— За, хэнийх маань үнэн байна даа? гэж их л маадгар асуужээ. Лүдэв хариу юу ч хэлж чадсангүй, буудлын эзэнд бараа таваар болон түрийвчтэй мөнгөө өгч салах болжээ. Ийм тэнэг юм хийчхээд юу ч үгүй хоосон харина гэдэг үнэхээр ичгэвтэр санагдсан учир, буцаж харилгүй эдний зарц болохоор шийджээ. Сар, дахин нэг сар өнгөрчээ.

	Баасан нөхрөөсөө сураг чимээ сонсогдохгүй болсонд санаа нь зовох болжээ. Баасан: «Тэр маань гэнэн хонгороосоо дахиад л эвгүй байдалд орчих шиг боллоо» гэж бодоод, түүнийг хайж эрэхээс шийджээ.

	Тэгээд Баасан эрэгтэй хүн шиг хувцаслаад, хэдэн шард унгас ноос ачаалаад, замд гарчээ. Тэгээд Лүдэвийн замаар явсаар байгаад, хэдэн хоногийн дараа нөгөө том дэн буудалд иржээ. «Энд бууж нөхрийнхөө тухай мэдье» гэж Баасан боджээ. Нөхөр нь эр хүний хувцас өмссөн эхнэрээ ч таньсангүй. Үүдээ онгойлгон өгч, шарнуудыг нь саравчинд оруулжээ. Хүүхэн:

	— Чи яагаад энд байж байгаа юм бэ? Бараа таваар чинь хаана байна? гэж асуужээ. Лүдэв гэргийгээ үзээд, сандарсан боловч туйлгүй баярлан, тэр буудлын эзэн хамаг юмыг нь залилж авсан тухай ярьжээ.

	Чи намайг таньдаггүй юм шиг л дуугүй байгаарай гэж эхнэр нь урьдчилан сануулаад, өөрөө эзэнтэй хонох газраа ярилцахаар явж гэнэ. Үдэш буудлын эзэн мөн л дадсан заншлаараа худал, үнэн янз бүрийн юм хамж ярьсаар байгаад, муур руугаа яриагаа шилжүүлж гэнэ.

	— Тийм муур байдаг гэж таны үгэнд хэн итгэх юм бэ? гэж Баасан зориуд өдөөд эхэлжээ.

	— Тэгвэл хоёулаа хэлэлцээ хийе л дээ. Би худал хэлсэн байвал чамд байшингаа бүх л эд хөрөнгөтэйгөө өгье. Хэрэв минийх үнэн байх юм бол, чи өөрийн авч яваа зүйлээ цөмийг нь над барьцаанд өг гэж гэнэ.

	— Би маргааш өглөө л танд хариуг нь хэлье гэж Баасан хариулжээ. Тэгээд маргааш өглөө нь буудлын эзэнд:

	— Би тантай хэлэлцээ хийхэд бэлэн байна. Харанхуй болох үед танай муурыг тасалгаа дотор асаасан дэнлүү оруулж чадахгүй гэж би баталъя! гэжээ. Эзэн:

	— Сайн байна. Орой болохыг хүлээе л дээ! гээд тасалгаа дотроо холхин холхин алхалж гэнэ.

	Энэ зуур Баасан нөхөртэйгөө уулзаад, үдэш болохоор юу хийх ёстойг нь хэлж өгчээ. Лүдэв эхнэрийнхээ зааврыг биелүүлэн, гурван хулгана барьж авч, хайрцагт хийгээд өвөртөлж гэнэ. Харанхуй болмогц зочдын танхимын хаалганы эсрэг талд нуугдав. Зочдын танхимд буудлын эзэн болон Баасан, муур дэнлүүг асааж авчрах, эсэхийг хүлээж суужээ. Дөнгөж харанхуй болмогц нэг зарц нь дэнлүү асааж, муурын аманд зуулгаад өрөөнөөсөө гаргажээ. Муур зочдын танхим руу шууд явж гэнэ. Муурыг замынхаа дунд орох хэрд, Лүдэв нэг хулганаа хайрцгаас гаргаж тавьжээ. Муур түүний хойноос ухасхийжээ. Гэвч түүнийг дасгалжуулж сургасан эзэн нь дээрээс нь дохиж замд нь ахин оруулж гэнэ. Тэгэхээр нь Лүдэв хайрцгаас хоёр дахь хулганаа гарган тавьжээ. Энэ удаа муур хулганын хойноос ухасхийн харайгаад, дэнлүүгээ арай л унагалгүй цаашаа явжээ. Тасалгааны хаалганд хүрэхийн нь үед гурав дахь хулганаа хайрцгаас гаргаад, муурын яг өмнө нь тавьжээ. Муур нөгөө эрдмээ мартан, дэнлүүгээ шидчихээд, хулганыг хөөж гэнэ. Зочдын танхимд бүүр хав харанхуй болжээ. Дэнлүү авчрах муур алга л байлаа.

	— Жаахан хүлээзнэе. Ялимгүй хоцрох нь шиг байна гэж буудлын эзэн хэлж гэнэ. 

	Харин муур дэнлүүг аваачих тухай огтхон ч бодсонгүй. Хулганын нүхийг сахин суужээ.

	— За одоо болно биз дээ. Эзэн та ялагдлаа гэж Баасан хэлжээ.

	Эзэн, ялагдлаа аргагүй хүлээж, байшин болон урьд өмнө бусдаас мэхлэн авсан эд хөрөнгөө өгөх болж гэнэ. Харин Лүдэв, Баасан хоёр тэрхүү буудалд хойшид амь зуухыг бодсонгүй ажээ. Тиймээс энэхүү буудлын зальт эзэнд насаараа зарцлагдсан настай нэг өвгөнд бүх юмыг нь бэлэглэж өгөөд, өөрсдөө өөрийн эд хөрөнгийг морь шардаа ачаалан, орон нутагтаа буцаж гэнэ. 

	 


ҮНЭНЧ НӨХӨРЛӨЛ

	 

	Балар эрт цагт Норов гэдэг нэгэн ядуу тариачин байжээ. Өглөөний нарнаас үдшийн бүрий болтол ажил хийсэн ч, үргэлж л гачигдаж, дутагдан амьдардаг байлаа. Тиймээс суурин нутгаа орхиж, үүгээр түүгээр явж, олигтой ажил хайж эрэхээр шийджээ.

	Тэгээд Норов өчүүхэн хөрөнгөө зараад, мөнгөөр нь нэг илжиг, гараар нэхсэн хоёр жижиг цэмбэ аваад замд гарчээ.

	Тэр уул, хөндийг гатлан туулсаар төрөлх тосгон нь хол хоцорчээ.

	Норовыг нэг удаа нэгэн тосгоныг дайран гарахаар явж байтал хэсэг хүүхэд бөөгнөрөн шуугилдаж байлаа. Тэд нэг хулгана барьж аваад, хүзүүгээр нь оосорлочихсон, одоо яах вэ гэж маргалдаж байжээ. Хөөрхий тэр хулгана айж, бүлтгэнэн байдгаараа зүтгэн, гонгинож байлаа.

	— Хүүе, хүүхдүүд ээ! Ийм жаахан амьтныг яагаад тарчлаагаад байгаа юм бэ? Тавиач гэж Норов орилж гэнэ..

	— Бидэнд шан өг. Тэгвэл тавина гэж дүрсгүй жаалууд хариулжээ. Норов орох газраа олж ядсан хулганыг өрөвдөөд, хүүхдүүдэд нэг цэмбээ өгч, хулганыг тавиулжээ. Тэгээд Норов цаашаа явж байгаад, хэсэг залуус бяцхан сармагчныг тойрон байгааг харжээ. Тэд түүнийг хүн зугаацуулах янз бүрийн аргад сургахыг хүчлэн оролдовч, сармагчин юу хийлгэх гээд байгааг нь ердөө ч ойлгохгүй байжээ. Хүүхдүүд учиргүй зодож жанчина. Сармагчин өрөвдмөөр гонгинон орилж байжээ.

	Норов сармагчныг өрөвдөж гэнэ. Түүнийг суллуулахаар шанд нь тэр залууст хоёр дахь цэмбээ өгчээ. Тэд сармагчныг суллан тавьжээ. Ингээд Норов тосгоноос гарч, ан хийгээд, буцаж яваа улстай тааралджээ. Тэд баавгайн жижигхэн бамбарууш оосорлочихсон, гуд татан чирч явжээ. Бамбаруушийг хойшоо суухад нь, тэд хараал тавин, саваадан нүдэж байлаа.

	Норов бага насандаа тосгоны хөгшдөд хараалган, зодуулж байснаа санаад:

	— Та нар, бамбаруушаа миний илжгээр солихгүй юу? гэж анчдад хэлж гэнэ.

	Анчид баярлан зөвшөөрлөө. Норов илжгээ анчдад өгч, бамбаруушийг авч явсаар ойд хүрээд суллан тавьжээ.

	Норов сүүлчийн хөрөнгө хогшлоо ийнхүү өгсөн учир, «Сүүдрээсээ өөр юу ч үгүй» гэж хүмүүсийн ярьдгаар болжээ.

	Норов нэг үдэш ихэд өлссөн учир ялимгүй жаахан идэх юм өгөх болов уу гэж бодоод, нэртэй нэгэн амбаны хашааны хаалга руу очжээ. Энэ үед тэдний нярав нь их сангаас баглаа торго хулгайлан авч яваад, хатантай нь гэнэт тааралдчихжээ. Тэгээд «Цагаан хүний толгойд хар малгай өмсүүлэх» гэж ярьдагчлан тэр луйварчин нярав өнөө торгоо Норовын хөл руу шидчихээд:

	— Өөдгүй хар гуйлгачин, хааны байшингаас хулгай хийлээ! гэж байдгаараа хашхирчээ. Хүмүүс тал бүрээс нь гүйлдэн ирж, ядуу хүүг барьж аваад, амбанд хүргэж өгчээ. Амбан Норовыг харснаа маш ууртайгаар:

	— Энэ нөхөрт хамгийн хатуу шийтгэл ноогдуулан, арьсан туламд хийж үдээд голд шид! гэж гэнэ.

	Харуулууд нь Норовыг барьж аваад арьсан туламд хийж, голын эрэг дээрээс ус руу шиджээ.

	Ингээд Норов урсгал даган шуудайтайгаа удтал хөвж, голд унасан модонд тээглэж гэнэ. Норов шуудайнаас гарах гэж хэчнээн оролдоод, чадсангүй ээ. Тиймээс: «Би ч үхлээс гарах нь ч өнгөрчээ. Доошоо живэхгүй юм гэхэд, өлсөх буюу бүтэж үхэх юм байна» гэж гуньхран боджээ.

	Гэтэл аз болоход, голын эрэг дээр нөгөө хулгана гүйж иржээ. Тэр гол дотор туламтай юм байхыг хараад хашхирчээ. Түүний дуудсан чимээгээр урьд нь Норовын аварсан сармагчин, бамбарууш ойгоос хүрч ирж гэнэ.

	Зовлонд адилхан учирч ижилхэн хувь заяа тохиолдож байсан тэр амьтад дотно сайхан нөхөрлөж, бие биедээ туслан амьдардаг байж л дээ.

	Тэд шуудай дотроос ямар нэгэн идэх юм олдож магадгүй гэж бодоод унасан модыг дамжиж очжээ. Тэгээд шуудайг чирч, эрэг дээр гаргаж шуудайг яаран урвал, дотроос нь тэдгээр амьтдыг аюулаас аварч байсан хүн нь гарч иржээ. Хулгана, сармагчин, бамбарууш гурав аюул зовлон тохиолдсон үед нь аварч байсан сайн нөхрөө хараад гайхан баярлацгаажээ. Тэд, Норовыг зүлгэн дээр суулгачхаад, өөрсдөө ой руу яаран гүйж, үр жимс, самар, үндэс түүн ирж өлсөхийн туйлд хүрсэн түүнийг хооллож гэнэ.

	Үдэш болж, анд нөхөд хууч хөөрөн сууж байтал, гэнэт алсад хурц гэрэл гялалзаж байхыг харжээ. Сониуч зантай сармагчин тэнд юу байгааг үзэхээр харайн очиход өвсөн дотор туяа цацарсан чулуу байжээ. Тэр чулууг Норовт авчирч өгчээ.

	Норов тэр гайхамшигтай чулууг хараад, нүдэндээ итгэсэнгүй гэнэ. Тэр урьд нь хүний хүссэн бүхнийг санасан ёсоор биелүүлдэг шидэт эрдэнэ байдаг гэж настай хүмүүсийн ярьж байхыг сонссон юм байжээ.

	Тэгээд энэ бол жинхэнэ шидэт эрдэнэ мөн гэдгийг ухаарчээ. Норов туяа цацарсан шидэт эрдэнийн чулуунаас энэ голын эрэгт морь, малын хашаа, үйлчилгээний газар, эргэн тойрон жимсний цэцэрлэг бүхий том сайхан ордон бий болгож өгөөч? гэж яаран гуйжээ. Хүслээ ингэж хэлэнгүүт л тэр доорхноо биелэгджээ. Тэр ордонд юу дуртай хөрөнгө эдлэл бүрэн байсан учир, ядуу хүү Норов, дутагдах юмгүй элбэг дэлбэг, хангалуун сайхан амьдрах болж гэнэ.

	Нэг өдөр Норовынд сэгсгэр гэж хочтой нэгэн худалдаачин иржээ. Норовыг урьд өмнө таньдаг байсан тэр худалдаачин, Норовын тийм баян чинээлэг болсныг үзээд гайхжээ. «Урьд нь гуйлгачин байсан энэ нөхөр яагаад ийм баялаг сайхан ордонтой болов» гэж боджээ.

	Тэгээд худалдаачин ариун цагаан сэтгэлтэй Норовоос энэ тухай нь асуужээ. Норов нуулгүй бүгдийг үнэнээр нь ярьж гэнэ. Худалдаачин шидтэй эрдэнийн чулууны тухай сонсуутаа, хомхой санаа төрж:.

	— Ээ, найз минь! Чи бол элбэг дэлбэг хангалуун сайхан амьдарч байна. Чамд хүссэн бүхэн чинь хүрэлцээтэй байна. Харин намайг хар л даа!

	Чи чамайг урьдынхаа адил баян чинээлэг байгаа гэж бодож байна уу?

	Би бүүр хоосорч гүйцсэн шүү дээ! Чи л над тусал. Баян чинээлэг амьдралдаа эргэж ороход чиний эрдэнийн чулуу л тусална. Тиймээс түүнийг чинь түр хэрэглээд өгье гэж гэнэ.

	Сайхан санаат Норов танилынхаа хүссэнийг татгалзаж чадсангүй.

	Худалдаачин бол хомхой сувдаг төдийгүй атаа жөтөөч, хар муу санаатай хүн байжээ. Тэр Норовынхоос холдон хоноглох газраа хүрээд шидэт эрдэнийн чулуунд:

	— Ээ, шидэт эрдэнэ минь! Түрүүчийнхээ эзнээс орон байшин, баялаг хөрөнгийг нь бүгдийг эргүүлж авчир! Норов хуучин янзаараа орон гэргүй гуйлгачин байг! гэж хэлжээ.

	Норов үдэш нь өдөн орондоо тавтай амарч унтсан боловч, өглөө болоход бүх бие нь нухагдан өвдөж байжээ. Сэрээд харсан нь орон байшин, эд хөрөнгө, мал сүрэг нь алга болчихсон өдөн ор дотор биш, нүцгэн газар, навтархай хувцастайгаа хэвтэж байжээ.

	Сайхан санаат тариачин ийнхүү худалдаачинд, залилагдаж, урьдын хэвээр гуйлгачин болжээ.

	Нөгөө хулгана, сармагчин, бамбарууш өөрсдийг нь аюулаас аварсан хүн нь тосгоноос тосгон хэсэж, гуйлга гуйж явааг сонсоод, түүнийг олж уулзаад:

	— Таны гэр орон, хөрөнгө хогшил хаана байна? гэж асуужээ. Норов анд нөхдөө үзээд, асгартал уйлж, тохиолдсон бүх явдлаа ярьжээ. Тэр амьтад цөм худалдаачинд эгдүүцэн зэвүүцэж:

	— Тэр худалдаачин ёстой хүний үнэргүй, аман дээрээ сүү, өр зүрх нь өргөс болсон адгийн амьтан байна. Ийм юм хийх гэж ер нь байх уу даа! Харин чи санаа зовсны хэрэггүй. Бид явж түүнээс шидэт эрдэнийн чулууг чинь авчирна. Тайван бай! гэж хэлээд анд найз болсон амьтад яаран явж гэнэ.

	— Шидэт эрдэнийн чулууг луйвардан авсан этгээд баян чинээлэг, сүр хүчээрээ хавь ойрдоо алдаршсан байлаа. Түүний сууцын байшин нь хоёр давхар хашаагаар эргэн тойрон хүрээлэгдсэн, гаднын хүн ер ордоггүй, доторх олон өрөө тасалгааных нь алинд тэр худалдаачин байдгийг хэн ч мэддэггүй байлаа. Хулгана хашаанд нь сэмхэн шургаж ороод, байшингийн нь өрөө тасалгаануудыг дамжин явсаар худалдаачны унтлагын өрөөг олжээ. Худалдаачин шидэт эрдэнийн чулууг унтлагын өрөөндөө хадгалдаггүй, хажуудаа байгаа үрийн агуулахад хийсэн юм байжээ. Тэр шидэт эрдэнийн чулууг сумны үзүүрт бэхлээд, сумаа овоолсон тарианд хатгаж, хажууд нь нэгэн муур уясан байж.

	Иймээс хулгана түүнийг авах ямар ч аргагүй юм. Хулгана эргэж ирээд, энэ бүхнийг найзууддаа хэлж гэнэ.

	Түүнийг авах аргыг би бодож оллоо! Хулгана, чи үдэш болохоор худалдаачны унтлагын өрөөнд нэвтэрч, ороод, түүний үснээс хэсгийг мэрэн, тасалж аваарай! Тэгэхлээр бид шидэт эрдэнийн чулуунд хүрч болно» гэж сармагчин өгүүлжээ. 

	Харанхуй болмогц, хулгана явж худалдаачны унтлагын өрөөнд оржээ. Тэр худалдаачныг бөх нойрсох үед нь хэдэн туг үс зулгаан авчээ.

	Худалдаачин өглөө сэрээд, шалан дээр үсээ бутарсан байхыг үзжээ. «Миний үсийг хулгана мэрж хаяжээ. Хэрэв арга бодохгүй бол, бүх үснээсээ ч салах нь! Шөнө унтахдаа муураа толгойныхоо дэргэд уяж байя! гэж боджээ.

	Шөнө болоход муураа дэргэдээ уяж гэнэ.

	Ингээд шөнө нь бамбарууш сармагчин хоёр хашааны нь гадна үлдэж хулгана хашаа руу шурган оржээ. Энэ удаад муур үрийн агуулахад байсангүй, харин хулгана дахиад яаж ч чадсангүй ээ. Шидэт эрдэнийн чулууг сумны үзүүрт бэхэлсэн болохоор түүнд авирч хүрэхийн аргагүй гэнэ.

	Тэр, нөхөд дээрээ их л урамгүй эргэж ирээд, дахин авч чадсангүй учраа хэлжээ. Сармагчин найз нь:

	— Чи мөн ч урагшгүй байна даа. Тэр сумаа тойруулан ухах хэрэгтэй. Тэгэхээр тэр сум ойчно биз дээ. Тэгээд л шидэт эрдэнийн чулууг авах ёстой шүү дээ! гэж гэнэ.

	Хулгана дахиад л худалдаачны байшин руу орж сармагчны сургаж хэлсэн бүхнийг хийжээ. Сум ч унаж гэнэ. Түүнтэй хамт шидэт эрдэнийн чулуу ч унажээ. Хулгана чулууг аваад явах гэтэл даахааргүй хүнд байж. Хулгана мөн л руу царайлан гунигтай эргэж ирээд:

	— Шидэт эрдэнийн чулууг өргөж даахгүй юм гэж дуугарчээ. Бамбарууш ч бүүр урам нь хугарч:

	— За, ингээд л цөмөөрөө хов хоосон харих болж дээ гэж гунигтайгаар өгүүллээ. 

	Сармагчин хэсэг зуур бодож байснаа

	— Хулгана минь ээ! Би чиний сүүлэнд урт оосор бэхэлж уяя. Чи шидэт эрдэнийн чулууг дөрвөн хөлөөрөө сайн тэвэрч зуураад хүлээж бай. Бид хоёр чамайг эрдэнийн чулуутай чинь хамт татаад гаргаж авчиръя гэж тэнэ. Ийнхүү тэр амьтад бие биеэ дэмжин нарийн арга сүвэгчилснээр худалдаачны гэрээс шидэт эрдэнийн чулууг авчээ. Эрдэнийн чулууг сармагчин амандаа хийж, бамбаруушийн нуруун дээр сууж гэнэ. Бусдаасаа илүү их ядарсан хулгана бамбаруушийн чихэн дотор орж, буцах замдаа амран явж гэнэ. 

	Гэтэл тэдний замд нэг гол тааралджээ. Бамбарууш голыг гатлахаар хөвж явахдаа: «Сармагчин, хулгана, шидэт эрдэнийн чулуу гурвыг би ганцаараа өөр дээрээ тээж явна шүү дээ. Тэгэхээр би жинхэнэ хүчтэн мөн юм даа гэж бодоод, өөрийн нөхдөөс:

	— Би хамгаас хүчтэй нь биш гэж үү? гэж их л ихэмсгээр асуужээ.

	Хулгана унтаж явсан учир юу ч дуугарсангүй. Сармагчин амандаа үнэт эрдэнэ үнхчихсэн учир түүнийгээ унагачих гээд дуугарч болохгүй байлаа. Тэгээд бамбарууш уурлаад:

	— Та хоёр, миний асуултад хариулах хүсэлгүй байгаа юм бол, хоёулыг чинь усан дотор шидлээ! гэж хашхирчээ. Сармагчин айн сандарч:

	— Битгий усанд шидээрэй! Битгий шидээрэй! гэж орилоод аман дахь эрдэнийн чулуугаа усанд унагачихжээ. Тэд эрэг дээр гарч ирмэгцээ, бамбаруушийг зэмлэж гарчээ. Бамбарууш сэгсгэр толгойгоо унжуулан юу ч дуугарч чадахгүй зогслоо.

	— Уур уцаар ажил хэрэгт тус болдоггүй. Харин эрдэнийн чулуугаа явж хайх нь дээр гэж би бодлоо хэмээн хулгана хэлээд голыг өгсөж, уруудан гүйж гэнэ. Гэтэл удалгүй голоос усны амьтад гарч ирээд:

	— Хулгана аа! Хулгана аа! Чи юу болоод ингэж сандарч гүйгээд байгаа юм бэ? гэж асуужээ. Аргат хулгана:

	— Та нар мэдээгүй юм гэж үү? Тоо томшгүй олон цэрэг энүүхэнд хүрч ирчхээд голын усыг цөмийг нь ховх сорж уугаад доторх амьтан та бүхнийг гишгэлэн дэвслэх гэж байна шүү дээ гэж хариулжээ.

	— Загас, яст мэлхий, ногоон мэлхий, бах, усны могой зэрэг бүх амьтан айж:

	— Бид тэгвэл яах вэ? гэцгээжээ. Хулгана:

	— Аварч болно доо. Голын эргийн дагуу бэх бат хана барих хэрэгтэй. Харин бид хана барих гэхээр голын эрэг дээр чулуу байхгүй юм гэж хэлжээ.

	Ингээд усны бүх амьтан гол дотроос чулуу гаргаж гэнэ. Бамбарууш, сармагчин, хулгана гурав түүгээр хана өрж эхэлжээ.

	Голын амьтад янз бүрийн олон чулуу гаргасан боловч, шидэт эрдэнийн чулуу нь түүн дотор байхгүй байж. Гэтэл нэг том мэлхий сарвуундаа гэрэл цацарсан чулуу барьчихсан:

	— Энэ бол бусад чулуунаас гоё хүнд юм гэж ваагласаар эрэг дээр гаргажээ.

	Бамбарууш, сармагчин, хулганаа гурав шидэт чулуугаа мөн болохыг таньжээ.

	— Манай хулгана ёстой ухаантай сайн! гэж сармагчин дуу алдаад, шидэт эрдэнийн нөгөө чулуугаа дахин амандаа хийжээ. Тэгээд сармагчин бамбаруушийн нуруун дээр гарч, хулгана түүний чихэн дотор сууж замдаа оржээ.

	Алдсан үнэт эрдэнийг нь эргүүлж авчирсан нөхдийнхөө ачийг хэрхэн хариулахыг Норов мэдэхгүй байлаа. Тэр шидэт эрдэнийн чулуугаа алган дээрээ тавиад:

	— Ээ, хүссэн бүхнийг биелүүлдэг шидтэй эрдэнийн чулуу минь ээ! Энд хааны ордноос өндөр ордон босгож, эргэн тойронд нь жимсний мод найгасан, сайхан цэцэрлэг бий болгооч!. Тэгээд мод бүр дээр нь дуучин шувуу донгодож, өнгийн цэцэг дэлбээ цоморлогоо нээг! Үнэнч найз бид үүрд мөнх хамт байг! Эрдэнийн чулуу чи хэзээ ч гэсэн хомхой сувдаг, хар санаат хүний гарт бүү орог! гэж хэлэв.

	Эрдэнийн гэрэлт чулуу нь ядуу тариачны бүх хүслийг биелүүлжээ. Үнэнч анд найз нар олон жил хамт, гуниг зовлон, ядуу зүдүүг ер үзэлгүй, жаргалтай сайхан амьдарч гэнэ. Түүний гайхамшигт сайхан өргөөний нь үүд хаалга үргэлж нээлттэй байж, ядуу хоосон хүмүүс цаг ямагт зочлон баярлах болсон гэнэ. 

	 


БАДАРЧИН БА ХАРГИС ХААН

	 

	Эрт урьд цагт Шагва гэдэг нэгэн хаан байсан юм гэнэ. Тэр олон тооны албат иргэдтэй, түүний ордны сан хөмрөг нь түг түмэн үнэт эрдэнээр дүүрч, сүрэг, сүрэг адуу, үхэр хонь нь хөндий талыг бүрхсэн баян чинээлэг юм санжээ.

	Гэвч бардам, хомхой зантай Шагвад энэ бүхэн нь өчүүхэн бага санагддаг байжээ. Тиймээс тэр хөрш хаанаа хараад, туйлын их атаархаж «Түүний газар нутаг, хөрөнгө баялгийг яасхийж өөрийн гарт оруулж авъя даа!» гэж өдөр шөнийн бодол болж, тэр мөрөөдөл нь Шагвыг нэг амар заяа үзүүлдэггүй байжээ. Тиймээс тэр ямагт бодолд дарагдан, уруу царайтай байх болсон бөгөөд хамгийн ойр дотнын туслагч нь ч түүнийг нүүрэнд инээмсэглэл тодрохыг ховорхон харах болжээ.

	Шагва хааны харьяат албат иргэдийн дотор Жалбуу гэдэг нэгэн тэнэмэл бадарчин байжээ. Тэр наргиан зугаатай илбийг үзүүлж чаддаг төдийгүй, ямар ч хүнийг амьдралын нь гуниг зовлонг мартуулан, санаа сэтгэлээр тайван аз жаргалтай байдалд түр ч гэсэн умбуулж чаддаг гайхалтай авьяас чадвартай хүн байж л дээ.

	Жалбуугийн тухай яриа Шагва хааны сонорт хүрчээ. Тэр нэг өдөр зарцдаа, тэнэмэл илбэчнийг олж, ордондоо авчрахыг тушаажээ. Хаан;

	— Би чамайг ямар ч хүнийг сэтгэл хангалуун, аз жаргалтай болгож чаддаг авьяас билигтэй хүн гэж сонслоо. Чи тэгэхээр тэр гайхамшгаа над үзүүл! Би үргэлж уйтгар гунигтай байх болсон хүн гэж бадарчинд хэлж гэнэ. Жалбуу:

	— Ээ, агуу их хаантан минь! Миний авьяас бол ядуу хоосон хүнийг л түрхэн зуурт аз жаргалтай болгодог юм. Жишээ нь, ядуу хоосон, өлсгөлөн хүнийг цадталаа мах идэж хооллолоо гэх буюу сүрэг сүргээр адуутай боллоо гэж бодогдуулдаг юм. Энэ бол тэрхэн зуурт л хуурч байгаагаас өөр юмгүй юм шүү дээ. Ингээд ямар ч хүнд жинхэнэ аз жаргалыг өгч чадахгүй. Харин богинохон хугацаанд л уйтгар гунигаа мартагнахад нь л тусалж байгаа юм. Тэгэхээр би агуу их хаантан танд тэгж яаж болох вэ дээ гэж хэлж гэнэ.

	— Чи ердөө ч айх хэрэггүй. Эрдэм чадлаа над үзүүлэхийг чинь би зөвшөөрч байна гэж Шагва шахан шаарджээ. Жалбуу:

	— Үгүй ээ! Үгүй. Би хаанаараа тэгж тоглохыг хэзээ ч зүрхлэхгүй гэж татгалзжээ.

	Ердөө ч айх хэрэггүй. Би чамайг яасан ч зэмлэж шийтгэхгүй гэсэн гарын үсэгтэй бичиг хийж өгье! гэж хаан хэлээд цаас авчруулан амлалтаа бичиж гэнэ. Ингээд түүнийг дөнгөж гарын үсгээ зурангуут л гэнэтхэн ордны нь гадаа морь мал үүрсэн янцгааж, морин туурай тачигнан их дуу чимээ гарч сонсогджээ.

	Хаан цонхоор шагайж хартал түүний ордны ойролцоох ойн чөлөөнд хүмүүс морь малынхаа ачаа барааг буулган, асар майхнаа барьж, хээрийн галаа асааж байгаа харагдаж гэнэ.

	«Энэ хүмүүс хаанаас ирэв? манай цонхны өмнөхөн буудаллаж яаж зүрхлэв?» гэж Шагва боджээ.

	Тэгээд харуулуудынхаа ахлагчийг дуудаж: «Хэн ингэж миний зөвшөөрөлгүйгээр нутаг дээр минь төвхнөн байгааг яаралтай мэд» гэж тушаажээ. Тэгээд хаан:

	— Би эрх хэмжээнийхээ хэрээр гайгүй тэдэнд хатуу цээрлэл хүртээж чадна гэж ууртайгаар нэмж өгүүлжээ. Харуулын ахлагч ордноосоо гарч хараад, эргэн тойрон олон хүн үймэлдэн байхыг үзээд учиргүй гайхжээ. Тэнд гоё ганган хувцас бүхий амбан ихэс, цэргийн ихээхэн мэдэл бүхий эрхтэн дархтан болон барлаг зарц, ачааны мал хөтөлсөн хүмүүс байж гэнэ. Ордны хаалганаас холгүй нэг сайхан том асар байж гэнэ. Харуулын ахлагч ойртож очоод, асрын дэргэд алтан, мөнгөн хоёр хаан ширээ байгааг харжээ. Тэгээд:

	— Энэ юун асар юм бэ? Энэ хаан ширээг хэнд тавиад байгаа юм бэ? гэж дэргэдүүр өнгөрч байгаа нэг зарцаас эелдгээр асууж гэнэ.

	— Энэ бол аз жаргалын бурхан агуу их Сайн Нямбуугийн асар юм. Алтан ширээ нь түүнийх. Мөнгөн ширээг хүүд нь тавиад байгаа юм. Бид газар доорх доод тивийн хаант улсаас дээд тивийн тэнгэрийн хааныд очих гэж яваа юм. Замдаа энд буудаллан амарч байна гэж гэнэ.

	Харуулын ахлагч гайхан алмайрч, хариу ч дуугарч чадсангүй. Тэгээд буцаж гүйж ирээд, юу үзэж, сонссон бүхнээ хаандаа айлтгажээ.

	Шагва хаан ч ийм гайхалтай сонин зүйл сонсож, бүр учраа олохоо байжээ. Тэр жаахан сэхээ орж «аз жаргалын агуу хүчирхэг бурхан Сайн Нямбуу манай нутагт өөрөө морилон ирсэн юм бол, би биеэрээ амар амгаланг нь айлтгаж, түүнд бэлэг сэлт барих ёстой» гэж хаан бодлоо.

	Шагва хаан зарцаа дуудаж, эрдэнэсийн сангаас хамгийн ховор үнэтэйгээс нь аваад, Сайн Нямбуугийн асар руу намайг дагаж яв! гэж тушаажээ.

	Хаан асар руу ойртож очоод алтан ширээндээ залран байгаа бурхныг харжээ. Шагва хаан:

	— Ээ, агуу их хүчирхэг Сайн Нямбуу минь ээ! Өчүүхэн зарц чинь таныг хүндэтгэн амар мэндийг айлтган, ялимгүйхэн бэлэг өргөн барихын ялдамд, манай энд ямар хэргээр морилон ирснийг чинь асууж байгааг минь болгоон зөвшөөрнө үү? гэж бөхөлзжээ.

	— Би газар доорх тивдээ дарсны мод тарьсан юм. Тэр ургасаар байгаад салаа мөчир нь тэнгэрт хүрч үндэс, иш нь л доод тивдээ үлдлээ. Тэнгэрийн хаан түүний үр жимсийг авчхаад, над юу ч ноогдохоо болилоо. Тиймээс би хувиа авахаар тэнгэр өөд явж байна гэж Сайн Нямбуу хариулжээ. 

	Хаан, бурхны үгийг сонсоод: «Аз жаргал ингээд л миний гарт өөрөө ороод ирлээ дээ. Харин түүнийг л алдахгүй байх хэрэгтэй» гэж дотроо бодож гэнэ. Тэгээд Сайн Нямбууг зусардан:

	— Ээ, агуу их ачтан минь. Бид хоёр, хоёулаа хаан! Та доод тивийг захирч байна. Би дунд тивийг захирч байна. Бид гэр бүлээрээ ойртон, төрөл төрөгсөд болох юм бол, бидний сүр хүчин улам л нэмэгдэж болно. Би таныг хүүтэй гэж дуулсан. Манайх ухаалаг, хөөрхөн ганц охинтой юм. Тэр маань өсөж том боллоо. Өчүүхэн намайг хүндлэн үзэж, миний охиныг хүүтэйгээ гэр бүл болгоно уу? Ийм холбоо бидний хооронд тогтоход аль алинд маань ашигтай болно шүү дээ гэж хэлжээ.

	Сайн Нямбуу бодож байснаа намирсан өтгөн сахлаа илээд: 

	— Тэгье л дээ. Би зөвшөөрье! Бид хоёрын эзэмшил хөрөнгө нийлж нэгдэхэд юу нь муу байх вэ. Хүүгээ танайд үлдээе. Тэнгэрээс эргэж ирмэгц, хурим найрыг нь хийе. Би одоо тэнгэр өөд явж тэндхийн бурхнаас авах ёстой жимсний хувиа шаардъя. Харин тэнгэрийн бурхан яаж хандахыг мэдэхгүй байна. Тэдний дунд өөдгүй юмнууд ч бий шүү дээ. Амгалан тайван өнгөрөх нь үү? Үгүй юу? гэдгийг тэнгэр харж мэд! гэж Сайн Нямбуу хэлээд, жингийн их цуваа тэнгэрийн хааных руу алслан хөдөлжээ.

	Шагва хаан, хязгааргүй баярлан хүргэн хүү бурхны агийн хамт ордондоо эргэж ирлээ. «Энэ газар дэлхий дээр надаас илүү хүчирхэг хааныг ч хаанаас ч олохгүй гэж тэр дотроо бодлоо.

	Харин аз жаргалын бурхны салахдаа хэлсэн үгийг Шагва ердөө ч мартсангүй. Өдөр бүр ордныхоо дээвэр дээр гарч, тэнгэр өөд удтал хардаг байлаа. Тэнгэр үүлгүй, цэлмэг, сайхан байдаг байв.

	Гэтэл нэг өдөр тэнгэр гэнэт харанхуйлан, аянга нижигнэж, цахилгаан гялалзаж, цусан бороо асгарчээ. «Сайн Нямбуугийн цэрэг тэнгэрийн бурхантай тулалдсанаас өөр юу байх вэ» гэж бодоод, хаан үхтлээ айж гэнэ.

	Гэтэл тэнгэрээс маш их чимээ гарч, намирсан өтгөн сахалтай толгой унажээ. Тэгээд бүх юм нам гүм болжээ.

	Унасан толгойг хараад, Шагва хаан гутарч гуньж гэнэ. Энэ бол Сайн Нямбуугийн толгой байлаа. Гэвч Сайн Нямбуугийн хүү эцгийнхээ толгойг үзээд, санаа сэтгэл нь уймран үхчих бий гэж бүр их айжээ. Тэгвэл доод тивийн хааны агьтай худ барих итгэл найдвар үгүй болж, баларна гэж боджээ.

	Шагва тэгээд ордныхоо хашаанд тэнгэрээс унасан толгойг шатааж оршуулахаар их хэмжээний түүдэг гал асаахыг тушаажээ. Энэ тухай Сайн НямбуугийН хүүд огтхон ч дуулгаж болохгүй гэжээ.

	Түүдэг гал дүрэлзэн асахад, Сайн Нямбуугийн хүү цонх руу очиж, түүний дөлийг хараад:

	— Яагаад ордны хашаа дотор ийм их гал асааж байгаа юм бэ? гэж зарцаасаа асууж гэнэ.

	— Ээ! Чи үүнийг мэдээгүй юм уу? Тэнгэрээс унасан, танай аавын толгойг энэ галд шатаах гэж байгаа юм шүү дээ! гэж цайлган цагаан сэтгэлтэй зарц эмэгтэй дуу алдаж гэнэ.

	Ийм уй гашуудалтай мэдээ сонссон хүү цурхиран уйлж, ордноос гарч, гал руу шууд харайн очиход, галын дөл нөмрөн авч, хүү алга боллоо.

	Шагва хаан, түрүүчээсээ улам илүү шаналжээ. Угийн баяр хөөртэй байдлаас юу ч үлдсэнгүй ээ. Сайн Нямбуугийн хүүгийн үхэлтэй хамт түүний бүх ариун мөрөөдөл үгүй боллоо. 

	Шагва хаан амралтынхаа өрөөнд гунигт бодолд дарагдан суулаа. Гэтэл түүн рүү харуулын ахлагч гүйн ирж газарт сөхрөн:

	— Ээ, хаантан минь! Доод тивийн хаан Сайн Нямбуугийн аяны цуваа ордны хаалга руу хүрч ирлээ. Тэр, таныг яагаад угтан авахгүй байна хэмээн уурлаж байна гэж нэмж хэлжээ.

	«Би, Сайн Нямбууд хүүг нь юу гэж хэлэх билээ?» гэж бодон Шагва сандарчээ.

	Тэр яах ч учраа олохгүй байв. Хаан, гоёлын хувцсаа өмсөж, доод тивийн хааны амар мэндийг айлтгахаар явлаа.

	Хааны алтан ширээ руу очиж, Сайн Нямбууд мэхэлзэн ёсолж, тэнгэрийн хаантай хийсэн тулалдаан юу болов. Дарсныхаа жимснээс хувь хишгээ авав уу? гэж асуужээ.

	— Бүх юм сайн сайхан боллоо. Тэнгэрийн хаан надтай үр жимсээ хуваахаа эхлээд татгалзлаа. Тэгтэл тэргүүн бурхан Индра ирж, бидний маргааныг зүй ёсоор нь шийдэж өглөө гэж Сайн Нямбуу ярьжээ. Тэгснээ ийш тийшээ харж нэгийг хайсан байдалтай:

	— Миний хүү хаана байна? Яагаад наашаа ирэхгүй байна? гэж асуув. Шагва учиргүй айж, царай нь хувхай даан цайрч, маш их гунигтай өнгө аялгаар:

	— Агуу их Сайн Нямбуу минь ээ! Таны хүү аль хэдийн таалал төгссөн гэлээ. 

	— Хүүе, чи юу хэлж байгаа юм? гэж Сайн Нямбуу хашхиран суудлаасаа босон харайжээ.

	— Агуу их Сайн Нямбуу минь ээ! Та тайвширч, миний үгийг сонсооч. Хэд хоногийн өмнө тэнгэрээс цусан бороо орж, таны толгой унасан юм. Би тэгэхлээр нь түүнийг шатааж оршуулахаар түүдэг гал асаа гэж зарлиг буулгасан юм. Хүү чинь тэр гунигт үйл явдлыг мэдээд, гашуудан гал руу үсрэн ороход нь эрчилсэн дөл түүнийг нөмрөн авчээ гэж чичирхийлсэн хоолойгоор Шагва өчжээ.

	— Чи ер нь галзуурсан байж таарна. Намайг урдаа амьд, яг хэвээрээ зогсож байгааг, үзэхгүй байна гэж үү дээ? Чи ямар юмны огтолсон толгой яриад байгаа юм бэ? Би чиний хүслээр чинь ганц хайртай хүүгээ орхиод явсан. Тэгэхээр чи миний хүүгийн амийг өөрийнхөө амиар л төлж таарна даа гэж учиргүй уурлан, хашхирч гэнэ.

	Шагва хаан айсандаа яахаа ч мэдэхгүй, Сайн Нямбуугийн хөлд сөхрөн унаж, уучлал гуйн мөргөж гэнэ.

	Доод тивийн агуу сүр жавхлант хаан минь! Таны хүү өөд болсон нь над өчүүхэн ч буруу байхгүй. Миний амийг өршөө! гэж түмэнтээ гуйжээ. Миний газар нутаг, алт мөнгө, албат иргэд, мал сүргийг минь бүгдийг та ав! Намайг өөрийнхөө боол болгоорой. Харин улаан амийг минь л өршөөж хайрла! гэж мөргөн гуйжээ.

	— За, бос. Намайг үнэндээ хэн болохыг хараарай гэж гэнэт намуухан тайван хэлж гэнэ.

	Шагва хаан болгоомжтойхон толгойгоо өндийлгөн, эргэн тойрноо ажин харлаа.

	Доод тивийн хаан, түүний хүндэт алтан ширээ, тэр олон хүний авч яваа жингийн их цуваа аль аль нь байсангүй ээ. Ордныхоо дэргэд тэнэмэл бадарчны сууж байсан, хожуулын хажууд тэрийн хэвтэж байж гэнэ.

	Хаан, тэгээд л энэ болж өнгөрсөн бүх явдал Жалбуугийн хийсэн илбэ байжээ гэдгийг ухаарч гэнэ. Уурласан, ичсэнийхээ улмаас харуулаа дуудаж бадарчныг хатуу цээрлүүлэхийг бодсон боловч, Шагва хааны гарын үсэгтэй амлалт бичиг түүний гарт байсан болохоор, яаж ч чадсангүй ээ. Тэр юу ч хэлж чадалгүй, ордон руугаа алхалж одлоо. Харин хүмүүсийн нүднээс удаан харагдахгүй нуугдаж, ичиж явах болсон гэдэг. Жирийн олон ард энэ үеэс ихэмсэг харгис хааныг дөнгөсөн бадарчин Жалбууг улам ч их хайрлан хүндэтгэх болжээ.

	 


ЯДУУ ЗАЛУУ, БАЯН ХУЛГАЙЧИЙГ БАРЬСАН НЬ

	 

	Нэгэн тосгонд ээж, хүү хоёр аж төрөн суудаг байжээ. Ээжийг нь Ложоо, хүүг нь Соном гэдэг юм гэнэ. Тэд туйлын ядуу учир арай чарай амь зогоож, өдөр хоног өнгөрүүлдэг байв. Ложоо, үнээгээ хариулж сүүгээр нь идээ цагаа хийнэ. Хоол унд бэлтгэж, элдэв юм оёж, нэхэж сууна. Соном хүү нь хэн нэгэнд түлээ мод бэлтгэж, малын хашаа хороо цэвэрлэж, бас заримд нь тариа ногоо тарилцан, өдөр бүр л цааш нааш явж, зав чөлөөгүй ажилладаг байлаа.

	Соном бол авхаалж самбаатай, үнэнч шударга, ажил хөдөлмөрт дуртай, эвсэг сайн залуу учир, нутаг усныхан нь ажилдаа туслуулж, хөлс мөнгийг нь гар татахгүй өгдөг байлаа. Тэдний зэргэлдээ нэгэн баяных байсан юм санжээ. Тэр хавь ойрынхныхоо эд хөрөнгө, мал сүргийг хуурч залилан авах буюу хулгайлж чимхэлсээр баяжсан юм гэнэ. Тэр эхлээд сайхан танилцаж, нөхөрлөж байгаад, гэнэн цайлган хүмүүсийг гэнэдүүлэн эд хөрөнгийг нь хулгайлан авдаг байжээ. Хол ойр нутгийн хүмүүс түүний хулгай хийж байгааг таамагладаг боловч илрүүлэн барьж чаддаггүй байлаа. Тэрхүү баян хулгайч бол гавшгай шалмаг арга зальтай хулгайлсан юмаа нуух, борлуулахдаа тун мэргэжсэн хүн байж.

	Энэ хулгайч нэг өдөр Сономынхоос ямар нэгэн юм авъя гэж боджээ. Тэгээд Сономтой уулзаад, их л эелдэг байдлаар:

	— За, чи минь овоо шүү! Би маргааш танайд очиж чамтай нэг дотно танилцъя. Танай манай хоёр ойр танил байхад, юу нь муу байх вэ дээ гэжээ.

	Соном, хулгайч манайд очих гэж байгаа нь жирийн юм биш гэж боджээ. Тэглээ ч огт анзаараагүй дүр үзүүлж, баярласан байдлаар:

	— Их сайн байна. Манайд айлчлан очоорой. «Тогос шувуу ойг чимдэг, дотно нөхөрлөл хүнийг чимдэг» гэдэг зүйр үг байдаг шүү дээ! гэж хэлжээ.

	Соном, хүний үнэргүй баяны гэмийг нь илрүүлж, яаж нэг сайн чадъя даа! гэж тунгаан боджээ. Тэгээд хашаагаараа явж сагсанд төмрийн хог новш цуглуулжээ. Сагс дүүрэн төмрийн хогоо пиндээ оруулж, тавиад, баяныг нэг сайн хашраахад та туслаарай гэж ээжээсээ гуйв. Ээж нь тээнэгэлзэж байснаа, зөвшөөрөн толгой дохижээ.

	Баян, маргааш нь Сономынд айлчлан иржээ. Сономынх сайхан хоол унд хийж, дайлан зөндөө их яриа хөөрөө болжээ. Ложоо гуай пиндээ ороод нөгөө төмрийн хогоо хангир жингэр дуугарган, нэг савнаас нөгөө сав руу хийж эхэлжээ. Төмрийн өөдөс нь хоорондоо харшилдан, зоос хангинах шиг дуу ханыг нь нэвт сонсогджээ.

	— Танайх пиндээ юу хийгээд байгаа юм бэ? гэж баян гайхан асуужээ.

	— Ээж л хэдэн зоосоо дахин дахин тоолох дуртай хүн байгаа юм. Одоо өнөө хэдэн зоостойгоо зууралдаад таныг ч тавтай сайхан амраахгүй нь ээ! Та уучлаарай! гэж гэнэ.

	— Яах вэ? Тав тух алдсан юм ч алга даа гэж Сономын үгийг үнэмшсэн баян хариулжээ.

	— Тийм ч биш дээ. Бид таныг хүндэтгэн үзэх ёстой шүү дээ гэж хэлэнгүүтээ Соном босож, пиндээ орж ганц ширхэг алтан зоосоо авчирч:

	— Та анх удаа л манайд айлчилж байна. Гэтэл таныг ердөө ч тавтай сайхан байлгасангүй дээ. Миний чин зүрхнээсээ хүндэлж байгаагийн бэлгэдэл болсон өчүүхэн энэ бэлгийг та хүлээн авна уу? гээд баянд өгчээ. Баян, алтан зоосыг хараад нүд нь том болж:

	— «Эд ядуу юм шиг харагддаг болохоос биш, мөнгө ихтэй байх нь! Пин дотор зоосны дуу тасалдахгүй байдаг нь учиртай юм. Харин энэ бүх мөнгийг нь яаж авах вэ» гэж боджээ. Хомхой шуналдаа автсан баян, удаад яах вэ. Өнөө шөнө л зоосыг нь авъя гэж шийджээ.

	Харин баянд ядуу залуугийн өгсөн алтан зоос бол түүнд байсан гав ганцхан зоос нь юм санжээ. Баяныг явсны дараа, ээж нь Сономд

	— Хүү минь чи яасан ч ухаангүй юм бэ дээ. Өөрийн ганц зоосыг хүнд өгчихдөг чинь юу болж байна даа. Одоо манайд юу ч байхгүй боллоо. Бид яаж амьдрах билээ? гэжээ. Соном:

	— Ээж ээ! Битгий санаа зов. Хонь өгч, морь олно гэдэг. Нэг зоос алдаж, арван зоос авч болно гэж хариулжээ.

	Хулгайч шөнө дунд Сономынх руу ирж, пингийнх нь ханыг доогуур нь сэмээрхэн ухаад, дотор нь мөлхөж оржээ. Соном, ээжтэйгээ хоёулаа унтаагүй байлаа. Шунахай баяныг пинд мөлхөж ормогц нь Соном шилдэн авч, шаланд шахаж дараад:

	— Ээж ээ! Дэнлүү аваад ирээрэй. Би хулгайчийг барьж авлаа гэж дууджээ. Ложоо тосон дэн авчирч, асааж хараад өдрийн ирсэн зочин нь байхыг таньжээ. Соном гайхсан дүр үзүүлэн:

	— Үгүй ээ, энэ чинь та байсан юм уу? Би хэн ирэв? гэж бодсон юм. Та, юу бодож санахаараа ингэж явдаг билээ. Би танд алтан зоосоо өгсөн. Гэтэл та намайг тонож дээрэмдэх гэж явдаг, юу болж байна даа? «Дарсаар дайлахад усаар хариулна» гэгч болж байна уу? Би чамайг одоо баглаж хүлээд, шүүгчид хүргэж өгнө. Тэр, учир зүйг нь олно биз. Чи над гомдох явдалгүй биз дээ гэжээ.

	Хулгайч, сандран айж суллан тавихыг Сономоос гуйжээ. Суллаж тавивал мөнгө төгрөг, мал сүрэг өгнө гэж амлажээ. Гэвч Соном, баяны сайхан үгэнд хууртагдсангүй.

	— Над та хээл хахууль өглөө гэхэд, дараа та хэдэн арав илүү юмыг бусдаас хулгайлах болно шүү дээ. Над бол хулгайн юм хэрэггүй гэж гэнэ. Маргааш өглөө нь хүлээстэй хулгайчийг Соном шүүх рүү аваад явж байхыг тосгоныхон харжээ. Түүнийг хулгай хийж байхад нь барьсан болохоор, шүүгчийн өмнө өөрийгөө зөвтгөж, чадсангүй. Шүүгч түүний хулгайлсан хөрөнгийг хураан авч, шоронд хорьжээ. Залууд шагнал болгон арван алтан зоос өгч гэнэ. Тэр тосгоныхон зальт хулгайчаас салгаж өгсөн Сономд баярлан, зөндөө шагнал өгч гэнэ.

	 


ТАРИАЧИН БА ГАНЦ НҮДЭТ САРЛАГ

	 

	Олон жилийн өмнө Төвөд оронд загасан хоолонд дуртай нэгэн хаан байсан юм санжээ. Тэр, загасгүй хоол иддэггүй юм байжээ. Нэг удаа тэр нутагт урьд өмнө үзэгдээгүй их ган болж, гол горхи юу ч үгүй хатаж ширгэн, том нуур ч өчүүхэн жаахан цөөрөм болж гэнэ. Загас, жараахай цөөрөн цөөрсөөр бүр алга болжээ. Иймээс хааны зоогийн ширээнд загас тавьж, чадахаа больжээ. Харин, хаан загаснаас өөр хоолыг хоолой давуулж чаддаггүй байжээ. «Хааны ордонд загас авчирч өгсөн хүнд, их хэмжээний шагнал өгнө» гэсэн зарлал хаан гаргажээ.

	Нэг удаа ядуу тариачин цөөрмийн хажуугаар явж байгаад, бөөн загас байхыг ажиглажээ. Тэр цөөрөм бараг хатсан учир тариачин, загасыг гараараа барьж авчээ. Тэгээд гэр рүүгээ ч явалгүй, хааны амласан шагналыг авахаар ордонд нь яаран очжээ. Ордны хаалган дээр нь ганц нүдэт харуул нь ширүүн аашлан түүнийг зогсоожээ.

	— Хүүе! Хөдөөгийн хүн зогс! Чамд юу хэрэгтэй вэ? гэж тариачинд хэлжээ.

	— Би, би хаантай уулзах хэрэгтэй яваа юм гэж сандран хариулж гэнэ.

	— Чамд хаантай уулзах ямар хэрэг байгаа юм бэ? гэж ширүүнээр асуухад:

	— На..., ...над загас байгаа юм. Би түүнийгээ хаандаа өргөн барих гэсэн юм гэж түгдрэн хэлж л дээ. 

	Харуул загас гэдэг үгийг сонсоод «Загас өгөхөөр ч, хаан бага биш шагнал өгч таарна даа!» гэж боджээ.

	Тэгээд сүрхий захирангуйгаар:

	— Загасаа нааш нь өгөөд, эндээ хүлээж бай! Би хаанд загасыг чинь дамжуулж өгөөд, түүний хайрласан шагналыг чамд авчирч өгье гэж гэнэ. Тариачин:

	— Үгүй, үгүй. Би барьсан загасаа өөрийн гараар хаандаа өгнө гэж гэнэ. Гэтэл харуул:

	— Чи, загасаа над зарсан нь дээр дээ. Би чамд таван алтан зоос өгье. Ганц загасанд ийм үнэ өгнө гэдэг бага зүйл биш шүү дээ гэж ятгаж гэнэ.

	Гэвч тариачин загасаа ардаа барьж нуучхаад, ордонд оруулахыг шаргуу гуйжээ. Тэгтэл харуул:

	— За яах вэ. Би чамайг оруулъя л даа. Харин ч хаанаас авсан шагналынхаа хагасыг над өгөөрэй гэжээ. Тариачин

	— Тэгье, тэгье. Хэлснээр чинь хааны өгсөн шагналын хагасыг өгье! гэж зөвшөөрчээ. 

	— Харж л байя. Хуурвал, өөрт чинь л муу болно шүү гэж харуул хэлээд, хааны амралтын өрөө хаана байдгийг зааж өгчээ. Ядуу тариачин хэд алхалснаа эргэж зогсоод:

	— Хөөе! Харуул аа! Би хэнтэй шагналаа хуваалцах болж байна даа. Таныг хэн гэдэг вэ? гэж асуужээ.

	— Миний нэрийг ганц нүдэт сарлаг гэдэг юм. Ордныхонд намайг мэдэхгүй, хүн гэж байхгүй хэмээн их л бардам хариулжээ.

	Хаан, шинэхэн том загас үзээд, туйлгүй баярлаж хэчнээн ч мөнгө авъя? гэсэн тариачинд өгөхөөр байжээ.

	Хаан зарцдаа шагнал авчир гэж тушаагаад:

	Чи юу авах вэ? гэж ядуу тариачнаас асуужээ.

	— Над алт мөнгө аль нь ч хэрэггүй. Зөвхөн л мянган удаа ташуурдах л шагнал өг гэж гэнэ.

	Хаан энэ үгийг сонсоод, чихэндээ итгэсэнгүй ээ.

	— Энэ нэг бол тэнэг, эсвэл солиотой юм байна гэж ордныхондоо хэлэхэд тэд нь гайхаж хоцорчээ.

	— За, яах вэ? тэр шагналыг өг, өг. Гэхдээ чи энэ удаад тоглосон юм байгаа биз дээ! Харин чи ямар шагнал авах вэ? гэж хаан тариачнаас дахин асуув.

	— Би огтхон ч тоглоогүй шүү. Мянга л ташуурдчих? гэж тайвнаар өчжээ. Хаан уурлах гэснээ, том загас санаанд нь орж, тайвшран зарцдаа:

	— Энэ тэнэгийг мянган удаа ташуурд. Гэхдээ зөвлөн шүү! гэжээ.

	Тариачны нүцгэн нуруун дээр нэг, хоёр, гурав гээд л ташуур тас няс буужээ. Тэгээд таван зуу хүрэхээр нь тариачин гэнэт босоод:

	— Би хувиа авсандаа сэтгэл ханалаа гэжээ.

	Бүгд түүнийг гайхан харж байтал, хаан:

	— Үлдсэний нь хэн авах болж байна? гэж асуужээ.

	— Танай хаалганы харуул гэж хариулаад, Ганц нүдэт Сарлагтай хийсэн хэлэлцээгээ ярьжээ.

	Хаан, эхлээд баахан хөхөрснөө, хөмсөг зангидан, харуулыг авчрахыг тушаажээ.

	— Харин тэр мөчид ганц нүдэт Сарлаг шагналаас авах хувиа яаж зарах билээ? гэж бодож байжээ. Тэгтэл зарц ирээд, хаан дээр бушуухан оч гэж хэлжээ.

	«Тэр муу золиг арай намайг хуурчхаагүй юм байжээ гэж баярлан, 

	— Одоо л шагналынх нь хагасыг авах боллоо доо. Харин хэлэлцээнээсээ дутуу өгөхгүй байгаа даа! гэж хар санаа боджээ.

	Уур нь хүрсэн хаан, ташуур барьсан зарц нарыг ганц нүдэт сарлаг хараад тэр дороо баярлаж хөөрсөн нь алга боллоо. Хаан:

	— Энэ тариачин чамд шагналынхаа хагасыг өгөх гэсэн юм биз дээ? гэж ганц нүдэт сарлагаас ширүүхэн асуулаа. Түүний хэл татчих шиг болжээ. Эхлээд булзах гэснээ, айсандаа тийм гэдгээ батлан толгой дохижээ.

	Тэгвэл чи дээлээ тайл. Хувиа одоо хүрт! гэж хааны хэлэхийг тэр бээр арайхийн сонсжээ.

	Тэгтэл зарц нар ухасхийн очиж дээлийг нь хуу татан тайлж, түүнд ноогдох шагналын хувьд нь таван зуун удаа ташуурдаж гарчээ.

	— Одоо чи тариачны өглөгч сэтгэлд нь баярласнаа хэл гэж хаан харуулд тулгалаа. Харуул арай чүү шалан дээрээс өндийж босоод, тариачинд хандаж:

	— Чамд их баярлалаа. Харин чи яасан ч шунахай юм бэ дээ. Ердөө л ганцхан загасны төлөө яасан их шагнал авах гэсэн юм бэ дээ? гэж ганц нүдэт сарлаг нүдэндээ доголон нулимстай өгүүлж гэнэ. Тэгэхэд нь хаан элгээ хөштөл хөхөрснөө, их сангийн няравтаа:

	Энэ хоёрт хоёуланд нь тав таван зуун алтан зоос өгөөрэй гээд тэднийг гаргасан гэнэ.

	 


ЭРЭЛХЭГ ЗОРИГ

	 

	Эртийн эрт цагт Лока гэдэг нутагт Пагма гэдэг охинтойгоо тариачин хоёр хөгшин амьдран суудаг байжээ.

	Пагма охин нь сэргэлэн ухаан, ажил хөдөлмөрч, гоо үзэсгэлэнгээрээ орчин тойрондоо алдаршсан юм гэнэ. Гэвч түүний цангинасан, уянгалаг хоолой нь бүхний хайр талархлыг юу юунаас илүү их татдаг байжээ. Хамгийн сайн дууч, яруу дууны бурхан ч тариачны энэхүү охины хоолойд яагаад ч хүрдэггүй байсан гэнэ. Пагма охин ой тайгад олонтоо очиж, гишүү цуглуулж яваад дуулахад нь, улай цусанд дуртай ирвэс ч гэсэн түүний дууг чагнангуутаа ан гөрөөгөө мартдаг байсан юм санжээ.

	Нэг удаа Докцен гэдэг залуу ан агнахаар балар ойд явж байгаад, Пагмын цангинатал дуулахыг сонсжээ. Тэгээд Докцен:

	— Энэ дуучин хүүхнийг заавал олж харъя гэж бодож л дээ. Тэгээд дуу цуурайтах зүг рүү явж гэнэ.

	Түдэлгүй дуулж байгаа хүүхнийг модны чөлөөгөөр хараад гайхан мэлмэрчээ. Тэр хүүхний гоо сайхан нь тэнгэрийн дагина шиг, дуулах нь гургалдай шувуу мэт байжээ. Докцен түүний дуулахыг нь хэсэг чагнаж байгаад, даган дуулжээ. Хүүхэн ч Донценийг, дуулахыг сонсоод түүнийг олж харсан боловч, дуулсаар л байжээ.

	Энэ нь тэр залуу өөрт нь таалагдаж байгааг илчилсэн заншил ажээ. 

	Энэ үеэс Докцен тариачныд байнга зочлон очих болжээ. Докцен бол намуун дөлгөөн, сайхан хүн байсан нь Пагмын аав, ээжид ихэд таашаагджээ.

	Пагмын аав ээж, залууг эелдгээр угтан уулзаж, дайлж хүндэлдэг байлаа. Хоёр залуугийн хооронд ийнхүү бат бэх холбоо тогтож гэнэ.

	Гэвч Докцен Пагма хоёрын баярт уулзалт удаан хугацаанд үргэлжилсэнгүй ээ. Баян эцэг нь Докценийг хааны шадар зөвлөхийн охинтой гэр бүл болгохоор шийджээ. Докцен яаж ч зөрөөд нэмэр болсонгүй. Эцэг нь нэгэнт хатуу шийдсэн учир удалгүй хурим найр хийж гэнэ.

	Залуу хархүүгийн сэтгэлд тэр хүүхэн ердөө ч таарахгүй байжээ. Тэр хүүхэн гоёж гоодон, тарган мах идэж, амтат дарс уухаас өөр юу ч мэддэггүй, бас дуулж, бүжиглэж ч чадахгүй юм гэнэ.

	Докцен жирийн тариачны охиныг өдөр шөнөгүй, цаг ямагт санан суудаг болжээ. Тариачны охин бол торго дурдан дээл өмсдөггүй ч гэсэн, сум мэт тэгш шулуухан бие нь тэнгэрийн дагиныг санагдуулна. Нүүрээ будаж, шунхлан гооддоггүй ч гэсэн нүүр царай нь туяаран байдаг ажээ.

	Түүний алтан гургалдай мэт цангинасан сайхан дуу чихэнд нь ямагт сонсогдож, зүрхэнд баяр баясал болсон инээмсэглэл нь үргэлж харагддаг байжээ.

	Залуу хархүү, тариачныхаар очиж Пагматайгаа уулзах гэж байнга мөрөөдөх боловч, хуримын дараагаар эцэг нь хүүгээ гэр орноосоо холдон явахыг хатуу хоригложээ. Ингээд л хайрт хүүхэнтэйгээ уулзаж чадахгүй болжээ. Тэр шинэ хүүхэндээ улам ч дургүй нь хүрэх болжээ. Тэгээд муухай ааштай, яншаад салахгүй, бас цамааны нь яана.

	Ийнхүү өдөр, сар өнгөрсөөр байжээ. Докцен зүрхний уйтгар гунигаасаа болон турж эцжээ. Хурим хийх үед тарган цатгалан байсан залуу үзтэл хувхайн цайж хатангиршиж, бие улам улам доройтсоор насан эцэс болжээ.

	Пагма хайрт хүнээ нас барсныг мэдсэнгүй ээ. Докценийг уйтгарлан хүлээсээр боловч, тэр нь ирэхгүй л байлаа.

	Тэргэл сартай нэгэн шөнө Пагма өөрийн хайртай хүнийг хүлээж ядан цонхон дээрээ сууж байлаа. «Өнөө шөнө л заавал ирнэ» гэж тэр боджээ.. Нээрээ ч сарны гэрэлд нэгэн хүн ирж, үүдийг нь цохиж гэнэ. Хүүхэн «Докцен ирлээ!» гэж баярлан гүйж очоод, үүдээ нээжээ. Нээрээ ч босгон дээр нь Докцен биеэрээ зогсож байжээ. Тэр буу зэвсэг ч үгүй, морьгүй, явган, дан цагаан хувцастай царай нь цонхиртон уйтгартай байжээ. Хайрт хүнээ гараас нь хөтлөн байшиндаа оруулаад, аяга дүүрэн жимсний ундаа авчирч өгчээ.

	— Хайрт минь, чи яагаад ийм удаан ирэхгүй байв аа? гэж Докценийг аягатайгаа ууж байх зуур нь хүүхэн асуусан боловч, хариу хэлсэнгүй ээ.. Пагма: 

	«Докцен минь урьд өмнө дандаа хөгжил баясгалантай, инээж тоглож байдаг сан. Өнөө шөнө яагаад ингэж цонхийж уйтгар гунигтай байгаа юм бол?» гэж боджээ. Энэ бодол нь түүнийг амруулахгүй байсан учир, хүүхэн:

	— Хайрт минь, чи яачхав аа? гэж асуужээ.

	— Чи надтай хамт яв. Тэгээд л бүгдийг ухаарч мэднэ гэжээ. Докценийг гарч явахад, Пагма араас нь дагажээ. Залуу хар хүү түүнийг эцгийнхээ сууцад дагуулан иржээ. Пагма хашаанд хэнгэрэг нижигнэж байгааг сонсоод:

	— Яагаад хэнгэрэг цохиж байгаа юм бэ? гэж асууж гэнэ.

	— Чи ойлгоогүй л байна даа. Энэ бол нас барсан хүний шарилыг оршуулах өргөл барьц байгаа юм гэж Докцен хэлжээ.

	— Хэний шарилыг оршуулах гэж авчирч байгаа юм бэ? Аав чинь нас барчихсан юм уу? гэж Пагма учрыг олохгүй ахиад асуужээ.

	— Үгүй ээ, тэр оршуулахаар авчирч байгаа шарил бол минийх! гэж Докцен маш их гунигтай хариулж юу болсноо цөмийг ярьж гэнэ. Хөөрхий хүүхэн цурхиран уйлж, Докцен ч хамт уйлжээ. Тэд уйлж, уйлж үүр цайхын өмнөхөн Докцен Пагмыг хөтлөн гарч, буцаах болжээ. Хүүхэн, түүнийг ирж байгаарай гэж урьж гэнэ. Гэвч тэр:

	— Гэгээ орох дөхлөө. Би явалгүй болохгүй. Сарын дараа, тэргэл саран мандахад дахин уулзъя гэж хэлжээ. Тэгтэл агшин зуур салхи сэвэлзэн үлээж, залуу хүү энд ерөөсөө байгаагүй юм шиг алга болжээ.

	Пагма гашуудан гуньж ухаангүй уналаа. Тэр дөнгөж ухаан ормогцоо:

	— Докцен! Докцен! гэж дуудлаа.

	Гэвч хэн ч хариу дуугарсангүй. 

	Тэр үеэс хойш сар бүрийн тэргэл саран мандахад л, түүний дурлалт хархүү нь Пагма дээр хүрч ирэх болжээ. Хүүхэн түүнийг дайлж зочилно. Тэд зав чөлөөгүй ярьж, тоглож наадна. Үүрийн гэгээ дөнгөж ормогц Докцен агшин зуур алга болно.

	Нэг удаа тэргэл саран мандах үеэр Докцен урьдын адилаар Пагмынд иржээ. Цаг урагшилсаар түүний салж явах мөч болоход, хүүхэн нүднийхээ нулимсыг унаган байж:

	— Би чамтай ингэж уулзаж байгаадаа туйлын их баяртай байдаг. 

	Гэхдээ гагцхүү тэргэл саран мандсан шөнөөс гадна ямагт хамт байх юм сан гэж бодож байна гэжээ. Докцен бодож байснаа.

	— Чи эрэлхэг зориг гаргавал, над тусалж чадна. Гэвч энэ бол маш аюултай л даа гэж хэлжээ. Гэтэл Пагма:

	— Намайг яах ёстойг ч хэл л дээ. Харин над зориг бол бий шүү! гэж гэнэ.

	— Тэгвэл сайн байна. Дараагийн тэргэл сар гарахаар, аяга сүү, бас нэг дарс, хоёр бин, гурван хэрчим чанасан мах аваад, гэрээсээ гараарай. Гэрээсээ гармагц урагшаа шулуухан яваарай. Харин хаашаа ч битгий зам хазайж эргээрэй. Чи тэгээд замдаа нэг төмөр хүнтэй тааралдана. Тэр буцалж байгаа төмөр ууж, балгах бүрдээ л «Юм уух сан! юм уух сан!» гэж ахин дахин хэлнэ. Чи түүнд аягатай сүүгээ өгөөд, цаашаа яваарай. Дараа нь төмөр эвэртэй хоёр хуц мөргөлдөж байгаа тааралдана. Тэр хоёрт бингээ өгчхөөд, замдаа орж яваарай. Тэгтэл сэлэм далайсан гурван дайчин эр, замыг чинь хаагаад зогсох бий. Түүнээс битгий айгаарай. 

	Чанасан махаараа тэднийг дайлаад, цаашаа яваарай. Эцэст нь чи нэгэн хар байшинд хүрч очно. Тэр байшин цонх ч үгүй, байшингийн урд хаалганы нь хажууд урт сэгсгэр үстэй, хурц соёотой аймаар хоёр мангас зогсож байгаа. Энэ бол эрлэгийн бурхан Ямын зарц нар юм шүү. Чи тэдэнд аягатай амтат дарсаа өгчхөөд айлгүй зоригтойхон байшинд явж ороорой. Тэнд найман хэрцгий илбэчин суудаг. Харин тэд тэргэл саран гарахад гэртээ байдаггүй юм. Эхний тасалгаанд хар ширээн дээр алтан цар таваг байгаа. Тэр царан дээр найман зүрх байгаа. Түүний долоо нь хуучирч хатсан, нэг нь шинэхэн байгаа. Тэр шинэхэн нь миний зүрх шүү. Тэнд байгаа хуучин зүрхнүүд «Намайг аваарай! намайг аваарай»! гэж хашхиралдана. Шинэ зүрх «Намайг битгий аваарай!», «намайг битгий авч яваарай!» гэж хашхирна. Чи тэдний үгийг сонссоны хэрэггүй. Харин миний зүрхийг айхгүй аваад, эргэж харалгүй, буцаад гүйгээрэй. Хэрэв чи над зүрхийг минь авчирч өгөх юм бол, би амилж, үүрд чамтай хамт байх болно гэжээ.

	Тэгтэл салхи сэвэлзэн, Докцен харагдахгүй болжээ. Шөнө болж, тэргэл саран мандлаа. Пагма авах ёстой бүх зүйлээ аваад, гэрээс гарч, өмнө зүгт зориглон алхжээ.

	Тэр Докцений үгийг сайтар санаж, хэлсэн бүхнийг нь тэр ёсоор т» гүйцэтгэжээ. Тэгээд Пагма шинэхэн зүрхийг аваад, дөнгөж өвөртөлтөл нь байшингийн хаанаас ч юм бэ, найман илбэчин гарч ирээд:

	— Сэгсгэр үст зарц нараа! Зүрхнүүдээ хулгайд алдав аа! Хулгайчийг бариарай!.. гэж хашхиралджээ.

	Тэд, илбэчдэд:

	— Хөөрхий энэ хүүхэн, бидэнд амтат дарс авчирч өгсөн юм. Тэгээд бид түүнийг оруулсан юм гэж хариулжээ. Пагма айснаасаа зүрх нь амаараа гарах шахан гүйсээр, сэлэм далайсан дайчдад ойртож иртэл нь илбэчид дахиад л:

	— Наад хүүхнээ цавчаарай! Зүрх хулгайлсан шүү! гэж хашхирчээ. Тэгтэл дайчид:

	— Энэ хүүхэн биднийг чанасан махаар дайлсан юм. Тэгээд бид түүнийг оруулсан юм гэж хариулжээ.

	Пагма эргэж ч харалгүй гүйсээр, зам дээрх төмөр эвэртэй хоёр хуцан дээр хүрч иржээ. Гэтэл хэрцгий илбэчид:

	— Төмөр эвэртэй хуцууд минь! Энэ хүүхэн бидний зүрхийг хулгайлсан шүү! Мөргөөрэй! гэж хашхиралджээ.

	— Энэ хүүхэн бидэнд шинэхэн бин өгсөн юм гэж хэлээд, хоёр хуц Пагмад ердөө ч хүрсэнгүй гэнэ. Хүүхэн зүв зүгээр гарч байгааг илбэчид үзээд, өөрсдөө түүнийг хөөж эхэлжээ.

	Пагмыг төмөр хүнд дөхөж иртэл нь, илбэчид хөөж гүйх зуураа:

	— Төмөр хүн минь ээ? Энэ хүүхнийг хөнөөгөөрэй! гэж хашхирчээ.

	— Энэ хүүхэн над аягатай сүү авчирч өгсөн юм. Тэгэхээр би үүнийг хөнөөж болох уу даа? Харин та нар бол над буцалж байгаа төмөр уулгаж байсан шүү дээ! Тэгэхээр та нарыг л хөнөөх ёстой гэж хэлэнгүүтээ, том төмөр саваагаа өргөн далайж хүний зүрх, хулгайлагч хэрцгий илбэчдийг цавчин тонилгожээ. 

	Пагма ингээд үүр хаяарахад, Докцений зүрхийг авч гэртээ ирж гэнэ. Тэгтэл түүний өмнө нь хүдэр чийрэг жавхаалаг сэргэлэн залуу зогсож байлаа. Энэ нь Докцен байлаа. Ингээд Докцен Пагматай хамт түүний эцгийн нь гэрт, амьдран сууж хэзээ ч салж холдолгүй, жаргалтай сайхан аж төрсөн гэнэ.

	 


ЧЭНСЕЛЬ БУЮУ САРУУЛ УХААНТ

	 

	Хөдөө тосгонд нэгэн залуу аж төрж, амьдарч суудаг байжээ. Тэр, ганц хөгшин үнээ, хариугүй нэг сууцаас өөр өмч хөрөнгөгүй юм гэнэ. Харин тэр залуу ядуу зүдүү амьдралтай боловч, ухаалаг, хийхгүй юм байхгүй хүн юм гэнэ. Тиймээс нутаг орныхон нь түүнийг Чэнсель гэж нэрлэдэг байсан бөгөөд энэ нь «Саруул ухаант» гэсэн утгатай үг ажээ.

	Гэтэл тэр орны хаан мөн. Чэнсель гэдэг нэртэй юм санжээ.

	Нэг удаа хааны шадар бараа бологч нь:

	— Ээ! Агуу их хаан минь! Танай албат иргэдийн дотор тантай ав адилхан Чэнсель гэдэг нэртэй нэг хүн байх юм гэж хэлжээ.

	Ихэмсэг тэр хаанд энэ үг тун тааламжгүй санагдаж, тэр ядуу залууг дор нь авчир гэж тушаажээ. Залууг ордонд ирэхэд:

	— Чиний нэр чинь Чэнсель гэж үнэн үү? хэмээн хаан их л бардам байдлаар асууж. Ядуу залуу:

	— Хүмүүс намайг тэгж нэрлэдэг юм гэж юу ч санаагүй, тайван хариулжээ. Хаан:

	— Хэрэв чи Чэнсель гэдэг нэртэй юм бол их л ухаантай байх ёстой доо. Яагаад ийм нэртэй яваагаа бодох хэрэгтэй шүү гэж цухалдангуй хэлжээ.

	Тэгээд хүзүүндээ зүүсэн гоёлынхоо оюу чулууг заагаад: «Хэрэв чи гурав хоногийн дотор энэ оюуг авч чадвал, Чэнсель гэдэг нэртэйгээ яваарай. Тэгээд би мал, хөрөнгөнийхөө талыг чамд өгнө. Хэрэв чи үүнийг хулгайлж чадахгүй юм бол, би чиний өчүүхэн хөрөнгийг сандаа нийлүүлж, нүдийг чинь ухна гэж хэлээд, Чэнселийг явуулжээ.

	Тэгээд өөрөө ордныхоо харуулуудын тоог нэмэгдүүлэн «нэг ч хүнийг ордонд бүү оруул» гэж зарлиг буулгажээ. Ингээд дөрвөн морьтой харуул ордны хаалгыг өдөр шөнөгүй хамгаалж, хааны амралтын өрөөний хаалгыг их дуутай хэнгэрэгтэй дөрвөн хүн манажээ. Тэгээд гал зуухны өрөөний том зууханд хоёр тогооч байнга хоол хийж, бага зууханд хоёр зарц гал өрдөн цай чанаж, тэднийг ядарч тамирдахаас сэргийлэн, хол цай тасралтгүй хийж өгч байжээ. Хааны амралтын өрөөнд хааны хүзүүнд үнэт оюу чулууг зүүж, хамгийн итгэл бүхий бараа бологсод нь дэргэдүүр нь байлаа. Хаан ч оюу чулуугаа хар нүднээсээ илүү хамгаалж байв. Энэ оюу бол энгийн нэгэн чулуу биш, ид шидтэй эрдэнэ юм санжээ. Энэ эрдэнийн чулуугаа байгаа цагт, хаанд үхэл зовлон хэзээ ч тохиолдох ёсгүй юм байжээ.

	Эхний хоног тайван өнгөрчээ. Хоёр дахь өдөр нь бас л юу ч болсонгүй. Энэ өдрүүдэд огтхон ч дуг хийгээгүй харуул манаач нарын нь нүд гурав дахь хоногоосоо аргагүй анилдаж эхэлжээ. Чэнсель энэ хоёр өдөр хөгшин үнээгээ, ваартай амтат хатуу дарс, эмэгтэй хүний хувцаснаас арилжиж сольжээ. Тэгээд үс гэзгээ эмэгтэй хүний маягаар янзлаад, ваартай дарсаа үүрч, ордны хаалга руу шөнө очжээ.

	Тэр шөнө их ч хүйтэн байсан юм санжээ. Хаалга манаж байсан дөрвөн морьтой харууд, яснаасаа хөрж, чичрэхдээ балгахан дарс ууж дулаацах юм сан гэж мөрөөдөн, нойрмоглож байлаа. Тэд, эмэгтэй хүний маягаар хувцасласан Чэнселийг хараад: 

	— Хүүе, эмэгтэй. Чи хаашаа явж байна? Чамд худалдах дарс байхгүй л биз дээ? Чэнсель юу хийж байгааг чи мэдээгүй биз? гэж хашхиралдан асуужээ. Чэнсель инээдээ барьж ядан, эмэгтэй хүний хоолойгоор: 

	— Би Чэнсель гэдгийг ерөөсөө мэдэхгүй. Харин авъя гэвэл над дарс байна. Үүнийг ав л даа. Харин түргэлээрэй. Дарс худалдаж авах, өөр хүн намайг, хүлээж байгаа гэжээ.

	Туйлдаж ядарсан харуулууд, хэдхэн аяга дарс уугаад тэр доороо согтож, газар тэрийн хэвтжээ. Чэнсель тэднийг ордны хашлаганы ирмэг унуулж суулгачхаад морьдыг нь зайдуухан уяад, өөрөө ордон руу оржээ. 

	Амралтын өрөөний орох хаалган дээр нь дөрвөн манаач бөх унтаж байлаа. Чэнсель тэдний дэргэдүүр өнгөрөхдөө хэнгэргийн нь бүрээсийг зүсчихжээ. Цай хоол хийж байсан тогооч, зарц нар нь мөн л нойрт дарагдсан байв. Чэнсель, тогооч нарын хүрмийн нь ханцуйд чулуу хийгээд, хооронд нь холбож, уяад, зарц нарын нь толгойд бөөн бөөн сүрэл өмсгөж гэнэ. Ингээд л хааны унтлагын өрөөнд орж гэнэ. Тэгээд шадар бараа бологчид нь ундуй сундуй үхсэн мэт унтаж, байхаар нь гэзгээр нь холбож уяжээ. (Төвөдийн ихэнх эрэгтэйчүүд нь гэзэгтэй байдаг). Тэгээд, хурхиран унтаж байгаа хааны ор руу очиж, түүний хүзүүнээс эрдэнийг оюуг нь сэмээрхэн аваад, унтлагын өрөөнөөс гарчээ. Чэнсель «Намайг энд орж чадсан гэдгийг нийтэд мэдэгдэх хэрэгтэй» гэж бодоод:

	— Би Чэнсель байна! Хааны оюуг авлаа! гэж чанга хашхираад гүйн зугтжээ. Хаан, энэ дуунаар сэрж, орноосоо ухасхийн босож цээжээ барьж үзэнгүүтээ, оюу чулуугаа алдсаныг мэдээд:

	— Үнэт эрдэнийн оюугаа хулгайд алдчихлаа. Үнэт оюуг хулгайлчихлаа! Хулгайчийг бариарай! гэж цөхрөнгөө барсан дуугаар ориллоо.

	Ийнхүү орилох чимээгээр ордны шадар бараа бологчид гүн нойрноос сэрж, хаанд туслахаар ухасхийх гэтэл Чэнсель тэднийг гэзэг үсээр нь холбосон болохоор хаашаа ч хөдөлж чадахгүй доороо л дэвхцэн байлаа. Тэгээд:

	— Намайг битгий чангаагаад байгаач! Намайг тавиач! гэж бие биедээ уурлан хашхиралдлаа.

	Чэнсель, энэ хооронд ор сураггүй алга болжээ. Энэ шуугианаар зарц нар нь сэрж, шилээврээ авч, галаа үлээх гэхэд тоглой дээрх сүрэл нь шатан дүрэлзжээ. Тогооч нар, зарц нарын толгой дээр гал дүрэлзэж байгааг үзээд, ханцуйгаараа галыг савж унтраах гэтэл, ханцуй доторх чулуу нь зарц нарын толгойг булдруу болтол цохижээ. Ийнхүү бөөн үймээн, шуугиан болжээ. Чэнсель энэ үеэр нь гал тогооны өрөөнөөс гарч амжжээ. Манаач нар Чэнселийн гүйж явааг хараад, хэнгэргээ дэлдэх гэтэл, бүрээсийг нь зүсчихсэн байжээ.

	Ордонд гарсан дуу шуугианаар хаалганы гадаах харуулууд сэржээ. Тэд мөн л хашхиралдан «Морьдоо» давирсан боловч байраасаа огтхон ч хөдөлсөнгүй ээ. Тэд ордны хашлаганы ханыг унаж суусан юм чинь аргагүй шүү дээ.

	Энэ үед Чэнсель тэдний морин дээр үсрэн гарч, жигүүрт шувуу мэт дүүлэн ордноос төдхөн холджээ.

	Маргааш нь Чэнсель үнэт эрдэнийн оюу чулууг авч, хаанд бараалхаж гэнэ.

	— Би таны зарлигийг биелүүллээ. Харин та амласан хөрөнгө зоорио хэзээ над өгөх юм бэ гэж хэлээд сөгджээ. Бардам зантай хаан уурлаж, ичсэнээсээ, юу болж байгааг ч мэдэхгүй болжээ. Тэр тэнэг гэдгээ харуулснаар барахгүй, бас хөрөнгө баялгийнхаа талыг хэлэлцээр ёсоор өгөх боллоо. Хаан:

	— «Тосгоны муу хүү, миний дээр гарна гэж үү? Яагаад ч байж болшгүй зүйл! Түүнийг хатуу цээрлүүлэх хэрэгтэй» гэж бодоод, ядуу залууг ууртай нь аргагүй харж:

	— Үнэт эрдэнийн оюуг чи хулгайлан авсан нь үнэн. Гэвч чи миний ордонд яахаараа шуугиан дэгдээдэг байна? Иймээс чиний толгойг одоохон авна! гэж хэлжээ. Чэнсель:

	— Тэгвэл чи оюугаа эргүүлж ав л даа! гэж хашхираад, түүнийг нь газар шидтэл, үнэт эрдэнийн оюу нь бут үсрэн хагарч гэнэ. Тэгтэл хаан, ширээнээсээ үхэтхийн уналаа. Шадар бараа бологчид нь үймэлдэн гүйлдлээ. Харин Чэнсель ордноос гарч, гэрийн зүг явж гэнэ.

	 


ШУНАХАЙ ЛАМ

	 

	Нэг удаа ойн чөлөөнд туулай, чоно, үнэг, баавгай уулзжээ. Тэд тойрон суугаад, өөр, өөрийн аж амьдралаа ярьж гэнэ. Тэгснээ хийд руугаа явж байгаа нэгэн ламыг алсаас харжээ. Туулай, харж байснаа:

	— Лам нарыг хэнд ч муу юм хийдэггүй, өгөөмөр сайхан сэтгэлтэй улс гэж би сонссон билээ. Харин тэр үнэн ч юм уу, худал ч юм уу мэдэхгүй юм. Тэнд нэгэн лам явж байна. Тэгэхлээр лам хүн үнэхээр тийм өгөөмөр сайхан сэтгэлтэй байдаг юм уу, үгүй юу гэдгийг шалгая гэжээ. Гэтэл баавгай:

	— Зүйтэй л юм. Харин яаж турших билээ? гэж хүрхэрчээ.

	Яаж турших гэж бодсоноо, туулай нөхдөдөө хэлжээ. Нөхөд нь ч түүнийг баяртай зөвшөөрчээ.

	Лам, амандаа юм уншин замаар тун яаралгүй явж байжээ. Тэр лам юм дүүртэл чихсэн үүргэвч үүрээд, бугуйн дээрээ хивсэн олбог тохсон явж байжээ. 

	Лам, зам хөндөлдөөд хэвтэж байгаа үнэг урд нь байхыг гэнэт харжээ. Түүний сүүлний нь үзүүр л дөнгөж хөдлөн бараг үхсэн мэт харагдаж гэнэ. Лам «ингээд л олз таардаг байж. Энэ үнэгийг анчин л шархтуулж дээ. Тэгээд л үнэг хөдөлж чадахаа больжээ. Үүнийг чинь нэг мөсөн цааш харуулаад, арьсыг нь мөнгө болгодог хэрэг!» гэж боджээ.

	Тэгээд гартаа барьсан хивсэн олбогоо замын хажууд тавьчхаад, зальт шар үнэг рүү түргэлэн очиж гэнэ. Ламыг бүүр тулаад ирэх үед үнэг босон харайж хойд хөлөө чирэн доголсоор, зайлж гэнэ. Лам:

	— «Чи бас надаас зугтах нь ээ!» гэж уурлан, үүргэвчээ хаячхаад, үнэгний араас байдгаараа хурдалжээ. Гэтэл үнэг ч бас хурдаа ягуухан нэмжээ. Лам, бас дээлээ тайлж хаяад гүйцсэнгүй гэнэ.

	Гэтэл үнэг, гэнэт хажуу тийшээ шарван өтгөн өвс рүү годхийн оржээ. Жаахан шогшиж байснаа, хамаг тэнхэл нь барагдсан юм шиг газар сунан хэвтэж гэнэ.

	Лам эргэн тойрон ажиглаж байснаа, ногоон өвсөнд үнэгний үс шаргалтан байхыг үзжээ. «За, хөөрхий одоо ч гарт орох нь энэ дээ» гэж бодож л дээ: Гутлаа тайлж, замын хажууд тавьчхаад амьсгаагаа даран, үнэг рүү мяраажээ.

	Ламыг бараг л гар сунгаад хүрэх гэхэд нь үнэг «амь орон» ухасхийн, битүү ой руу орчихжээ. Харин лам нүдээ бүлтийлгэн, амаа ангайн, үг ч хэлж чадахгүй гайхаж гараа салаавчлан тэвэрч зогсож байснаа буцаж

	Лам эргэж, зам дээрээ ирээд, гутлаа хайсан нь газар руу орчихсон мэт алга байжээ.

	Лам хий үзэгдэл шиг яасан хачин юм бэ? гэж дуу алдаад, дээл, үүргэвч, хивсэн олбогоо цуглуулж авахаар яаран явжээ.

	Тэр юмс нь нөгөө байрандаа бас байсангүй гэнэ.

	Лам, бүр айн цочжээ.

	«Чөтгөр шулам л үнэг болж хувилж, миний хамаг юмыг аваад явснаас зайлсангүй. Амьд мэнд дээрээ л эндээс бушуухан холдъё байз» гэж санаад, айсандаа эргэн эргэн харсаар, хийд уруугаа түргэн түргэн алхжээ.

	Гэвч чөтгөр шулам гэж хаана байх билээ дээ. Ламыг үнэг хөөж явах хооронд, замын хажууханд нуугдаж байсан чоно, баавгай, туулай тэр юмыг нь хамж аваад, явчихсан юм санжээ. Тэгээд тэд ойн чөлөөнд хивсэн олбогийг нь дэвсэж, шуудай доторх хоол хүнсийг нь гаргаж, цадталаа хооллон тухалж, хомхой ламыг шоолон хөхрөлджээ. Туулай: «ганц зоос авах гэж бөхийгөөд, өвөр дэх түрийвчээ унагана» гэдэг цэцэн үг, юун ч үнэн юм дээ! гэж хэлсэн гэнэ.

	 


САРМАГЧИН БА ЭЛС

	 

	Нэгэн тосгонд Гарсем, Нагсем гэдэг хоёр найз аж төрөн суудаг байжээ. Гарсем нь сайхан цайлган цагаан сэтгэлтэй юм санжээ. Харин Нагсем нь ов зальтай, ховдог шунахай хүн байжээ.

	Тэр хоёр, нэг удаа ургамлын иддэг үндэс авахаар, ууланд явжээ. Гарсем нэг газар үндэс ухаж байтал, зээтүү нь гэнэт нэг хатуу юманд тулжээ. Хартал, тэр нь зэс ваар байжээ. Тэр, Нагсем найзыгаа дууджээ. Тэгээд хоёулаа ухаж, түүнийг гаргатал, ваарт нь пиг дүүрэн алтан зоос байж гэнэ. Нагсем түүнийг үзээд, бүх алтыг яасхийн ганцаараа авъя даа гэж боджээ. Тэгээд:

	— Хөөе найз аа! «Энэ алтан зоостой ваарыг би гэртээ хадгалж байя! Чи бол гэнэн цагаан сэтгэлтэй шүү дээ. Тэгэхлээр хэн нэгэн хүн чамайг хуурч гэнэдүүлээд, алтыг маань цөмийг нь авчхаж мэднэ. Над байх юм бол, тэр л янзаар байна шүү дээ! Чи мөнгө хэрэгтэй болсон үедээ, хэрэгцээгээрээ л авч бай» гэж зулгуйдан хэлжээ.

	Энэ хэлснээр нь тохирч, Нагсем зоосоо хадгалж, сар гаруй хугацаа өнгөрчээ.

	Гарсем сууцаа жаахан засъя гэж бодоод мөнгө авахаар Нагсемийнд очжээ. Нагсем найзыгаа ирж явахыг цонхоороо харчхаад, тун их гуньж, уруу царайлан уйлах дүр үзүүлэн суужээ. Гарсем нөхрөө хараад гайхан, элэгсэг дотноор:

	— Хөөе, юу болоо вэ? Чи яасан гунигтай байх юм? гэж асуужээ. 

	— Би чамд юу гэж хэлэхээ мэдэхгүй байна. Өчигдөр манай үүгээр нэг гуйлгачин явсан юм. Түүнд өглөг барья гэж бодоод ваараа онгойлготол, алтан зоосны маань оронд дан элс байх юм. Уулын савдаг л чи бид хоёроор тохуурхсанаас өөр яах вэ! гэж санаа алдан хэлжээ.

	Гарсем хэдийгээр гэнэн цагаан сэтгэлтэй хүн боловч, тэр алтыг ганцаараа ашиглах гэж байна даа гэдгийг ойлгожээ. Гэхдээ огт тэгж бодоогүй байдал үзүүлж: 

	— Дэлхий дээр гайхалтай юм ч байдаг л даа. Түүнээс ч гайхалтай юм байдаг байна гэж хэлээд, шунахай найзаасаа салж, гэр рүүгээ явжээ.

	— Гарсем маргааш нь зах дээрээс хоёр жижигхэн сармагчин худалдаж авчээ. Тэгээд хүн шиг хувцаслаад, ширээний ард суулгаж сургажээ. Мөн тэднийгээ Нагсемийн хүүхдийн нэрээр дуудахад, хариу дуугардаг болгожээ.

	Ингэж сургасныхаа дараа, Гарсем дахиад Нагсемийнд очжээ. Тэгээд түүнд:

	— Сайн найз минь ээ! Би бол үр хүүхэдгүй хүн шүү дээ. Тэгэхээр чи хэд хоног хүүхдээ манайд байлгаач! гэжээ. Алтны талаар найз нь огтхон ч үг дурссангүйд Нагсем учиргүй баярлаж, хүүхдээ Гарсемтай хамт явуулжээ.

	Нагсем долоо хоногийн дараа хүүхдээ авахаар найзындаа очжээ. Гарсем түүнийг үүдэн дээрээ угтаж аваад, их л айж сандарсан байдалтай, үг ч дуугарч чадахгүй байж гэнэ. Нагсем:

	Чи минь яагаа вэ? гэжээ.

	— Ээ, ярих юм биш! Над даан ч азгүй явдал тохиолдоод, чамд хэлэх гэхээр хэл ч татчихаад байна гэжээ. Тэгтэл Нагсем:

	— Юу болсноо ярь л даа. Би чамайг төрсөн ах дүүгээсээ өөрцгүй санадаг шүү гэж гэнэ. Гарсем:

	— Танай хоёр хүүхэд манайд дур зоргоороо, хөгжилтэй сайхан байлаа. Харин өнөөдөр тариалангийн талбайгаасаа эргэж ирээд, гэртээ ортол хүүхдүүд чинь хоёр сармагчин болчхоод, тавиур дээр үсрэн харайж байх юм. Хүүхдийн чинь нэрээр дуудтал, хоёр сармагчин над руу дорхноо үсэрч ирлээ. Чөтгөр шуламс л хүүхдүүдийг чинь сармагчин болгон хувиргачихлаа... гэж санаа алдан өгүүлжээ.

	Нагсем энэ үгийг сонсонгуутаа, гэрт харайн ортол үнэхээр л хүүхдийнх нь хувцсыг өмссөн хоёр сармагчин ширээний ард самар цөмөөд сууж байжээ.

	Тэд Нагсемыг хармагцаа, ямар нэгэн амттай юм авчирсан байх гэж бодоод, түүн рүү ухасхийн очжээ. Гарсем:

	— Би үнэн хэлсэн байгаа биз дээ? гэж асуужээ.

	— Тийм байх учиргүй. Би итгэхгүй байна. Хүн яагаад ч сармагчин болж хувирах учиргүй гэж Нагсем дуу алджээ.

	— Хүн яагаад сармагчин болж болохгүй байх вэ дээ! Тэр ч байтугай алтан зоос жирийн элс болчихдог юм чинь! гэж Гарсем хэлжээ.

	Нагсем, түүний хариугаа авч дөнгөж байгааг сая ухаарч, царай нь улайн

	— Намайг уучлаарай. Үнэнийг хэлэхэд, алтан зоос яаж элс болж хувирах вэ дээ. Чи зөв ярилаа. Тэгэхээр одоо манайд очоод, хувиа аваарай гэжээ.

	— Үнэнийг хэлэхэд, танай хүүхдүүд ч сармагчин болж хувираагүй л даа. Тэд, жимс түүхээр ой руу явсан гэж Гарсем инээмсэглэн хариулжээ.

	Нагсем, цайлган цагаан сэтгэлтэй найздаа тун эвгүй хандсан боловч, Гарсем нь түүнийг өршөөн уучилж ер муу юм санасангүй. Хойшид Нагсемыг муу юм хийх гэвэл, хүүхдээ дахин сармагчин болгочхов оо, сайхан мэдээрэй! гэж хэлдэг байлаа.

	 


БЯЦХАН БОР ШУВУУ БА ХАНГАРДИ

	 

	Нэг удаа бяцхан бор шувуу өвсөнд үүр засаж, гурван өндөг гаргажээ. Үүнийг нь түүнээс холгүй нүхтэй байсан суман гүрвэл мэдчихжээ. Суман гүрвэл шувууны өндгөнд их дуртай учир хаана байгаа газраас нь яаж ийгээд хулгайлчихдаг юм санжээ. Бяцхан бор шувууг хоол тэжээл хайж нисэн одоход, суман гүрвэл үүрнээс нь нэг өндгийг нь авч, нүхэндээ ирээд амтлан иджээ.

	Хөөрхий бор шувуу өндгийг нь гүрвэл идэж байхыг үзээд гомдон уйлжээ. Гэтэл гүрвэл сүүлээ ганц шарваад нүхэндээ орж нуугджээ.

	Маргааш нь суман гүрвэл бас л балагт хэргээ давтан нэг өндгийг нь авчээ. Бяцхан бор шувуу гунихын ихээр гуньж, гүрвэлээс хамгаалах арга бодож, бүх шувууны хаан Хангарди руу нисэн очжээ.

	— Бид бүхний итгэл найдвар болсон Хангарди минь ээ! Над золгүй явдал тохиолдоод байгааг харж үзээч. Хулгайч муу суман гүрвэл миний үүрнээс хоёр өндгийг минь хулгайлан авчихлаа. Тэр муухай амьтныг хатуу цээрлүүлж өгөөч гэж бяцхан бор шувуу гуйж гэнэ.

	Гэтэл аварга том царс модон дээрх үүрэндээ байсан туяа цацарсан өдтэй Хангарди шувуу, доройхон түүнийг тохуурхан:

	— Чи намайг яахын ч аргагүй ажилд дарагдчихаад байгааг харахгүй байна уу? Чи тийм шал дэмий юмны төлөө миний тав тухыг алдагдуулахаа яаж зүрхлээв ээ? Эх амьтан бүр үр төлийнхөө төлөө санаа тавьж хамгаалах ёстой шүү дээ. Чи тэгэхээр хэнд ч гомдох учиргүй гэжээ.

	Хангарди шувуу гай зовлонгоос ангижрахад нь туслахгүй байгааг бор шувуу үзэж мэдээд, туйлын их гуньж гомдоллон:

	— Хангарди минь! Та бол бүх шувуудын хаан шүү дээ! Тиймээс би танаас тусламж хүссэн юм. Миний гуниг зовлон танд дэмий санагдаж болох юм л даа. Гэхдээ цэцэн үгэнд «Өчүүхэн очийг цаг тухайд нь унтраахгүй бол, орчин тойрноо түймэрдэж болдог. Өчүүхэн гайг доор нь дарахгүй бол үй олонд зовлон гамшиг учруулж болдог» гэж хэлсэн байдаг. Хэрэн цаашид дахин тийм явдал гарах юм бол, хожим над гомдох явдалгүй шүү гэж хэлжээ.

	— Чи одоохон тонил. Тийм тэнэг хүсэлт бүү тавь! гэж Хангарди шувуу ууртай хариулжээ. Бяцхан бор шувуу уйтгар ууртай үүрэндээ буцаж иржээ. Тэгээд хүч тэнхэлтэй баян чинээлэг амьтан дорой буурай, ядуу хоосонд туслахгүй нь мэдээж гэдгийг мэдсээр байж, би юунд хаан гуайгаас тусламж гуйж очив доо. Сууцаа өөрөө л хамгаалъя! гэж боджээ. Тэгээд бяцхан бор шувуу жижигхэн бургас авч түүгээр нум хийж, хуурай мөчрөөр сум хийж, ойрх нэгэн модны мөчир дээр нуугдан суман гүрвэлийг хүлээн сууж гэнэ.

	Тэгээд өндөг хулгайлахаар эргэн тойрноо ажин, үүр рүү мярааж байгаа суман гүрвэлийг төдий л удалгүй харжээ.

	Түүнийг хойд хоёр хөл дээрээ зогсоод сүүлчийн өндгийг үүрнээс шүүрэн авахаар завдахад нь бяцхан бор шувуу нумаа татаж хулгайчийн яг нүд рүү сумаа тавьж гэнэ. Суман гүрвэл өвдсөний улмаас доороо дугуйран эргэж, гангинаж байснаа хүйтэн усанд нүдээ дүрж, өвчнийг нь намдаахаар гол руу харайжээ. Энэ үед голын эрэгт идэх хоолоо чанаж байсан арслан үүрэглэж байжээ. Нүд нь хараагүй шахам болсон суман гүрвэл замаа харалгүй давхиж арслангийн хамрын нүхэнд орчихжээ. Нойрмог арслан юу болсны учрыг мэдэлгүй айж сандарсны улмаас голын ус руу харайн оржээ.

	Хүчирхэг луу тэр голын долгион дээр намалзан хөвж, амарч байжээ.

	Голын ус руу үсрэн орж байгаа арсланг гэнэт харсан луу, тэнгэр өөд ухасхийн хөөрчээ. Луу хөөрөхдөө Хангарди шувууны өндөг бүхий царс модыг санамсаргүй шүргэж өндгийг нь хагалжээ. Хангарди шувуу уурлан цухалдаж, лууг хөөж элдвээр хараан зүхжээ.

	— Чи бол луу, би бол хангарди. Чи усанд амьдарч байна. Би газарт амьдарч байна. Бид хэзээ ч бие биетэйгээ хэрүүл маргаан хийж, муудалцаж яваагүй билээ. Гэтэл чи миний өндгийг яагаад хагалдаг байна? Хангарди бид жилд нэг л удаа ганц өндөг төрүүлж, ганцхан ангаахай бойжуулдаг шүү дээ. Чи усан дахь орон байраасаа нисэн ирж, миний үүргийг эвдлэн, үр зулзагаас минь салгах гэж яаж зүрхлэв? гэж орилжээ.

	— Ээ! Сайхан санаат Хангарди шувуу минь! Би голынхоо урсгалыг дагаад л намуухан тавтай хөвж байлаа. Гэтэл гэв гэнэтхэн ус руу арслан дэвхрэн орж ирээд, над руу довтлохыг завдлаа. Би аюулаас гарахын тулд тэнгэр өөд ухасхийн ниссэн юм. Ингээд таны модыг санаандгүй дайрч үүрийг чинь эвдчихлээ. Үүний буруутан нь би биш арслан байгаа юм. Тэгэхээр та гомдлоо арсланд гаргах нь зүйтэй юм гэжээ. Хангарди шувуу цээжиндээ багтахгүй уурлаж, арслангийн үүр рүү нисэж гэнэ.

	— Ээ, ухаант цэлмэг Хангарди шувуу минь! Би голын эрэг дээр амгалан тайван унтаж байсан юм. Гэтэл галзуурсан гүрвэл миний хамрын нүхэнд шууд давхиад орчихсон юм. Би өвдөхийн эрхэнд санаандгүй гол руу үсрэн ороод, Лууг айлгаж орхисон юм. Тэгэхээр миний буруу биш, харин суман гүрвэл л буруутан юм. Тиймээс түүнд зэмлэл хүлээлгэх хэрэгтэй юм даа гэж гэнэ.

	Хангарди шувуу, суман гүрвэлийг хайн хайсаар олжээ. Гэтэл гүрвэлз

	— Ээ, үзэсгэлэн төгөлдөр Хангарди шувуу минь ээ! Над ямар ч буруу байхгүй ээ. Би өвсөн дундуур тайван явж байлаа. Тэгтэл өөдгүй муу бор шувуу миний нүд рүү нум сумаар харваж орхисон юм. Би өвдсөнөөсөө болоод гол руу гүйж яваад, замаа харалгүй арслангийн хамрын нүх рүү орчихсон юм.

	Тэгтэл арслан гол руу харайн ороод, лууг айлгасан байна билээ. Тэгээд тэр луу л таны үүрийг эвдсэн байна билээ. Тэгэхээр түүний хамаг буруутан нь бяцхан бор шувуу байхгүй юу! Түүнийг л цээрлүүлэх нь зүйтэй юм гэж гэнэ.

	Хангарди, бяцхан бор шувууны үүр рүү тэр доороо нисэн хүрчээ. Тэгээд бяцхан бор шувууг зэмлэх гэтэл:

	— Ээ, хангарди минь ээ! Би танаас нэгэн удаа тусламж гуйж очсон шүү дээ. Тэгэхэд та «Эх амьтан бүр үр зулзагаа хамгаалах ёстой. Бусад нэгэнд гомдоллох хэрэггүй» гэж хэлсэн шүү дээ. Би өндгөө хамгаалж булай муу гүрвэлд няцаалт өгсөн юм л даа. Хэрэв та өндгөө хамгаалж чадаагүй бол бусдад битгий буруугаа нялзаагаарай. Би урьд нь өчүүхэн жижиг гайнаас өгүүлшгүй том азгүй явдал тохиолдож болдгийг танд урьдчилан сануулж байсан шүү дээ гэжээ.

	Хангарди шувуу бяцхан бор шувууны энэ үгэнд хариу дуугарч чадалгүй ичсэндээ төдхөн холдон нисэж гэнэ.

	 


ТУУЛАЙН УРУУЛ ЯАГААД СЭТЭРХИЙ БОЛСОН БЭ?

	 

	Энэ дэлхий дээр нэгэн туулай амьдарч байжээ. Тэр туулай, үргэлж л будилаан үүсгэж байдаг юм гэнэ. Нэг удаа гүн ангалд адуу унаж үхсэнийг хараад, хээрийн бэлчээрт малаа хариулж явсан малчин дээр очиж:

	— Хөөе, чиний аз болоход энүүхэн уулын ёроолд тураалдаа хүрсэн нэг морь үхсэн байна. Түргэн очиж, арьсыг нь өвчиж аваач! гэж хэлжээ.

	— Би амжихгүй ээ! Шарын маань нуруу ачаандаа холгож яах ч учраа олохгүй байна. Тэгээд намайг явуут л, хар хэрээ ирж, шинэхэн шархыг нь тоншиж сэдрээх байх даа гэлээ.

	— Би таны оронд малыг чинь харж байя. Шарыг чинь яавал гэж! Та л түргэн явж үз гэж хэлжээ.

	Малчин туулайн үгэнд орж, морины арьсыг авахаар явж гэнэ. Харин туулай хэрээ рүү харайн хүрч:

	— Ээ, хэрээ минь ээ! Чамд ёстой нэг завшаантай юм гараад байна. Малчин малаа орхиод явчихлаа. Шарын нь нуруу ясандаа хүртэл холгочихсон байгаа. Чи нисэж очоод, түүний шархыг нь тоншооч! гэжээ. Хэрээ зөвшөөрөхгүй, толгой сэгсэрч:

	— Би хаашаа ч нисэж холдохгүй ээ. Миний өндөгнүүдийг харахгүй байна уу? чи. Би холдох л юм бол, хүүхдүүд зөөж орхино шүү дээ! гэжээ.

	— Чи минь битгий ай! Би үүрийг чинь харж хамгаалж, өндгийг чинь зөөлгөхгүй гэжээ. Хэрээ ятгалгад орж бэлчээр рүү дэвэн дэвсээр нисэн оджээ. Харин нөгөө туулай жаал хүү рүү гүйн очоод:

	— Ээ, хүү минь! Ёстой нэг чиний аз боллоо доо. Хэрээ нисээд явчихлаа. Түүний байрладаг мод өөд нь түргэн авирч, үүрэн дэх өндгийг нь аваач! гэжээ. Хүү, туулай руу харж байснаа.

	— Би явж болохгүй ээ. Ээж намайг гэр орноо сайн сахиж бай! гэж захисан юм. Намайг явбал, хулгайч ирээд, хамаг хөрөнгийг минь цөмлөчихнө гэжээ.

	— Ээ, чи яасан тэнэг юм ярьж байна вэ? Чамайг явахад, би гэр орныг чинь харж дөнгөнө шүү дээ! гэжээ.

	Хүү энэ үгийг сонссон доороо өндөг авахаар, хэрээний үүр рүү хурдалжээ. Харин туулай хулгайч руу харайн очоод:

	— Хүүе, залуу минь чи, миний үгийг сонсооч! Чи ёстой аз хийморьтой төрсөн юм байна. Гэрээ сахиж байсан жаал, хэрээний өндөг авахаар явчихлаа. Одоо тэднийд хэн ч байхгүй байгаа. Бушуухан очиж, хамаг юмыг нь хоосолж орхиоч гэжээ.

	— Чи үнэн хэлсэн биз дээ! Би одоохон очъё гэж хэлэнгүүтээ, хулгайч, доорхноо бараагүй болжээ.

	Энэ зуур малчин морины арьсыг өвчиж аваад, бэлчээртээ эргэж иртэл, туулай алга байжээ. Харин хар хэрээ шарынх нь нурууг тоншиж суужээ. Малчин хашхиран, чулуу авч шидтэл, хэрээ хөөрөн нисэж үүрэндээ иржээ. Гэтэл жаал хүү мод өөд аль хэдийн авирч, өндгийг нь аваад өвөртөлж байжээ. Хэрээ учиргүй уурлаж далавчаа хумин түүн рүү дайрчээ. Хүү айн гэр өөдөө гүйжээ.

	Гэртээ оронгуутаа бүх юмыг нь хулгайч хумьж аваад явах гэж байгааг нь үзжээ.

	— Хулгайчийг бариарай! Хулгайчийг бариарай! гэж хүү хашхирчээ. Хулгайч сандарч, хар хурдаараа зугтжээ.

	Малчин, хэрээг зүхэн заналаа. Хэрээ, жаал хүүг хараалаа. Хүү хулгайчийг барихаар гүйлээ. Ингээд л учиргүй их чимээ шуугиан дэгдлээ. Харин тэр үед туулай уул өөд гараад энэ их үймээн шуугианыг холоос ажиглан суулаа. Энэ амьтад цөм түүний урхинд орсныг туулай хараад, дээд уруулаа сэтэртэл хөхөрч гэнэ. Ингээд л туулай сэтэрхий уруултай болсон юм гэнэ.

	Иймээс будилаан тарьж, инээж хөхрөх гэсэн хүнийг «Уруулаа л мэдээрэй» гэж Төвөд оронд тэр үеэс хэлдэг болж гэнэ.

	 


ТУУЛАЙ БА АРСЛАН

	 

	Нэгэн уулын том агуйд эр, эм хоёр арслан амьдардаг юм санжээ. Тэр хоёр орчин тойрондоо хамгийн их хүч чадалтай амьтан байж л дээ. Ямар ч амьтан тэднээс зайлан зугтавч үхлээс мултарч чаддаггүй байжээ. Иймээс түүний ойролцоох бүх амьтан үргэлж айн чичирч байдаг байлаа. Аймшигт арслангийн амьдардаг тэр уулын бэлд байгаа бяцхан туулай бүүр ч их айдаг байж гэнэ. Нэг удаа туулайг бутан дотор тайван унтаж байтал нь арслан тааралдаад түүнийг барьж авчээ. Арслан өчүүхэн туулайг хүчирхэг савраараа шүүрч атгангуутаа, доор нь залгих гэжээ. Туулай:

	— Арслан ах минь, намайг идэхээ ялимгүй хүлээгээч! Би таныг энд тэндгүй эрж хайгаад бүр ядраад унтаж байсан юм. Та намайг уучлаач! гэжээ.

	— Чи юу боллоо гэж намайг эрж сурагладаг билээ? гэж арслан гайхаж хүржигнэн архирч, туулайг савраасаа тавихгүй байлаа.

	— Манай энүүхэн ойролцоо хөндийд тантай адил төсөөтэй, тэгэхдээ танаас илүү хүч чадалтай, аймшигтай амьтан бий болжээ. Тэр амьтан намайг барьж аваад:

	— «Арсланг эндээс түргэн зайл! Эсвэл хэдэн хэсэг болгон тастана шүү» гэж танд хэлээд ир гэж намайг явууллаа гэж хэлжээ. Арслангийн уур нь хүрч, дэл нь сэгсийн босож гэнэ. 

	— Манай энэ хувьд надаас хүчтэй амьтан байна гэж үү дээ! Чи намайг газарчлаад тэр сүрхий амьтан дээрээ хүргэж өг. Намайг яахыг чи харж бай! гэж гэнэ.

	— Арслан ах минь ээ! Та тэр амьтнаас тун болгоомжлоорой. Урьд өмнө үзэгдээгүй тэр амьтныг ямар их хүч чадалтай гэж та санаж байна. Түүнтэй нэгийгээ үзэлцсэнээс намайг идсэн нь дээр! Түүнтэй үзэлцэх гэвэл танд муу юм болж мэднэ гэж зальт туулай үнэмштэл нь өгүүлжээ. Туулайн энэ үгийг сонсоод арслангийн уур омог нь улам ч хөдөлжээ. Тэгээд:

	— Чи одоо чалчихаа боль. Бушуухан над түүнийгээ заагаад өг. Үгүй бол арьсыг чинь хуу татна шүү! гэж хэлээд туулайг тавьжээ. Туулай айж дагжин өмнө нь алхалж түүний араас арслан дагажээ. Туулай явсаар арсланг, дундаа хүртэл устай гүн худаг дээр авчирчээ. Туулай худаг руу ухасхийн очоод:

	— Арслан ах аа! Та доошоо тонгойгоод худаг руу хар даа. Тэнд танаас дутахгүй хурц хумс, урт соёотой аймшигтай амьтан байгаа гэжээ.

	Арслан худгийн амсар дээр зогсоод тонгойн харж гэнэ. Тэгтэл толь шиг тунгалаг усны өнгөнд дүрсээ тодрон байгааг арслан харжээ.

	— За, тэр хараа биз дээ! Над бүүр сайн харагдаж байна. Тэр одоо дайрлаа даа. Та болгоомжтой байгаарай. Энэ аймшигтай амьтныг битгий л уурлуулаарай гэж туулай хэлжээ. Туулайн энэ үгэнд арслангийн уур омог нь бүүр дүрэлзжээ. Тэр худгийн амсраар цааш нааш алхалж, түүнийг айлган сүрдүүлэх гэж ууртайгаар архирч гэнэ. Усан дахь дүрс нь түүнийг дуурайн бууж, архирах цуурайг нь мөн давтжээ. Зальт туулай:

	— Арслан ах аа! Та түүний соёо шүдийг нь харж, архирахыг нь сонсож байгаа биз дээ? Энэ аварга амьтантай барьцалдах гэж бодсоны хэрэггүй гэжээ.

	Туулайн энэ үг арсланг бүүр ч галзууртал уурлуулжээ. Тэр түүнийг тастан хаяхаар шийдэж хурц хумсаа сарвайлган худаг руу дэвхрэн оржээ.

	Тэр худгийн ханыг гөлгөр чулуугаар өрж хийсэн учраас арслан хэчнээн оролдоод ч буцаж гарч чадахгүй болжээ. Арслан туулайд залилуулснаа мэдсэн боловч, нэгэнт оройтсон байлаа. Баярласан туулай юу болохыг нь ч хүлээлгүй сууцдаа буцаж иржээ. Тэгээд дайсныг дарсан нь бага санагдаж «өөр дайсантай ахин үзэлцье» гэж боджээ.

	Арслангийн агуйнаас төдий л холгүй эртний нэгэн шилтгээний нурсан зузаан хэрэм үлдсэн байжээ. Тэр хэрэм салхи шуурга, ус бороонд нурж хариугүй унах болжээ. Ханын суурийн чулуу үйрч хагараад нэг талаар нь өргөн ангал гарч, нөгөө тал нь нарийссан байж л дээ.

	Туулай нэг биш удаа энэ ангалаар шурган орж, махчин амьтдаас амь зугтан гарсан юм байжээ.

	Туулай, энэ хуучин хэрмийг ашиглаж, эм арсланг нь дөнгөж болох юм гэж бодоод маргааш өглөө нь арслангийн агуй руу эртлэн очжээ. Эр арслангаа ирээгүй болохоор эм арслан санаа зовон, агуйнхаа аман дээр хойш урагш хөлхөн алхалж нойргүй хоножээ. Туулай нэлээд зайдуухан зогсоод:

	— Арслан эгч минь, сайн байна уу? Юунд ингэтлээ санаа зовоо вэ? гэж хэлжээ. Эм арслан, туулайг жишим ч үгүй хараад, хойшоо урагшаа алхалсаар л байж гэнэ.

	— Та нөхрөө хүлээж ядан байх шиг байна. Одоо түүний барааг харах өнгөрсөн байх аа. Өчигдөр бид хоёр ялимгүй юмнаас маргаад, хоёулаа түргэн зантай болохоор хэн хэний маань уур омог дүрэлзэж, эцэс сүүлдээ барилцаж авахад хүрлээ л дээ. Тэгээд би танай нөхрийг босохгүй болтол дэлсчих шиг боллоо. Тэр үхсэн байх аа гэж гэнэ.

	Ийм жаахан мөртөө, тийм ичгүүргүй том юм ярихад нь эм арслангийн тархинд цус харвах шиг уур нь хүрч улалзан аймшигтай муухай архиран, туулай руу ухасхийжээ.

	Туулай ч шилтгээний нурсан балгас руу ухасхийн, сум шиг хурдалжээ. Уур хилэн нь бадарсан арслан ч араас харайжээ. Туулай нурсан хэрмийн ангалаар шурган ороод, нэвт гараад явчихжээ. Арслан түүний хойноос харван ортол, нарийн ангалд том бие, нь тээглэн хавчигдаж гэнэ. Туулай ингэх л гэж бодсон юм байжээ. Эм арслан ангалаас гарах гэж байдаг чадлаараа зүтгэтэл, ан цав гарсан хана нурж, түүнийг даржээ. Ийнхүү эм арслан амьсгал хурааж гэнэ.

	Хүч чадлаар дорой боловч, ухаалаг бяцхан туулай нутаг усныхныгаа зэрлэг хоёр араатны аюулаас ийнхүү ангижруулжээ. Төвөдүүд иймээс ч ухаан санаа, авхаалж самбааг юунаас ч илүүд үзэж, хүчээр дээрэлхсэн хүнд: «Арслан хэдий хүчтэй ч, авхаалжит туулайд ялагддаг» гэж ярилцдаг ажээ.

	 


АМБЕ, РАМБЕ ХОЁР

	 

	Нэгэн өнөр өтгөн тариачных саарал мууртай юм санжээ. Тэднийд хулгана их байдаг болохоор, муур төвөггүйхэн хооллодог байж гэнэ. Тиймээс эзэн нь түүнийг зориуд хооллох явдалгүй байлаа.

	Харин муур нас өтөлтлөө ёстой л жаргаж байсан юм санжээ. Муурын хараа муудаж, хурдан гавшгай байдал нь үгүй болжээ. Хулганыг арай гэж нэг хараад, барьж авъя гэж байтал, тэр нь аль хэдийн алга болчихсон байдаг болжээ.

	Саарал муур ингээд хоол олж чадахгүй өлсөх болж, аз таарвал хааяа хааяахан сонор сэрэмж алдаж гэнэдсэн хулганыг л барих төдий болжээ. Иймээс цаашид яаж амьдрах билээ гэж арга ухаан боджээ.

	Тэгээд бодож, бодож, хулгана олон цуглардаг агуулахад орж гэнэ. Хулганууд муурыг хармагцаа тал бүр тийшээ бут үсрэн зугтжээ. Муур тэдний араас маш эелдэг хоолойгоор:

	— Хулгана хүүхдүүд минь битгий зугтацгаа! Би та нарт нэг юм хэлэх гэсэн юм. Түүнийг анхааралтай сонсоцгоо! гэжээ.

	Хулганууд доор доороо зогсож, чихээ сортойлгон чагнажээ. Гэтэл муур:

	— Би та нарын өмнө их буруутан байсан. Хулгана та нараас олныг ч хороож амьдралдаа муу муухай юм цөөнгүй хийжээ. Харин одоо нас өндөр болж, хилэнц нүглээ наманчлах цаг болоод байна. Үүнээс хойш та нараас нэгийг ч хороохгүй гэдгээ амлая. Тэгэхээр надаас ердөө ч айлгүй л, хаа дуртай газраа л гүйж бай. Харин та нар өглөө, орой бүр миний сайн сайхан сэтгэлд баярлаж талархсанаа илэрхийлж, цөм миний хажуугаар цувран мөргөөд өнгөрч байх нь зүйтэй юм гэжээ. Муур ингэж хэлэнгүүтээ хулгануудаас холдон үнэхээр л энэ үгийг хэлэх гэж л ирсэн дүр үзүүлж гэнэ. Хулганууд муурт итгэн баярлацгаажээ.

	Тэгээд тэд дураараа газар сайгүй гүйлдэх болжээ. Зарим зоригтой нь муурыг тойрон наадах боллоо. Муур ч нүдээ нээлгүй хэвтэж байдаг байжээ.

	Үдэш болоход муур агуулахын гол дунд олбог дээр сууж, хулганууд ар араасаа цувран түүний дэргэдүүр мөргөж өнгөрдөг боллоо. Муур өчүүхэн ч хөдлөхгүй тайван сууна. Харин хамгийн сүүлчийн хулгана хажууд нь ирж, толгой бөхийн мэхэсхийхэд нь түүнийг шүүрэн авч хоцордог байжээ. Баригдсан хулганад орилохын ч зав өгдөггүй учир бусад хулгана нь мэддэггүй байсан юм санжээ.

	Хулганууд ийнхүү өглөө, орой бур муурт мөргөн, саарал муур хамгийн сүүлчийн хулганыг сэмхэн барьж идэж, дахиад л гуниг зовлонг мэдэхгүй, элбэг хангалуун амьдрах болжээ. Энэ хулгануудын дотор ухаалаг, арга самбаатай найз хоёр хулгана байжээ. Түүний нэгийг нь Амбе, нөгөөг нь Рамбе гэдэг юм санжээ. Тэр хоёр, хулганын тоо цөөрсөөр байгааг гайхах болжээ. Тэгээд «Энэ ер нь нэг л биш болж байна. Муур, «Та нараас нэгийг ч хороохгүй» гэж бидэнд амласан нь юу л бол доо!» гэж сэжиг төрөн боджээ. Ингээд тэр хоёр муурын муу гэмийг илчлэхээр шийджээ.

	Орой болж муурын хажуугаар хулганууд цувран мөргөл үйлдэх цаг болжээ. Хулгануудын эхэнд Рамбе, хамгийн сүүлд нь Амбе явах болжээ.

	Ингээд хулганууд муурын хажуугаар өнгөрөхөд, эхэнд нь явсан Рамбе:

	— Амбе чи хаана явж байна? гэж дуудсаар байлаа. Амбе нь:

	— Рамбе ах аа! Би энд явж байна! гэж хариулсаар байлаа. Ийнхүү муурыг өнгөрөн гартал нэг нь дуудаж, нөгөө нь хариулсаар байдаг байжээ. Муур уур нь хүрч суусан боловч, хамгийн сүүлд дуу чимээ өгч яваа Амбег барьж авч зүрхэлсэнгүй ээ. Хэрэв түүнийг барьж авах юм бол, өөрийн нь бүх нууц илэрнэ гэдгийг тэр мэджээ. Муур өлссөн хэвээр унтахаар хэвтэж гэнэ. «За өглөөний хоолонд л та нараас барьж авна даа. Эв нь таарвал хоёрыг ч бариад хүртчихэж болох биз» гэж боджээ.

	Өглөө нь мөн л хоёр найз түрүүчийн адилаар дуу таслалгүй бие биеэ дуудан, хариу өгч явсан учир муур дахиад л яаж ч чадсангүй ээ. Муур бүүр ч уур нь хүрчээ. «Гайгүй ээ орой болохоор би та нарт үзүүлээд өгье» гэж бодлоо.

	Амбе, Рамбе хоёр муурын хойноос маш болгоомжтой ажиглан харахад муур уур нь хүрч, тэсэж ядан байгаагаас сүүлний нь үзүүр годгонон, сахал нь сэрвэлзэж байжээ. Иймээс энэ хоёр бусад нөхдөдөө:

	— Орой муураас маш болгоомжилж анхааралтай байлгүй болохгүй шүү гэж захижээ.

	Муурын гэдэс хонхолзож орой болохыг арай ядан хүлээлээ. Хулганууд түүний дэргэдүүр өнгөрч эхэлжээ. Дахиад л 

	— Амбе чи хаана байна вэ?

	— Рамбе ээ! Би энд байна! гэж хариулсаар байжээ. Муур тэсэж чадалгүй хулгануудын тэг дунд руу ухасхийн үсэрч оржээ. Харин урьдаас сэрэмжтэй байсан хулганууд агшин зуурт, тал бүр тийш таран одож, муур нэг ч хулгана барьж дөнгөсөнгүй ээ. Тэр урьдын адил түргэн шалмаг үсэрч чадахаа больсон байж л дээ.

	Муур эндээсээ хоол олж чадахаа байснаа мэдээд, өөр газар хоол хайхаар явсан гэнэ.

	Энэ үеэс тэндхийн хулганууд эрх дураараа амьдрах болж, Амбе, Рамбе хоёрын арга ухаан, авхаалж самбааг магтан, баяр талархлаа хүргэсэн гэнэ.

	 


МЭЛХИЙ БА ХЭРЭЭ

	 

	Нэг удаа хар хэрээ, тарган мэлхий барьж аваад, тэр олзоо ойролцоох нэг байшингийн дээвэр дээр сууж, тавтай идэхийг бодож хошуундаа зууж нисжээ. Тэгээд хар хэрээ мэлхийг дээвэр дээр дөнгөж тавьтал нь тэр ихэд баярласан янзтай хөхөрчээ. Хэрээ:

	— Чи юундаа ингэж хөхрөөд байгаа юм бэ? гэж түүнээс асуужээ.

	— Ах минь! Зүгээр зүгээр! Би ер нь их азтай юм аа. Энэ дээвэр дээр миний ах амьдардаг юм. Ах маань хүч чадал ихтэй, ширүүн догшин амьтан байгаа юм. Хэн нэгэн намайг гомдоож хохироовол, тэр ердөө ч уучилдаггүйг чи мэдэхгүй л дээ гэж гэнэ.

	Ууртай догшин ахынх нь тухай яриаг сонсоод, хэрээ зэвүүрхэж айж сандрахгүй өөр газар очиж идэхээр шийджээ.

	Тэгээд мэлхийгээ хошуундаа зууж, ниссээр нэг усны онгоцон дээр хүрч иржээ. Гэтэл мэлхий түрүүчийнхээсээ улам чанга хи, хи гэж хөхөрчээ. Хэрээ:

	— Чи юунд дахиад хөхрөөд байгаа юм? гэж мэлхийнээс асуув.

	— Ах минь! Миний санаанд ялимгүйхэн юм ороод л инээж орхилоо.

	Энэ усны онгоцон дээр манай өвөг эцэг ажилладаг байсан юм л даа. Тэр мөн л их хүч чадалтай, ууртай догшин амьтан байгаа юм гэжээ. Хэрээ бас л айгаад, мэлхийг дахин зууж ниссээр нэгэн худгийн ойролцоо ирж суужээ. Тэгээд хэрээ:

	— Энд чиний ах дүү, төрөл төрөгсдөөс чинь байхгүй биз дээ? гэж асуужээ. Мэлхий:

	— Энд миний төрөл садан ерөөсөө байхгүй гэж өрөвдөм дуугаар хариулжээ. Хэрээ түүнийг амар тайван идэхээр завдтал мэлхий:

	— Пөх, ах минь! Таны хошуу чинь мохоо бас тэгээд шавар шавхайтай байна шүү дээ. Тэгэхээр та хооллохынхоо өмнө хошуугаа хурцалж, цэвэрлэчихвэл улам ч амттай байхгүй юу! Энэ хажууханд билүү байна. Түүнд л хошуугаа хурцалчихад боллоо шүү дээ! гэжээ. Хэрээ:

	— «Нээрээ ч хошуугаа хурцалчих нь зүйтэй шүү» гэж бодоод билүү рүү очиж хошуугаа үрж эхэлжээ. Хэрээг дөнгөж эргэмэгц нь мэлхий ганц дэвхрээд худаг руу орчихжээ. Хэрээ хошуугаа хурцалчхаад эргэж иртэл мэлхий алга байжээ. Худаг руу очоод, худгийн ирмэг дээрээс цааш нааш харвал мэлхий тээр доор харагдаж гэнэ.

	— Мэлхий дүү минь! Чи энд байгаа юм уу? Би чамайг алдаж орхилоо гэж бүүр айлаа. Одоо наашаа гараад ир. Миний хошуу хурц, цэвэрхэн болсон гэжээ.

	— Таны хошуу, хурц, цэвэрхэн болсонд баярлаж байгаа гэсэн ч, дээшээ авирч гарч болохгүй байна. Та өөрөө наашаа ороод ирвэл, дээр байх! Энд л намайг амталж идээч дээ гэж мэлхий хэлэнгүүтээ худгийн ёроол руу шумбаж одсон гэнэ.

	 


ТУУЛАЙ, ИЛЖГИЙГ АВАРСАН НЬ

	 

	Нэг удаа хавар эртээ өлсгөлөн чоно хоол хайж газар сайгүй тэнэжээ. Тэгээд уудам хөндийд нэг илжиг идэшлэж явааг хараад «Үүгээр үдийн зууш хийчихвэл ч болох нь тэр ээ!» гэж бодоод, түүн рүү сэмээрхэн гэтжээ. Илжиг тэрүүхэндээ шинэхэн ногоо идэж, тулгарч байгаа аюулд огтхон ч сэжиг төрөлгүй байсаар, гэнэт чонын үнэрийг авчээ. Толгой өргөнгүүтээ ухасхийн харайх гэсэн нь хожимдож, чоно яг дэргэд нь ирчихсэн зогсож байжээ. Тэгэхээр нь илжиг

	— Ээ ах минь! Одоо намайг идээд, ямар ашиг байх вэ дээ. Би өвлийн хатууд яс, арьс болтлоо турж эцээд байна. Намар болговол би тарга хүчээ аваад, одоогийнхоосоо хоёр дахин их мах өөхтэй болно гэсэн үг. Тэр үед намайг идвэл танд илүү ашигтай биш үү? гэжээ. Чоно энэ үгийг таашаажээ.

	— За, чи зургаан сарын дараа энэ газраа ирээд, намайг хүлээж байгаарай! гэж хэлээд өөр хоол идэхээр яваад өгчээ. Зургаан сарын хугацаа өнгөрч намар болжээ. Чоно өглөө сэрмэгцээ, илжигтэй уулзахаар болзсон газар руугаа харайжээ. Чоно нэг довцог даваад, үнэгтэй тааралджээ. 

	— Ээ ах минь, сайн байна уу? Ийм эрт хаашаа яарч яваа юм бэ? гэж үнэг асуужээ.

	— Дүү минь! Би тэртээ өргөн хөндий хүрье. Тэнд миний идэх ёстой илжиг намайг хүлээж байгаа! гэж хариулжээ.

	— Ээ ах минь! Тэр чинь мөн ч сайхан хэрэг байна даа. Илжиг чинь их том амьтан шүүдээ. Тэгэхээр та ганцаараа яаж идэж барах юм! Намайг дагуулаад яв л даа. Таны олзноос үмх ч болов хүртье! гэж үнэг баярлан өгүүлжээ.

	— Үнэг дүү минь тэгэлгүй яах вэ. Хамт явъя гэж чоно зөвшөөрч хоёулаа цаашаа явж байгаад, замдаа нэгэн туулайтай уулзжээ.

	— Ээ, хоёр ахдаа өглөөний мэнд хүргэе. Юун ингэж эртлэн, хаашаа яаран яваа юм бэ? гэж их л эелдгээр асуужээ.

	— Өглөөний мэнд хүргэе. Дүү минь! Бид хоёр, тээр хөндий рүү очихоор яарч явна. Тэнд нэг тарган илжиг намайг хүлээж байгаа! Би түүнийг идэх ёстой юм. Үнэг үмх махны хувь хүртэхээр ахыгаа дагаад гүйж яваа юм гэж чоно түүнд хариулжээ.

	— Хайрт ах минь намайг хамт явахыг зөвшөөрөөч. Тэр илжиг чинь их том амьтан шүү дээ. Над шиг өчүүхэн амьтан юу л идэв гэж дээ гэж туулай гуйжээ.

	— Өө, дүү минь! Бид хоёртой хамт яв л даа. Чамайг цаашдаа бидэнтэй хамт байхад баяртай байна гэж чоно зөвшөөрч гэнэ. 

	Ингээд цаашаа гурвуулаа явжээ. Тэр хөндийд дөхөж иртэл, илжиг хүлээж байгаа нь харагджээ.

	Илжиг зуны турш шимтэй сайхан өвс идэж, их ч таргалж гэнэ. Чоно, үнэг хоёр өглөөний зуушиндаа элбэг дэлбэг амтат хоол иднэ гэж арааны нь шүлс асгарч байлаа. Чоно илжгэнд хандаж:

	— За, илжиг дүү минь! Чиний ингэж тэвээрч таргалсныг харахад баяртай байна. Чи хэлэлцээрээ мартаагүй байгаа биз дээ. Одоо чамайг иднэ. Манай үнэг, туулай хоёр ч хувиа хүртэхээр надтай хамт ирээд байна гэжээ. Чоно ингэж хэлэнгүүтээ илжиг руу ойртож, сурсан заншлаар ухасхийн багалзуурдаж авахыг завдлаа. Гэтэл туулай:

	— Чоно ах минь ээ, жаахан хүлээзнээч! Би нэг сайн арга бодлоо. Ийм тарган том илжгийг зүгээр барьж идэх нь сонин биш байна. Хоолойг нь тас хазчихвал, хамаг цус нь урсаад дуусчихна. Тэгэхээр илжгийг боож албал, цус нь биедээ тарах нь ашигтай юм гэж хэлжээ. Чоно бодож, бодож:

	— За, Туулай минь! Би чиний хэлснийг дуртай зөвшөөрч байна. Харин яаж боож алдаг билээ? гэлээ.

	— Тэр амархаан. Эндээс төдий л холгүй малчны гэр байгаа. Тэднийхээс аргамж гуйж авч ирээд, нэг үзүүрт нь гогцоо гарган илжигний хүзүүг гогцоолдон хүчлэн татахад л илжиг боож үхнэ дээ гэжээ. Тэд, тэр ёсоор болгохоор шийджээ. Үнэг малчных руу яаран очиж аргамж авчирчээ. Тэгээд туулай аргамжны нэг үзүүрт том гогцоо, нөгөө үзүүрт нь хоёр бага шиг гогцоо гаргажээ.

	— Одоо том гогцоог нь илжигний хүзүүнд шидэж хий! Илжиг ч том амьтан учир түүнийг бооно гэдэг тийм ч амаргүй дээ. Тэгэхээр аргамжны нөгөө үзүүрээс бүгдээрээ хүчлэн татах хэрэгтэй. Тиймээс нэг гогцоонд нь чоно гуай нөгөө гогцоонд нь үнэг та толгойгоо оруулан, хүзүүгээрээ хүчлэн татвал улам ч тохиромжтой болно. Би ч шүдээрээ аргамжнаас татъя гэж туулай хэлжээ.

	Ингэж хэлэнгүүтээ аргамжны нэг үзүүрийн том гогцоог илжигний хүзүүнд бугуйлдан хийжээ. Чоно, үнэг хоёр тэгээд л аргамжны нөгөө үзүүрийн хоёр гогцоонд толгойгоо урхидан хийжээ.

	— За бэлэн болов уу? гэж туулай тэднээс асуулаа.

	— Бэлэн бэлэн гэж үнэг, чоно хоёр хариулж гэнэ.

	— За, тэгвэл татаарай гэж аргат туулай хэлжээ. Чоно, үнэг хоёр, нэг тийш нь илжиг нөгөө тийшээ зүтгэжээ. Илжиг хүчээр илүү учир үнэт, чоно хоёрыг чирч гарчээ. Чоно чирэгдэн явахдаа:

	— Чи яагаад татахгүй байгаа юм бэ? гэж үнэгэнд уурлан орилов гэнэ. Үнэг:

	— Чи өөрөө сайн татаач! гэж хэлээд, гогцооноос мултрахыг оролдож гэнэ. Туулай илжиг руу нүд ирмэн:

	— Хөөе, та хоёр сайн татаарай гэж чанга орилжээ.

	Цагаахан санаатай илжиг сая л учрыг нь ухаарчээ. Илжиг, чоно үнэг хоёрыг чирэн ухасхийн хурдаллаа. Илжгийг улам хурдлан давхихад чоно, үнэг хоёр, хад чулуу хүчтэй мөргөн чирэгдэж гэнэ. Илжиг давхиж, давхиж туулай дээр эргэж ирэхэд, тэр хоёр аль хэдийн өнгөрчихсөн байж гэнэ. Туулай, илжгийг аргамжны гогцооноос гаргаад:

	— Одоо явж, бэлчээртээ очиж идэшлэ дээ! Цаашдаа чонын аманд чихгүй шиг ухаан бодолтой яваарай гэж захижээ.

	«Харин би өнөөдөр чинь ойр хавийнхаа хоёр булай дайснаас аварч, овоо шүү.» гэж дотроо бодон, гэрийн зүг харайж гэнэ.

	 


ҮНЭГ ХААН БАЙСАН НЬ

	 

	Энэ дэлхий дээр зальтай нь аргагүй нэг үнэг амьдарч байж гэнэ. Тэр үнэг тахиа идье гэж бодоод, нэг шөнө тосгон руу явжээ. Тэгээд тахианы байранд орлоо гэсэн нь, будагчны өрөө рүү орж хөх будагтай торхонд санаандгүй уначихжээ. Үнэг торхон дотроос арай гэж гараад зугтан оджээ.

	Өглөө болоход будаг нь хатаад, үнэгний үс нарны гэрэлд хөх өнгөөр гялалзан, бусад үнэгэндээ ер бишийн амьтан мэт харагдаж гэнэ. Тиймээс тэд будагтай үнэгийг ихэд гайхаж

	— Үл таних анд минь ээ! Чи хаанах газрын хэн гэгч амьтан бэ? гэж асуужээ. Зальт үнэг энэ азгүй явдлаа яаж ашиглая даа гэж тэрхэн доороо боджээ. Тэгээд их л ихэмсэг байдлаар:

	— Би бол «бүрэн эрхт элчин». Тэнгэрийн эзэн, намайг танай эндэх амьтдын хаанаар илгээсэн юм гэж хариулжээ.

	Гэнэтийн энэ сонин зүйлийн тухай шаазгай шувуу цахтнаж, хөөрхөн хэрэм шовширч, хөх чоно, хүглэгэр баавгай цөм л бие биедээ дамжуулан, тэрхэн зуур ой даяар түгжээ. Тэнгэрийн эзний илгээсэн тэр шинэ хааны тухай сонин мэдээ яван явсаар, хүчит арслан, аварга том зааны сонорт ч хүрчээ. Тэд, юутай ч төсөөгүй, хөв хөх өнгөтэй гайхалтай амьтныг үзээд, тэрхүү зальт үнэгний үгэнд хууртан үнэмшицгээжээ.

	Тэгээд аварга заан түүний унаа болж, хөх үнэгийг нуруун дээрээ суулган явж, уурт, догшин арслан хүртэл түүний бие хамгаалагч болон хүндэтгэх болжээ. Зальт үнэгийг баавгай, бар хүртэл тойрон хүрээлэх болсон учир тэр маш ихэмсэг, бардам зантай болж гэнэ.

	Нэг удаа үнэг хаан азтай сайхан хувь заяагаа ээждээ гайхуулан үзүүлэх юм сан гэж ээжийгээ нэг дурсан санажээ. Тэгээд нэгэн үнэгийг элчээр илгээн, түүнд, «Танай хүү чинь амьтдын хаан болсон, түргэн ирж үзээч!» гэж хэлж явуулж гэнэ. «Хаан үнэгний ээж, элчээс нь

	— Миний хүү хаан болчхоод ихэмсэг, бардам зантай байна уу? гэж асуужээ.

	— Ээ дээ, юу гэх вэ ээ! Ихээхэн дээгүүр амьтан болсон доо. Тэр аварга заан, хүчит арслантай л түншлэхээс, мань мэтийг ч хавьтуулахгүй шүү дээ! гэжээ. «Хаан» үнэгний ээж хүүгийнхээ зан авирыг сонсоод, ихэд харамсан руу царайлжээ. Тэгээд

	— Биеэ тоовол хэзээ ч сайн юманд хүрдэггүй. Тиймээс намайг очихгүй гэлээ гэж хүүд минь дамжуулж хэлээрэй гэжээ.

	Хөх үнэг элчийнхээ үгийг сонсоод, хагартлаа уурлан түүнийг хөөж явуулж гэнэ. Тэр үнэг, найз нар дээрээ ирээд:, 

	— Манай хаан чинь жирийн л нэг үнэг юм байна шүү дээ. Түүний ээж нь яг л бидний ижил жирийн л үнэг байна гэж хэлжээ. Үнэгнүүд түүний үгийг итгэж ядан гайхжээ. Тэгтэл нэг үнэг:

	— Үдэш болохоор цөмөөрөө цуглаад зэрэг улья. Манай хаан үнэхээр л жирийн үнэг юм бол, түүнд заавал хариу өгч улина. 

	Тэгээд л ямар болохыг нь мэдэж авъя гэж санал гаргажээ.

	Үдэш хөх үнэг заан унаж зугаалахаар гарчээ. Нөгөө хэдэн үнэг нь ойн чөлөөнд цугларан, зэрэг ульж гэнэ. Удмынхныгаа эвтэй.сайхан дуу нийлэн улихыг хөх үнэг сонсоод, өөрийн эрхгүй дуу нийлэн ульж гэнэ.

	Заан өөрийгөө унаж явсан үнэгний дууг сонсоод, жирийн л нэг үнэг болохыг нь ухааран мэджээ. Заан:

	— Аа, чи чинь ямар ичдэггүй хар золиг вэ, гээд, хуурамч хааныг урт хошуугаараа авч шиджээ. Галзууртлаа уурласан аварга зааны хөлийн хоорондоос хөх үнэг арай чарай ухасхийн гарч, тэр бөөн үнэг рүү хурдлан очжээ. Гэвч үнэгнүүд удмынхныгаа ихэмсэг зангаараа гомдоож байсан түүнийг хөөн олтгожээ. Тэгээд тэр зальт үнэг насан туршдаа гав ганцаараа тэнэн явжээ. Түүнийг ямар ч амьтан ижилдээ оруулахыг хүссэнгүй гэнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

